
ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ ᑎᑎᕋᖅᑎᒧᑦ ᐅᕝᕙᓘᓐᓃᑦ ᑐᖏᓕᐊᓄᑦ 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 

ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 

ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 

ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᑦ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 

ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᑦᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 

ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 

 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᑑᓂ ᐋᖁᐊᖅ 

(ᐅᖅᓱᖅᑑᖅ) 
 

ᐊᐅᓚᑦᑎᔩᑦ 

ᐊᓪᓚᑦᑎ 

ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᒥᓯᐊᓪ ᐋᓪᐳᑦ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᖁᑦᑎᑦᑐᖅ) 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ ᒪᓕᒐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐃᖅᑲᓇᐃᔭᖅᑐᓕᕆᓂᕐᒥᒃ 
 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ 

(ᐃᖃᓗᐃᑦ-ᓂᐊᖁᓐᖒ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ 

ᐊᒻᒪᓗ ᒐᕙᒪᐅᖃᑎᒌᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᑖᖅᐸᓕᐊᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᖃᖅᑳᖅᓯᒪᔪᓕᕆᓂᕐᒥᒃ 
 

ᐹᐱ ᐊᓇᕕᓗᒃ 

(ᖁᕐᓗᖅᑑᖅ) 
 

ᐱᑦᓯᐅᓛᖅ ᐳᕉᔅᑐ 

(ᐃᖃᓗᐃᑦ-ᓯᓈ) 
 

ᐊᖓᔪᖅᑳᖅ ᐹᒥᓚ ᒍᕌᔅ 

(ᐃᖃᓗᒃᑑᑦᑎᐊᖅ) 

ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ 

ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ ᐅᖃᐅᓯᕐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐃᓄᑐᖃᓕᕆᓂᕐᒥᒃ 
 

ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓂᒃ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; ᒥᓂᔅᑕ 

ᓄᓇᓕᓐᓄᑦ ᒐᕙᒪᒃᑯᓐᓄᓗ ᐱᔨᑦᑎᖅᑎᒃᑯᓐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ 

ᐊᖓᔪᖅᑳᖅ ᔪᐃᓕ ᖃᐃᕐᓂᖅ 

(ᐊᒥᑦᑐᖅ) 
 

ᒥᐊᓕ ᕿᓕᖅᑎ 

(ᐅᖅᑯᒻᒥᐅᑦ) 
 

ᐊᖓᔪᖅᑳᖅ ᖁᐊᓴ ᑯᓱᒐᖅ 

(ᑲᖏᖅᖠᓂᐅᑉ ᓂᒋᐊ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᐃᒃᓯᕙᐅᑕᖅ ᑮᓇᐅᔭᓂᑦ 

ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᒥ ᐃᒡᓗᓕᕆᔨᕐᔪᐊᒃᑯᓐᓂᑦ 
 

ᐋᑕᒻ ᓚᐃᑦᓯᑑᓐ 

(ᐃᖃᓗᐃᑦ-ᒪᓂᕋᔭᒃ) 
 

ᐊᖓᔪᖅᑳᖅ ᐋᕐᓗᒃ ᒪᐃᓐ 

(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 
 

ᓵᓚᒪᓐ ᒪᓕᑭ 

(ᐊᐃᕕᓕᒃ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ 

(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ 

ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

ᑭᐊᕆᓐ ᓄᑕᕋᖅ 

(ᑐᓄᓂᖅ) 
 

ᐊᖓᔪᖅᑳᖅ ᑖᓂᐅ ᖃᕝᕕᒃ 

 (ᑕᓯᐅᔭᕐᔪᐊᖅ) 

ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᕗᑦ 

ᓯᓚᑦᑐᖅᓴᕐᕕᒃᑯᓐᓂᑦ 
 

ᔪᐊᓇ ᖁᐊᓴ 

(ᐊᒡᒍ) 
 

ᐃᓐᓇᖓᔪᖅ ᖂᑭᐊᖅ 

(ᓇᑦᓯᓕᒃ) 
 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 
 

ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 
 

ᑯᕋᐃᒃ ᓯᒪᐃᓚᒃ 

(ᖃᒪᓂᑦᑐᐊᖅ) 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca



 

 

 

 

ᐃᓗᓕᖏᑕ ᓇᓕᖅᑲᖏᑦ 

1 

ᐃᖃᓗᐃᑦ, ᓄᓇᕗᑦ 

ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᓯᕗᓕᖅᑎ ᐸᐅᓗᓯ ᐊᕿᐊᕈᖅ, ᐅᖃᖅᑎ ᑑᓂ ᐋᖁᐊᖅ, ᐹᐱ ᐊᓇᕕᓗᒃ, 

ᐱᑦᓯᐅᓛᖅ ᐳᕉᔅᑐ, ᐊᖓᔪᖅᑳᖅ ᐹᒥᓚ ᒍᕌᔅ, ᔪᐊᔾ ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᐊᖓᔪᖅᑳᖅ ᖁᐊᓴ 

ᑯᓱᒐᖅ, ᐋᑕᒻ ᓚᐃᑦᓯᑑᓐ, ᐊᖓᔪᖅᑳᖅ ᐋᕐᓗᒃ ᒪᐃᓐ, ᓵᓚᒪᓐ ᒪᓕᑭ, ᐊᖓᔪᖅᑳᖅ ᒫᒡᒍᓚ ᓇᑲᓱᒃ, ᑭᐊᕋᓐ ᓄᑕᕋᖅ, 

ᐊᖓᔪᖅᑳᖅ ᑖᓂᐅ ᖃᕝᕕᒃ, ᔪᐊᓇ ᖁᐊᓴ, ᐃᓐᓇᖓᔪᖅ ᖂᑭᐊᖅ, ᐋᓕᒃᓵᓐᑐ ᓴᒻᒧᖅᑐᖅ, ᔫ ᓴᕕᑲᑖᖅ, ᑯᕋᐃᒃ 

ᓯᒪᐃᓚᒃ.  

 

>>ᑲᑎᒪᓯᒋᐊᖅᑐᑦ 8:59ᒥ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᑑᓂ ᐋᖁᐊᖅ): ᐅᓪᓛᒃᑯᑦ. ᐱᒋᐊᕐᓂᐊᓕᖅᑎᓪᓗᑕ ᒥᔅᑕ ᐊᓇᕕᓗᒃ ᑐᒃᓯᐊᓂᒃᑯᑦ 

ᐊᖕᒪᐃᔪᓐᓇᖅᑮᑦ?  

 

>>ᑐᒃᓯᐊᖅᑐᑦ 

 

ᐅᖃᖅᑎ: ᑲᑎᒪᔾᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᓯᕗᓕᖅᑎ ᓄᓇᕗᒻᒧᑦ, ᒥᔅᑕ ᐸᐅᓗᓯ ᐊᕿᐊᕈᖅ.  

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 356 - 6(2): ᓄᓇᕗᑦ ᐃᒃᓯᕙᐅᑕᕆᔭᐅᔪᖅ ᐅᑭᐅᖅᑕᖅᑐᒥ ᓯᕗᓕᖅᑏᑦ 

ᑲᑎᒪᓂᖏᓐᓄᑦ (ᐊᕿᐊᕈᖅ, ᐸ) 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑰᖅᐸᒃᑲ ᒪᓕᒐᓕᐅᖅᑎᐅᖃᑎᒃᑲ ᐊᒻᒪ 

ᓄᓇᕗᒻᒥᐅᑕᑦ ᓈᓚᑦᑐᓕᒫᑦ. ᐅᓪᓗᑐᐃᓐᓇᑯᓘᓕᕐᒥᒻᒪᑦ.  

 

ᐅᖃᖅᑎᑦᑎᔩ, ᖁᕕᐊᓱᒻᒪᕆᑦᑐᖓ ᑐᓴᖅᑎᒍᓐᓇᕋᔅᓯ ᓄᓇᕗᑦ ᐃᒃᓯᕙᐅᑕᐅᓂᐊᕐᖓᑦ ᐅᑭᐅᖅᑕᖅᑐᒥ ᓯᕗᓕᖅᑏᑦ 

ᑲᑎᒪᓂᖓᓄᑦ 2024-ᒥ.  

 

ᑲᑎᒪᓂᖅ ᐱᒋᐊᖅᑎᑕᐅᓚᐅᖅᓯᒪᔪᖅ 2003-ᒥ. ᐃᒃᓯᕙᐅᑕᐅᕈᖃᑦᑕᖅᑐᑦ ᓇᓪᓕᑭᑕᖅᑐᑎᒃ ᔫᑳᓐ, ᓄᓇᑦᓯᐊᖅ, 

ᓄᓇᕗᓪᓗ.  

 

ᖁᔭᓐᓇᒦᖅᑕᕋ ᓯᕗᓕᖅᑎᖓᑦ ᓄᓇᑦᓯᐊᕐᒥ ᑳᓚᐃ ᑳᒃᑯᕆᓐ ᐃᒃᓯᕙᐅᑕᐅᓚᐅᕐᓂᖓᓄᑦ 2023−ᒥ. ᑐᓐᖓᓱᑦᑎᑕᕋ 

ᓯᕗᓕᖅᑎᑖᖅᑲᐅᖓ, ᕋᔭᐃ ᓯᒻᓴᓐ ᑲᑎᒪᓂᕐᒧᑦ.  

 

ᑲᑎᒪᓂᖅ ᐱᕕᑦᓴᖃᕐᕕᑦᓯᐊᖑᕙᑦᑐᖅ ᐱᓕᕆᖃᑎᒌᓐᓂᕐᒧᑦ ᓇᓗᓇᐃᖅᓯᓯᒪᓂᕐᒧᑦ ᐊᔾᔨᐅᓐᖏᑦᑐᑦ ᐊᑕᖏᖅᑐᑕᓗ 

ᐅᑭᐅᖅᑕᖅᑐᒥ ᐱᔭᕆᐊᓕᕗᑦ ᓯᕗᒧᐊᒋᐊᖅᑕᐅᖃᑦᑕᕈᓐᓇᖁᓪᓗᒋᑦ ᐊᑑᑎᖃᑦᓯᐊᖅᑐᒃᑯᑦ. ᐊᑕᐅᓯᐅᖃᑎᒌᓪᓗᑕ 

ᓂᐱᕗᑦ ᓴᓐᖏᔫᒻᒪᑦ ᓇᓗᓇᐃᖅᓯᒐᓱᐊᕐᓂᒃᑯᑦ ᓱᓕᔪᓂᒃ ᓴᖅᑭᐅᒪᔪᓂᒃ ᑲᓇᑕᐅᑉ ᐅᑭᐅᖅᑕᖅᑐᒥ 

ᐊᕕᑦᑐᖅᓯᒪᓂᖏᓐᓂ. ᑐᓐᖓᓱᑦᑎᑦᑎᔨᐅᓚᐅᖅᑐᖓ ᐅᖄᓚᐅᑎᒃᑯᑦ ᑲᑎᒪᓂᕐᒥᒃ ᔮᓐᓄᐊᕆ 15-ᒥ ᓯᕗᕐᖓᒍᑦ 

ᐊᕐᕌᒍᑕᒫᑦ ᑲᑎᓪᓚᑦᑖᕐᓗᑕ ᑲᑎᒪᓂᕆᓛᖅᑕᑦᑎᓐᓄᑦ ᒥᑦᑎᒪᑕᓕᒻᒥ ᒪᐃᖑᓕᖅᑲᑦ.  

 

ᐅᖃᖅᑎᑦᑎᔩ, ᐊᒥᓱᑦ ᓄᓇᕗᒻᒥ ᓯᓄᓪᓕᐅᑎᓯᒪᒍᒪᔭᕗᑦ ᓲᕐᓗ ᐅᑭᐅᖅᑕᖅᑐᒥ ᐊᑦᑕᓇᖅᑐᒦᑦᑕᐃᓕᒪᓂᖅ 

ᓇᒻᒥᓂᕆᔭᐅᓂᖓᓂᓪᓗ ᓇᓗᓇᐃᖅᓯᓯᒪᓂᖅ, ᐊᑭᑐᔫᑎᓕᕆᓂᖅ, ᐃᓪᓗᓕᕆᓂᕐᓗ ᐊᑕᖏᖅᑐᑕ 

ᐃᓱᒫᓗᒋᔭᐃᓐᓇᕆᒐᑦᑎᒍ ᔫᑳᓐᒥᓗ ᓄᓇᑦᓯᐊᕐᒥᓗ.  

 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

2 

ᐃᖅᑲᓇᖅᑏᑦ ᐊᑕᖏᖅᑐᓂ ᐱᖓᓱᓂᒃ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᓂᐅᔪᓂᒃ ᐱᓕᕆᖃᑎᒌᖏᓐᓇᕐᓂᐊᖅᑐᑦ 

ᑕᖅᑭᒐᓚᐅᓂᐊᖅᑐᓂ ᐋᖅᑭᓱᐃᓗᑎ ᑐᓐᖓᕕᖃᑦᑎᐊᖅᑐᒥᒃ ᑲᑎᒪᔾᔪᑎᔅᓴᓂᑦ ᑐᕌᖓᓂᖃᕐᓗᑎᑦ 

ᐱᔭᕆᐊᖃᓪᓚᕆᑦᑕᖏᓐᓄᑦ ᐅᑭᐅᖅᑕᖅᑐᒥᐅᑕᐃᑦ.  

 

ᓂᕆᐅᒋᐊᑦᑎᐊᕐᒥᔭᕋ ᐱᓕᕆᖃᑎᒋᓂᐊᕋᒃᑯ ᒪᓕᒐᓕᐅᖅᑎᐅᖃᑎᒐ, ᒪᓕᒐᓕᐅᖅᑎ ᓄᑕᕋᖅ, ᕼᐋᒻᒪᓚᒃᑯᖏᓪᓗ 

ᒥᑦᑎᒪᑕᓕᒻᒥ, ᑕᑯᑎᑦᑎᖃᑎᒋᒍᓐᓇᓛᕋᒃᑭᑦ ᑲᔾᔮᓇᕐᓂᖓᓂᒃ ᓄᓇᖅᑲᑎᒌᑦᑎᐊᕐᓂᖏᓐᓂᓪᓗ ᕼᐋᒻᒪᓚᖓᓂ 

ᓯᕗᓕᖅᑎᐅᖃᑎᓐᓄᑦ ᐱᖃᓐᓇᕆᔭᑦᑎᓐᓄᓪᓗ ᔫᑳᓐᒥᐅᓂᒃ ᓄᓇᑦᓯᐊᕐᒥᐅᑕᓂᓪᓗ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ 

ᑯᐊᐳᕇᓴᒃᑯᓐᓄᑦ, ᒥᔅᑕ ᒪᐃᓐ.  

 

ᐊᖓᔪᖅᑳᑉ ᐅᖃᐅᓯᖓ 357 - 6(2): ᓄᑭᓪᓚᐅᑎᑦ ᑭᖑᕝᕕᖅᑕᐅᓂᖏᓐᓄᑦ ᐊᖏᔫᑎᓄᑦ 

ᐱᓕᕆᔾᔪᑎᑖᕐᓂᕐᒧᑦ ᑐᒃᓯᕋᐅᑎ (ᒪᐃᓐ) 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᑎᔩ. ᐅᑉᓛᑦᓯᐊᖅ.  

 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᒥᓂᔅᑕᐅᑎᓪᓗᖓ ᖁᓪᓕᖅ ᐆᒻᒪᖁᑎᓕᕆᔨᒃᑯᓐᓄᑦ (QEC), ᐅᖃᐅᓯᖃᕈᒪᔪᖓ 

ᐱᔾᔪᑎᓕᖕᒥᑦ ᐱᔭᕆᐊᖃᓪᓚᕆᖕᓂᕆᔭᓐᓂᑦ ᓈᒻᒪᒃᑐᒥᑦ ᐆᒻᒪᖁᑎᒥᑦ ᓄᓇᕗᒻᒥᑦ ᓄᓇᓕᖕᓄᑦ. ᑭᖑᕙᓐᖏᑦᑐᒃᑯᑦ 

ᐊᓯᔾᔨᖅᑕᐅᓗᓂ ᐊᐅᓚᐅᑎᕋᓛᑦ (ᐊᐅᓚᐅᑎᓂᒃ) ᐱᒻᒪᕆᐅᕗᖅ ᑎᑭᐅᒪᓗᓂ ᐊᒥᓱᓐᖑᖅᐸᓪᓕᐊᔪᖅ 

ᐆᒻᒪᖁᑎᑖᕆᐊᓖᑦ ᓄᓇᕗᒻᒥᐅᑦ ᐊᒻᒪ ᐊᑐᐃᓐᓇᐅᑎᑦᑎᓂᖅ ᓈᒻᒪᒃᑐᒥᑦ ᐆᒻᒪᖁᑎᒥᒃ ᓄᓇᕗᓕᒫᒥᑦ. ᖁᓪᓕᖅ 

ᐆᒻᒪᖁᑎᓕᕆᔨᒃᑯᑦ ᑎᒥᖁᑖ ᐃᓕᓴᖅᓯᓯᒪᔪᑦ ᐱᔭᕆᐊᖃᓪᓚᕆᒃᑐᓂ ᐊᑐᓕᕐᓂᕐᒧᑦ ᐊᑯᓂᐅᔪᒥᑦ 

ᖃᓄᐃᓕᐅᕈᑕᐅᔪᒪᔪᒥᑦ ᓯᕗᓪᓕᐅᔾᔨᓗᓂ ᐊᑭᑐᔪᓄᑦ ᐊᑭᓕᐅᑎᓂᒃ, ᓇᓗᓇᐃᖅᓯᓂᕐᒥᓗ ᐊᑦᑕᕐᓇᓐᖏᑦᑐᒥᒃ 

ᑕᑎᒋᔭᐅᔪᓐᓇᖅᑐᒥᒃ ᐆᒻᒪᖁᑎᒥᑦ ᓄᓇᖃᖅᑐᓄᑦ.  

 

ᖁᓪᓕᖅ ᐆᒻᒪᖁᑎᓕᕆᔨᒃᑯᑦ ᑎᒥᖁᑖ ᑐᓂᓯᓯᒪᔪᑦ ᐊᑭᑐᔪᓄᑦ ᐱᓕᕆᐊᒃᓴᒥᒃ ᐱᔪᓐᓇᐅᑎᒧᑦ ᑐᒃᓯᕋᐅᑎᒥᑦ 

ᑎᑎᕋᕐᕕᖕᓄᑦ, ᑐᒃᓯᕋᖅᓯᒪᔪᑦ ᐊᖏᖅᑕᐅᓯᒪᓗᓂ ᐊᓯᔾᔨᖅᓯᓂᕐᒥᒃ ᐊᐅᓚᐅᑎᒥᒃ ᓄᓇᓕᖕᓄᑦ ᑰᒑᕐᔪᒃ, ᓴᓪᓕᖅ, 

ᐃᒡᓗᓕᒑᕐᔪᒃ, ᑎᑭᕋᕐᔪᐊᖅ ᐊᒻᒪ ᒥᑦᑎᒪᑕᓕᒃ.  

 

ᒥᓂᔅᑕᐅᑎᓪᓗᖓ,ᖃᐅᔨᓇᓱᖃᑦᑕᖅᓯᒪᕗᖓ ᐅᖃᐅᔾᔪᖅᑕᐅᓂᕐᒥᒃ ᒃᐆᒻᒪᖁᑎᓄᑦ ᐊᑭᓕᐅᑕᐅᕙᒃᑐᓄᑦ ᕿᒥᕐᕈᓂᕐᒧᑦ 

ᑲᑎᒪᔩᒃᑯᓐᓂᑦ (URRC), ᐊᒻᒪ ᕿᒥᕐᕈᓗᒋᑦ ᑐᒃᓯᕋᐅᑏᑦ ᑎᑭᐸᓪᓕᐊᔪᑦ. ᑐᒃᓯᕋᖅᑕᐅᓯᒪᔪᖅ ᐊᐅᓚᐅᑎᓄᑦ 

ᐊᓯᔾᔨᖅᑕᐅᓂᕐᒧᑦ ᐱᓕᕆᐊᒃᓴᖅ, ᐊᑯᓂᐅᑎᒋᓲᖅ ᒪᕐᕈᒃ ᐅᑭᐅᓄᑦ, ᐅᖃᐅᓯᕆᓗᒋᑦ ᐱᔪᓐᓇᐅᑎᖃᑦᑎᐊᖏᓐᓂᖓᓄᑦ 

ᑕᓪᓕᒪᑦ ᓄᓇᓕᖕᓂᑦ, ᐊᓯᔾᔨᖅᑕᐅᓗᓂ ᐊᐅᓚᐅᑏᑦ ᖄᖏᐅᑎᓯᒪᔪᑦ ᐊᑐᖅᑕᐅᔪᓐᓇᑦᑎᐊᕐᓂᖓᓄᑦ, ᐊᒻᒪ ᐋᕿᒡᓗᒍ 

ᐊᑑᑎᖃᕈᓐᓇᑦᑎᐊᕐᓂᖅ ᐱᔾᔪᑎᖏᓪᓗᒍ ᐊᑐᐃᓐᓇᐅᔪᓐᓃᕐᓂᖓ ᐊᓯᔾᔨᖅᑕᐅᓗᓂ ᐃᓚᒃᓴᖏᑦ.  

 

ᑲᑎᖦᖢᒋᑦ ᐊᑭᒋᓂᐊᕋᓱᒋᔭᐅᔪᑦ ᑖᒃᑯᓄᖓ ᐱᓕᕆᐊᖑᔪᒪᔪᓄᑦ ᐊᑭᖃᖅᑎᒋᕗᖅ $32.4 ᒥᓕᐊᓐ, ᓂᕆᐅᒋᔭᐅᓪᓗᓂ 

ᓴᖅᑭᓛᕋᓱᒋᔭᐅᓪᓗᓂ ᑮᓇᐅᔭᖅᑖᕆᔭᐅᕙᓪᓕᐊᔪᓄᑦ ᐱᔭᐅᒋᐊᓕᖕᓄᑦ ᐅᓄᖅᓯᒋᐊᕐᓗᑎᒃ 1.47 

cents/kWh−ᐸᓗᖕᓂᒃ ᐱᓕᕆᐊᒃᓴᑦ ᐃᖏᕐᕋᑦᑎᐊᓕᖅᐸᑕ.  

 

ᐱᓗᐊᖅᑐᒥᒃ, ᐊᒃᑐᐃᓂᖃᑲᐅᑎᒋᔾᔮᓐᖏᑦᑐᖅ ᐊᑭᖏᓐᓂᒃ ᑭᓯᐊᓂ ᖁᓪᓕᖅ ᐆᒻᒪᖁᑎᓕᕆᔨᒃᑯᑦ ᑎᒥᖁᑖ 

ᓯᕗᓪᓕᖅᐹᒥᒃ ᐊᑭᖏᓐᓄᑦ ᐊᑭᑦᑐᕆᐊᕈᑎᒥᒃ ᑐᒃᓯᕋᓕᖅᐸᑕ ᑖᓐᓇ ᐱᓕᕆᐊᖅ ᐱᔨᑦᑎᕐᕕᖓᑕ ᐱᒋᐊᕈᓂ.  

 

ᐅᖃᖅᑎᑦᑎᔩ, ᐱᓕᕆᐊᖃᖅᖢᑎᒃ ᑖᒃᑯᓂᖓ ᐊᐅᓚᐅᑎᓂᒃ ᓄᑖᓐᖑᖅᑎᕆᓂᕐᒧᑦ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᐊᖏᖅᓯᒪᐃᓐᓇᖅᑐᑦ ᐊᑦᑕᕐᓇᓐᖏᑦᑐᒥᕐ, ᓈᒻᒪᒃᑐᒥᕐ, ᐊᑭᑐᓗᐊᓐᖏᑦᑐᓂᒡᓗ ᐆᒻᒪᖅᑯᓯᐅᕈᑎᓂᕐ 

ᐃᑲᔪᖅᑐᐃᓂᐊᕐᓗᑎᒃ ᐱᕈᖅᐸᓪᓕᐊᖏᓐᓇᖁᓪᓗᒋᑦ ᓄᓇᕗᒻᒥᑦ ᓄᓇᓖᑦ. ᓇᓗᓇᐃᔭᖅᓯᒪᔪᖅ ᑐᓴᖅᑕᐅᑎᑦᑎᔾᔪᑏᑦ 

ᑐᒃᓯᕋᐅᑎᒥᕐ ᐊᒻᒪ ᑐᒃᓯᕋᖅᑕᐅᓯᒪᔪᒥᒃ ᐊᓯᔾᔨᖅᑕᐅᓂᕐᒧᑦ ᐱᓕᕆᐊᒃᓴᖅ ᐊᑐᐃᓐᓇᐅᔪᖅ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᑎᒥᖁᑖ ᐃᑭᐊᕿᕕᖓᒍᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᑎᔩ.  



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ.  

 

ᐊᖓᔪᖅᑳᑉ ᐅᖃᐅᓯᖓ 358 - 6(2): ᐃᓄᓕᕆᔨᒃᑯᑦ ᖃᓄᖅᑑᕈᑕᐅᔪᓄᑦ ᐸᕐᓇᐅᑎᖓ (ᓇᑲᓱᒃ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑯᑦ ᒪᓕᒐᓕᐅᖅᑎᐅᖃᑎᒃᑲ ᐊᒻᒪ ᓄᓇᕗᒻᒥᐅᑦ 

ᐅᓪᓛᒃᑰᖅᐸᒃᑲ.  

 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᖁᕕᐊᓱᒃᑐᖓ ᐅᖃᐅᑎᔪᓐᓇᕋᒃᑭᑦ ᐃᖅᑲᓇᐃᔭᖃᑎᒃᑲ ᐅᓪᓗᒥ ᓈᒻᒪᒃᑐᑦᑯᑦ, 

ᐅᖃᐅᓯᕆᓂᐊᕋᒃᑭᑦ ᐃᓚᒌᓄᑦ ᖃᓄᐃᓐᖏᑦᑎᐊᕐᓂᕐᒧᑦ ᖃᓄᖅᑑᕈᑎᒃᓴᓄᑦ ᐱᓕᕆᔾᔪᑕᐅᓂᐊᖅᑐᓂᒃ. 

ᐱᓕᕆᔾᔪᑕᐅᓂᐊᖅᑐᖅ ᐱᒋᐊᖅᑎᑕᐅᓯᒪᔪᖅ ᐃᓚᒋᔭᐅᓪᓗᓂ ᑭᐅᔾᔪᑎᓂᑦ ᑕᒻᒪᖅᓯᒪᔪᖅᓯᐅᖅᑎᐅᑉ ᑎᑎᕋᕐᕕᖓᑕ 

ᐅᓂᑳᖏᓐᓂᒃ ᐃᓄᓕᕆᔨᒃᑯᑦ ᓄᓇᕗᒻᒥ ᐅᖃᐅᓯᐅᓚᐅᖅᑐᖅ ᒪᓕᒐᓕᐅᕐᕕᖕᒥᑦ ᒪᐃ 30, 2023ᖑᑎᓪᓗᒍ.  

 

ᐅᖃᖅᑎᑦᑎᔩ, ᖃᓄᖅᑑᕈᑎᒃᓴᓄᑦ ᐱᓕᕆᔾᔪᑕᐅᓂᐊᖅᑐᓂᑦ ᓇᓗᓇᐃᔭᖅᓯᒪᔪᖅ ᐱᓕᕆᔾᔪᑕᐅᓂᐊᖅᑐᓂᒃ 

ᓇᓕᒧᒌᓕᖅᑎᓪᓗᒋᑦ ᐊᐅᓚᑦᑎᕕᑦᑎᓐᓂᒃ ᑐᕌᕆᔭᖃᕐᓗᓂ ᐃᓄᓕᕆᔨᒃᑯᑦ ᐱᖁᔭᖓᓂᒃ, ᐊᑐᐃᓐᓇᐅᑎᑦᑎᓪᓗᓂᓗ 

ᐃᑲᔪᖅᑐᐃᔾᔪᑎᑦᑎᐊᕙᖕᓂᑦ ᓄᑕᖅᑲᓄᑦ, ᒪᒃᑯᒃᑐᓄᑦ, ᐃᓚᒌᓄᓪᓗ. ᑐᕌᕆᔭᖃᖅᑐᖅ ᐱᓕᕆᐊᕆᓗᒋᑦ ᒫᓐᓇ 

ᐊᒃᓱᕈᕐᓇᕈᑕᐅᓲᑦ ᐱᔾᔪᑎᓪᓗ ᐃᖅᑲᓇᐃᔭᕐᕕᑦᑎᓐᓂ ᐃᓄᓕᕆᔨᐅᓂᕐᒧᑦ ᑕᐅᑐᒃᑕᐅᔪᒃᑯᑦ.  

 

ᐱᓕᕆᔾᔪᑕᐅᓂᐊᖅᑐᖅ ᐃᓚᓕᐅᔾᔨᓯᒪᒋᕗᖅ ᐱᕙᓪᓕᐊᑎᑕᐅᔪᑦ ᐊᒻᒪ ᐱᒋᐊᖅᑎᑕᐅᔪᓂᒡᓗ ᐊᑕᒌᑦᑎᐊᖅᑐᓂᒃ 

ᑐᓴᐅᒪᖃᑦᑕᐅᑎᓂᕐᒧᑦ ᖃᓄᖅᑑᕈᑎᓂᑦ ᒪᓕᒃᑕᐅᔭᒃᓴᑦ ᑐᑭᖃᑦᑎᐊᖅᑐᒥᑦ ᐊᒋᕈᑎᖃᕐᓂᕐᒧᑦ ᐊᒻᒪ 

ᑐᓴᕆᐊᕐᕕᖃᕐᓂᖅ ᑖᒃᑯᓂᖓ ᐱᖃᖅᑎᐅᖃᑕᐅᔪᓄᑦ. ᐃᓄᓕᕆᔨᒃᑯᑦ ᓅᑉᐸᓪᓕᐊᓂᐊᓕᕐᒥᔪᑦ ᑭᖑᓪᓕᕐᒥᑦ 

ᐱᓕᕆᐊᖑᔪᒃᓴᓂᑦ ᐊᖏᕈᑎᖃᕐᓂᕐᒧᑦ ᖃᓄᖅᑑᕈᑎᒃᓴᓄᑦ ᐱᓕᕆᔾᔪᑕᐅᓂᐊᖅᑐᓂᒃ.  

 

ᑖᓐᓇ ᐱᖃᓯᐅᔾᔨᓗᓂ ᐅᖃᖃᑦᑎᒻᒪᕆᒡᓗᓂ ᒐᕙᒪᒃᑯᑦ ᐱᓕᕆᕝᕕᒋᔭᐅᔪᓂᑦᒪ ᐊᒻᒪ ᓯᓚᑖᓂᖔᖅᑐᑦ ᐱᖃᓯᐅᑎᓗᒋᑦ 

ᐃᓄᐃᑦ ᑲᑐᔾᔨᖃᑎᖐᑦ ᐊᒻᒪ ᑭᒡᒐᖅᑐᖅᑎᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑎᑎᕋᕐᕕᐊᓂ.  

 

ᑕᒫᓂ ᐃᓚᐅᑎᑦᑎᓕᕈᑎᒃ, ᐱᖃᖅᑎᐅᖃᑕᐅᔪᑦ ᐱᕕᖃᖅᑎᑕᐅᓂᐊᖅᑐᑦ ᕿᒥᕐᕈᓂᕐᒧᑦ ᐱᓕᕆᔾᔪᑕᐅᓂᐊᖅᑐᒥᑦ ᐊᒻᒪ 

ᐊᑐᐃᓐᓇᐅᑎᑦᑎᓗᓂ ᑭᐅᔾᔪᑎᓂᑦ. ᐱᒻᒪᕆᐅᕗᖅ ᑲᑐᔾᔨᖃᑎᒌᖕᓂᖅ ᐱᓕᕆᖃᑎᒋᕙᒃᑕᑦᑎᓐᓂᒃ, ᐃᓗᐊᓂ ᐊᒻᒪ 

ᓯᓚᑖᓂᖔᖅᑐᓂᒃ.  

 

ᐅᖃᖅᑎᑦᑎᔩ, ᐃᖅᑲᓇᐃᔭᕐᕕᒐ ᑲᔪᓰᓐᓇᕐᒥᔪᖅ ᐱᓕᕆᖃᑎᖃᑦᑎᐊᕐᓂᕐᒥᒃ ᑮᓇᐅᔭᖁᑎᒋᔭᓂᒃ ᖃᐅᔨᓴᖅᑎᒻᒪᕆᖕᒥᑦ 

ᑖᓐᓇ ᐱᕙᓪᓕᐊᑎᓪᓗᒍ. ᐱᓕᕆᔨᒻᒪᕆᖏᑦ ᕿᒥᕐᕈᓚᐅᖅᑐᑦ ᖃᓄᖅᑑᕈᑎᒃᓴᓄᑦ ᐱᓕᕆᔾᔪᑕᐅᓂᐊᖅᑐᑦ, ᐊᒻᒪ 

ᐱᕙᓪᓕᐊᑎᑦᑎᒐᑦᑕ ᒪᓕᒃᑕᐅᔪᒃᓴᓂᑦ ᑲᔪᓯᑦᑎᐊᖁᓪᓗᒋᑦ ᐱᓕᕆᖃᑎᒌᑦ ᐅᖃᐅᓯᕆᓗᑎᒍᓪᓗ ᓴᖅᑭᑕᐅᔪᑦ 

ᐱᔨᑦᑎᕋᕈᑏᑦ ᖃᓄᐃᓐᖏᑦᑎᐊᕐᓂᕐᒧᑦ ᓄᑕᖅᑲᓄᑦ, ᒪᒃᑯᒃᑐᑦ, ᐃᓚᒌᓄᓪᓗ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑎᒃᑯᓐᓄᑦ, ᒥᔅᑕ 

ᔪᐊᓇᓯ.  

 

ᐊᖓᔪᖅᑳᑉ ᐅᖃᐅᓯᖓ 359 - 6(2): ᓄᓇᕗᒥ ᓄᓇᓖᑦ ᑲᑐᔾᔨᖃᑎᒌᖏᑦ ᐊᕐᕌᒍᑕᒫᑦ ᑲᑎᒪᓂᖏᑦ (ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᓇᑯᕐᒦᒃ, ᐅᖃᖅᑏ, ᐊᒻᒪᓗ ᐅᓪᓛᒃᑯᑦ ᓄᓇᕗᒻᒥᐅᑦ, ᒪᓕᒐᓕᐅᖅᑏᑦ.  

 

ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᐅᖃᐅᓯᖃᕈᒪᓪᓗᖓ ᑲᔪᓯᑦᑎᐊᓚᐅᕐᓂᖓᓂ ᓄᓇᕗᒻᒥ ᑲᑐᔾᔨᖃᑎᒌᑦ ᓄᓇᓖᑦ 

ᒐᕙᒪᖏᓐᓂ ᐊᕐᕌᒍᑕᒫᖅᓯᐅᒻᒥᒃ ᑲᑎᒪᓂᖃᓚᐅᕐᒪᑕ ᓅᕖᕝᕙᖑᓚᐅᖅᑐᒥ. ᑖᓐᓇ ᐱᒻᒪᕆᐅᔪᖅ ᑲᑎᑎᑦᑎᓚᐅᖅᐳᑦ 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓄᓇᕗᒻᒥ ᕼᐋᒻᒪᓚᐅᔪᓂᒃ ᑐᓐᖓᕕᖃᖅᑎᑦᑎᓪᓗᑎᓪᓗ ᑐᑭᖃᑦᓯᐊᖅᑐᓂ ᐅᖃᖃᑎᒌᓐᓂᕐᒧᑦ ᐊᒻᒪᓗ 

ᐱᓕᕆᖃᑎᒌᓐᓂᕐᒧᑦ.  

 

ᐅᖃᖅᑏ, ᑲᑎᒪᖃᑕᐅᔪᓐᓇᓚᐅᕋᒪ ᓯᕗᓕᖅᑎ ᐃᓚᐅᓪᓗᓂ ᑖᒃᑯᐊ ᐃᓚᖏᓪᓗ ᒥᓂᔅᑕᐅᖃᑎᒃᑲ, 

ᐅᖃᐅᓯᖃᕈᓐᓇᖅᓯᓚᐅᕋᑦᑕ ᓂᕈᐊᖅᑕᐅᓯᒪᔪᖁᑎᑦᑎᓐᓂ ᓄᓇᓕᖕᓂ. ᐱᒻᒪᕆᐅᓚᐅᖅᐳᖅ ᐃᓚᐅᕝᕕᒋᓪᓗᒍ 

ᕼᐋᒻᒪᓚᒃᑯᑦ ᓯᕗᓕᖅᑎᖏᑦ ᓴᓐᖏᑦᑎᒋᐊᕐᓗᒋᓪᓗ ᐊᒃᑐᐊᖃᑎᒌᓐᓂᐊᕐᓂᕆᔭᐅᔪᑦ ᐊᒻᒪᓗ ᓄᓇᕗᑦ ᒐᕙᒪᑦᑎᓐᓄᑦ 

ᑖᒃᑯᐊᓗ ᕼᐋᒻᒪᓚᒃᑯᑦ ᐱᔨᑦᓯᕋᖅᐸᒃᑲᑦᑎᓐᓄᑦ.  

 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᐃᓚᖓᑦ ᐅᖃᐅᓯᐅᓚᐅᖅᑐᖅ ᑲᑎᒪᓂᖕᒥᑦ ᐅᒃᑯᐃᖓᓪᓗᓂ ᑲᑎᒪᓂᕐᒥᒃ, 

ᑐᓐᖓᕕᓕᐅᓚᐅᖅᑐᑦ ᓄᓇᓕᖕᓂᑦ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᒃᑯᑦ ᐃᖅᑲᓇᐃᔭᖅᑎᖏᓐᓂᒃ ᓄᓇᕗᒻᒥᓪᓗ 

ᐱᓕᕆᖃᑎᒋᔭᓂᒃ ᐱᓕᕆᐊᖃᖅᖢᑎᒃ ᐊᖓᔪᖅᑳᕆᔭᓂᒃ ᐊᐅᓚᑦᑎᔨᒻᒪᕆᖕᓂᓪᓗ ᒪᐃᔭᓂᒡᓗ.  

 

ᑕᒪᓐᓇ ᐱᓕᕆᖃᑎᒌᒍᑕᐅᔪᖅ ᑲᔪᓯᑎᑦᑎᓚᐅᖅᐳᖅ ᑲᔪᓯᓂᖃᑦᑎᐊᖅᑐᒥᒃ ᐅᖃᖃᑎᒌᖕᓂᕐᒥᒃ 

ᐊᔪᖅᑎᑦᑎᓐᖏᖦᖢᓂᓗ ᐊᒥᖅᑳᖃᑎᖃᕐᓂᕐᒥᒃ ᐃᓱᒪᒋᔭᐅᔪᓂᒃ, ᐱᕕᒃᓴᒥᒃ ᐱᑎᑦᑎᔪᓐᓇᕐᓂᕐᒥᒃ ᐱᓕᕆᐊᒃᓴᒧᑦ 

ᑐᓴᖅᑕᐅᔪᒃᓴᓂᒃ ᐱᒻᒪᕆᐅᓛᓂᒡᓗ, ᐋᖅᑭᒃᓱᐃᕙᓪᓕᐊᓂᕐᒥᒃ ᖃᐅᔨᒋᐊᕐᕕᖃᕈᓐᓇᕐᓂᕐᒥᒃ ᐱᓕᕆᖃᑎᒌᖕᓂᕐᒥᒡᓗ. 

ᑲᑎᒪᓚᐅᖅᑎᓪᓗᒋᑦ, ᓄᓇᕗᒻᒥ ᕼᐋᒻᒪᓚᐃᑦ  

 

ᑲᑐᔾᔨᖃᑎᒌᖏᑦ ᑲᑐᔾᔨᓚᐅᖅᐳᑦ ᓯᕗᓪᓕᐅᔾᔭᐅᔭᕆᐊᓕᖕᓂᒃ ᕼᐋᒻᒪᓚᒃᑯᓐᓄᑦ ᐱᖁᔨᕗᖔᕈᑎᒃᑯᑦ 

ᑐᕌᖓᑎᑕᐅᓪᓗᑎᒃ ᓄᓇᕗᒻᒥ ᐱᓕᕆᕝᕕᖕᓄᑦ. ᑖᒃᑯᐊ ᐱᖁᔨᕗᖔᕈᑎᑦ ᓯᕗᓕᕐᓂᐊᖅᑐᑦ ᐱᓇᓱᒃᑕᑦᑎᓐᓂᒃ 

ᐱᓕᕆᖃᑎᒌᒃᑎᓪᓗᑕ ᐱᐅᓯᒋᐊᕐᓗᒍ ᖃᓄᐃᓐᖏᑦᑎᐊᕐᓂᖅ ᐊᔪᖅᓴᓐᖏᓐᓂᕐᓗ ᓄᓇᓕᑦᑎᓐᓂ.  

 

ᐅᖃᖅᑏ, ᑲᔪᓯᑦᑎᐊᕐᓂᖓ ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᖏᑦ ᐊᕐᕌᒍᑕᒫᖅᓯᐅᑎᒥᒃ ᑲᑎᒪᓂᖃᑦᑎᓪᓗᒋᑦ 

ᑕᑯᒃᓴᐅᑎᑦᑎᕗᖅ ᐊᖏᖅᓯᒪᓂᖏᓐᓂᒃ ᐊᒻᒪᓗ ᐊᖏᖅᓯᒪᓂᖏᓐᓂᒃ ᓄᓇᓕᓐᓂ ᐊᒻᒪᓗ ᓄᓇᕗᒻᒥ ᑲᑐᔾᔨᖃᑎᒌᑦ. 

ᑲᑎᓪᓗᑕ, ᓇᓗᓇᐃᖅᓯᒃᑲᓐᓂᓚᐅᖅᐳᒍᑦ ᑲᑐᔾᔨᓪᓗᑕ ᑕᐅᑐᖅᑰᖅᑕᑦᑎᓐᓂᒃ ᐱᕈᖅᐸᓪᓕᐊᑦᑎᐊᖅᑐᒧᑦ ᓄᓇᕗᒻᒧᑦ 

ᐊᒻᒪ ᓴᓐᖏᔪᒥᒃ ᐱᓕᕆᖃᑎᒌᒡᓗᑕ ᒐᕙᒪᒃᑯᑦ ᐊᒻᒪ ᓄᓇᓖᑦ ᒐᕙᒪᖏᑦ.  

 

ᑭᖑᓪᓕᖅᐹᒥᒃ, ᐅᖃᖅᑎᑦᑎᔩ, ᖁᔭᓕᔪᒪᕙᒃᑲ ᐋᖅᑭᒃᓱᐃᓚᐅᖅᑐᑦ, ᕼᐋᒻᒪᓚᒃᑯᑦ ᓯᕗᓕᖅᑎᖏᑦ, ᑕᐃᒃᑯᐊᓗ 

ᐃᑲᔪᓚᐅᖅᑐᑦ ᑲᑎᒪᓂᕐᒥ ᑲᔪᓯᑦᑎᐊᖁᓪᓗᒍ. ᐊᒃᓱᕈᖅᖢᑎᒃ ᐱᓕᕆᖃᑦᑕᕐᓂᖏᑦ ᐊᒻᒪ ᑲᑐᔾᔨᖃᑎᒌᒍᓯᖏᑦ 

ᑐᓐᖓᕕᓕᐅᖅᓯᒪᔪᑦ ᐱᕙᓪᓕᐊᖏᓐᓇᖁᓪᓗᒋᑦ ᐊᒻᒪ ᑲᑐᔾᔨᖃᑎᒌᒍᑕᐅᖏᓐᓇᖁᓪᓗᒋᑦ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓄᓪᓗ, ᒥᔅᑕ 

ᑕᐃᕕᑎ ᐊᕿᐊᕈᖅ.  

 

ᐊᖓᔪᖅᑳᑉ ᐅᖃᐅᓯᖓ 360 - 6(2): ᑐᓴᒐᒃᓴᖅ ᑭᕙᓪᓕᕐᒥ ᓄᓇᓕᖏᓐᓄᑦ ᐊᖅᑯᑎᓕᐅᕐᓂᕐᒧᑦ ᖃᐅᔨᓴᕐᓂᖅ 

(ᐊᕿᐊᕈᖅ, ᑕ) 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᕈᓐᓃᖅᑐᖅ) ᐅᓪᓛᒃᑰᖅᐸᒃᑲ 

ᖁᑦᑎᑦᑐᒥᐅᑦ ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ.  

 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᔪᖓ ᑐᓴᖅᑎᑦᓯᒋᐊᕈᒪᓪᓗᖓ ᑭᕙᓪᓕᕐᒥ ᐊᑐᕆᐊᓕᐅᕐᓂᕐᒧᑦ 

ᖃᐅᔨᓴᕈᑕᐅᔪᒥᒃ. ᖁᕕᐊᑦᑐᖓ ᐅᖃᕈᓐᓇᕋᒪ ᐱᔭᕇᖅᑕᐅᕋᑖᓚᐅᕐᖓᑦ ᑲᑎᓪᓚᑦᑖᖅᓯᒪᓪᓗᑎᒃ ᓄᓇᓕᓐᓂ 

ᑐᓴᕆᐊᕐᕕᖃᕐᓂᖏᑦ ᑕᒪᑐᒪ ᐱᓕᕆᐊᑉ ᒥᑦᓵᓄᑦ.  

 

ᑕᖅᑭᐅᓚᐅᖅᑐᒥ, ᐱᓕᕆᕕᑦᑎᓐᓂ ᐃᖅᑲᓇᐃᔭᖅᑏᑦ ᐳᓚᕋᓚᐅᖅᑐᑦ ᑭᕙᓪᓕᕐᒥ ᑐᓴᕐᕕᖃᕆᐊᕈᒪᓪᓗᑐᒃ ᐊᕐᕌᒍᓕᒫᒥ 

ᐊᑐᕆᐊᓕᐅᑐᐃᓐᓇᕆᐊᖃᕐᓂᖏᓐᓄᑦ ᑲᓲᒪᓕᖅᑎᑕᐅᓗᑎᒃ ᑕᓪᓕᒪᑦ ᓄᓇᓖᑦ. ᐳᓚᕋᕐᕕᐅᓚᐅᖅᑐᑦ ᑲᖏᖅᖠᓂᖅ, 

ᑎᑭᕋᕐᔪᐊᖅ, ᐃᒡᓗᓕᒑᕐᔪᒃ, ᖃᒪᓂᑦᑐᐊᖅ, ᐊᕐᕕᐊᓪᓗ. ᑲᑎᖃᑎᖃᖃᑦᑕᓚᐅᖅᑐᒍᑦ ᓄᓇᓕᓐᓂᒥᐅᑕᕐᓂᒃ, ᕼᐊᒻᓚᒃᑯᑦ 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᑎᒪᔨᖏᓐᓂᒃ, ᐊᖑᓇᓱᑦᑐᓕᕆᔨᒃᑯᑦ ᑲᑐᔾᔨᖃᑎᒌᖏᓐᓂᒃ, ᑭᕙᓪᓕᖅ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ, ᐊᒥᓱᓂᓪᓗ 

ᓄᓇᓕᖏᓐᓂ ᓇᒻᒥᓂᖃᖅᑎᐅᔪᓂᒃ.  

 

ᐅᖃᖅᑎᑦᑎᔩ, ᓯᕗᓪᓕᖅᐹᒥᒃ ᑭᐅᓂᕆᓚᐅᖅᑕᖏᑦ ᓄᐊᓚᐅᖅᑕᕗᑦ ᓄᓇᓕᓐᓂᒃ ᑐᓴᕈᒥᓇᖅᑐᑦ. ᑭᕙᓪᓕᕐᒥᐅᑦ 

ᖁᕕᐊᓱᑦᑐᑦ ᑲᓲᒪᑎᓕᕋᔭᕐᓂᕐᒥᓂᒃ ᐊᓯᒥᓄᑦ ᓄᓇᓕᓐᓄᑦ ᐊᑭᑭᓪᓕᒋᐊᕋᔭᕐᓂᖏᓐᓂᓪᓗ ᐱᑕᖃᕆᐊᖃᓪᓚᕆᑦᑐᑦ 

ᓂᐅᕕᐊᑦᓴᐃᑦ ᐱᔨᑦᓯᕋᐅᑏᓪᓗ ᓄᓇᓕᓐᓂ.  

 

ᐃᓱᒫᓘᑕᐅᓗᐊᖑᐊᖅᓯᒪᔪᑦ ᓅᑦᑕᖃᑦᑕᕐᓂᖏᑦ ᑐᑦᑐᐃᑦ ᐃᓅᓯᓕᕆᓂᕐᒧᓪᓗ ᑮᓇᐅᔭᓕᕆᓂᕐᒧᑦ 

ᐊᑦᑐᐃᓂᖃᕋᔭᕐᓂᖓ ᐅᑐᕆᐊᖅ.  

 

ᑭᕙᓪᓕᕐᒥᐅᑦ ᐅᐸᒍᓐᓇᖅᓯᓚᐅᖏᑉᐸᑕ ᑲᑎᒪᓂᐅᔪᓄᑦ, ᓱᓕ ᓄᐊᑦᓯᔪᒍᑦ ᐃᓱᒪᒋᔭᖏᓐᓂᒃ ᖃᕆᓴᐅᔭᒃᑯᑦ. 

ᐊᔭᐅᖅᑐᕆᐊᖅᑲᒃᑲ ᑕᑕᑎᕆᑯᓪᓗᒋᑦ ᑎᑎᕋᕐᕕᑦᓴᓂᒃ ᑭᕙᓪᓕᕐᒥ ᐊᑐᕆᐊᓕᐅᕐᓂᕐᒧᑦ ᖃᐅᔨᓴᕐᓂᐅᔪᒧᑦ 

ᖃᕆᓴᐅᔭᒃᑯᑦ ᑭᒡᓕᓯᓂᐊᕈᑕᐅᔪᓂᒃ ᐊᑐᐃᓐᓇᐅᔪᑦ ᓄᓇᕗᑦ ᒐᕙᒪᒃᑯᖏᑕ ᐃᑭᐊᖅᑭᕕᒃᑯᑦ ᑐᑭᓯᒋᐊᕐᕕᖓᓂ. 

ᑕᒪᓐᓇ ᐱᒻᒪᕆᐅᓪᓗᓂ ᐱᕕᑦᓴᖃᕐᕕᐅᔪᖅ ᓂᓪᓕᕆᐊᕈᓐᓇᕐᓗᓯ ᑐᓴᖅᑕᐅᒍᒪᒍᑦᓯ ᐃᓚᒋᓕᐅᔾᔭᐅᒍᒪᒍᑦᓯᓗ 

ᐅᓂᒃᑳᓕᐊᑦᓴᒥᒃ, ᐊᑐᐃᓐᓇᕈᓛᖅᑐᖅ ᑕᕝᕙᓂ ᐊᕐᕌᒎᑉ ᓄᓐᖑᕈᔪᐊᓂ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᐊᕙᑎᓕᕆᓂᕐᒧᑦ, ᒥᔅᑕ ᖃᕝᕕᒃ.  

 

ᐊᖓᔪᖅᑳᑉ ᐅᖃᐅᓯᖓ 361 - 6(2): ᓄᓇᕗᒥ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᒪᒃᑯᒃᑐᑦ ᐅᖃᐅᔾᔪᐃᔩᑦ 

ᑲᑎᒪᔨᖏᑦ (ᖃᕝᕕᒃ) 

 

ᐊᖓᔪᖅᑳᖅ ᑖᓂᐅᓪ ᖃᕝᕕᒃ: ᓇᑯᕐᒦᒃ, ᐅᖃᖅᑏ. ᐅᓪᓛᒃᑯᑦ ᒪᓕᒐᓕᐅᖅᑎᐅᖃᑎᒃᑲ.  

 

ᐅᖃᖅᑎ, ᓄᓇᕗᒻᒥᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᒪᒃᑯᒃᑐᑦ ᐅᖃᐅᔨᒋᐊᖅᑎᑦ ᑲᑎᒪᔨᕋᓛᖏᑦ 

ᐊᒥᓱᕈᖅᐸᓪᓕᐊᖕᒪᑕ ᕿᓂᖅᖢᑎᒡᓗ ᓄᑖᓂᒃ ᐃᓚᒋᔭᒃᓴᓂᒃ. ᑲᔪᖏᕐᓴᖅᐸᒃᑲ ᓄᓇᕗᒻᒥᐅᓕᒫᑦ ᒪᒃᑯᒃᑐᑦ ᐅᑭᐅᓕᑦ 

ᐊᑯᓐᓂᖓᓂᒃ 16 ᐊᒻᒪᓗ 35, ᐱᓗᐊᖅᑐᒥᒃ ᑭᕙᓪᓕᕐᒥᐅᓂᒃ ᐊᒻᒪᓗ ᕿᑎᕐᒥᐅᓂᒃ ᐃᓱᒪᖁᓪᓗᒋᑦ ᐆᒃᑐᕐᓗᑎᒃ 

ᐃᓚᒋᔭᐅᓗᑎᒡᓗ ᑲᑎᒪᔪᓄᑦ ᓂᐱᖏᑦ ᑐᓴᖅᑕᐅᖁᓪᓗᒋᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᐱᔾᔪᑕᐅᔪᑦ ᐊᒻᒪᓗ 

ᐱᒋᐊᖅᑕᐅᓯᒪᔪᑦ ᐊᒃᑐᐃᔪᓂᒃ ᓄᓇᕗᒻᒥᑦ. ᕿᓂᖅᑐᒍᑦ ᐱᓯᒪᔪᒪᓪᓗᑕ ᒪᒃᑯᒃᑐᓂᒃ ᐅᖃᐅᔾᔨᒋᐊᖅᑎᑦ ᑲᑎᒪᔨᕋᓛᓂᒃ 

ᑭᒡᒐᖅᑐᐃᓂᐊᖅᑐᖅ ᑕᒪᐃᓐᓂᒃ ᐊᕕᒃᑐᖅᓯᒪᔪᓂᒃ ᓄᓇᕗᒻᒥᑦ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᒪᒃᑯᒃᑐᑦ ᐃᓚᒋᔭᐅᔪᑦ ᐱᕕᖃᕐᓂᐊᖅᑐᑦ ᐃᒫᒃ:  

 

 ᐱᑎᑦᑎᕙᒡᓗᑎᒃ ᒪᒃᑯᒃᑐᑦ ᐃᓱᒪᒋᔭᖏᓐᓂᒃ ᐅᖃᐅᓯᖃᕐᕕᒋᔭᖏᓐᓂᒡᓗ ᓄᓇᕗᑦ ᒐᕙᒪᖓᑕ ᓯᓚᐅᑉ 

ᐊᓯᔾᔨᖅᐸᓪᓕᐊᓂᖓᓄᑦ ᐱᓕᕆᐊᖑᕙᒃᑐᓄᑦ, ᐊᑐᐊᒐᕐᓄᑦ ᐱᓕᕆᐊᒃᓴᓄᓪᓗ. 

  

 ᐅᖃᐅᔾᔪᐃᓗᑎᒃ ᓄᓇᕗᑦ ᒐᕙᒪᒃᑯᑦ ᓴᖅᑭᑉᐸᓪᓕᐊᔪᓂᒃ ᓯᓚ ᐊᓯᔾᔨᖅᐸᓪᓕᐊᔪᒧᑦ ᐃᓱᒪᒋᔭᒃᓴᓄᑦ 

ᐃᓱᒫᓘᑕᐅᔪᓄᑦ ᓄᓇᕗᒻᒥ ᒪᒃᑯᒃᑐᓄᑦ. 

  

 ᐅᔾᔨᕆᔭᐅᓕᖅᑎᓪᓗᒋᑦ ᓄᓇᕗᒥᐅᑦ ᓯᓚ ᐊᓯᔾᔨᖅᐸᓪᓕᐊᔪᒧᑦ ᐱᔾᔪᑕᐅᔪᑦ ᐊᒃᑐᐃᔾᔪᑕᐅᓲᑦ ᓄᓇᖏᓐᓄᑦ.  

 

 ᑭᒡᒐᖅᑐᕐᓗᒋᑦ ᓄᓇᕗᒻᒥ ᒪᒃᑯᒃᑐᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᑲᑎᒪᓂᐅᖃᑦᑕᕐᓂᐊᖅᑐᓄᑦ.  

 

 ᐱᕕᖃᕐᓗᑎᒃ ᐃᓚᒋᔭᐅᔪᓐᓇᖅᓯᓗᑎᒃ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᓯᕗᓕᖅᑎᓂᒃ ᓄᓇᕗᒻᒥ.  

 

ᐱᓇᓱᐊᕐᓂᐊᕐᓗᑎᒃ, ᑲᔪᖏᖅᓴᖅᐸᒃᑲ ᒪᒃᑯᒃᑐᑦ ᑕᑯᒋᐊᖁᓪᓗᒋᑦ ᐃᑭᐊᖅᑭᕕᖕᒥᒃ 

www.climatechangenunavut.ca, ᐳᓛᕐᓗᑎᒃ ᓄᓇᓕᖕᓂᒃ ᒐᕙᒪᒃᑯᓐᓂᒃ ᑐᓴᐅᒪᔪᓕᕆᔨᐅᑉ ᑎᑎᕋᕐᕕᖓᓂ 

https://linkprotect.cudasvc.com/url?a=http%3a%2f%2fwww.climatechangenunavut.ca&c=E,1,lQtRcYEFhp4CNCiwAE6uCgjcTTcgIipXfGSeP3Cg_sl7XXhKJHMZpbciATIuaihwXR5HhVZiVFZaXiS77Th_5R7332dL3LG0W4CnmF4Whm00tA,,&typo=1


ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᕝᕙᓘᓐᓃᑦ ᖁᑦᓯᓂᖅᓴᓄᑦ ᐃᓕᓐᓂᐊᕐᕕᒻᒧᑦ ᐱᓂᐊᕐᓗᑎᒃ ᐱᓇᓱᐊᕈᑎᒥᒃ ᓇᒃᓯᐅᑎᓂᐊᕐᓗᒍ ᓄᓇᕗᒻᒥᑦ ᓯᓚᐅᑉ 

ᐊᓯᔾᔨᖅᐸᓪᓕᐊᓂᖓᓄᑦ ᒪᒃᑯᒃᑐᑦ ᐅᖃᐅᔾᔨᒋᐊᖅᑎᑦ ᑲᑎᒪᔨᕋᓛᖏᓐᓄᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᑲᒪᒋᔭᖃᖅᑐᖅ ᐃᖅᑲᓇᐃᔭᖅᑎᓄᑦ ᐊᑦᑕᕐᓇᖅᑐᓂᒃ 

ᓇᓪᓕᐅᒃᑯᒫᓂᓪᓗ ᖃᐅᔨᓴᖅᑎᓄᑦ, ᒥᔅ ᓇᑲᓱᒃ.  

 

ᐊᖓᔪᖅᑳᑉ ᐅᖃᐅᓯᖓ 362 - 6(2): ᑐᓐᖓᓱᑦᑎᑕᐅᓂᖓ ᓄᓇᑦᓯᐊᑉ ᒥᓂᔅᑕᖓ ᐱᓐᔅ ᒪᑲᐃ (ᓇᑲᓱᒃ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ ᐃᓕᓴᕆᒃᑲᓐᓂᕈᓐᓇᕋᕕᖓ. (ᑐᓵᔨᑎᒍᑦ) ᐅᖃᖅᑎᑦᑎᔩ, 

ᓂᑯᕕᑦᑐᖓ ᐅᓪᓗᒥ ᐅᐱᒍᓱᓐᓂᕐᒧᑦ ᒪᓕᒐᓕᐅᖅᑎ ᕕᓐᔅ ᒪᑲᐃ ᐱᔭᑦᓴᖅᑖᖅᑎᑕᐅᕋᑖᓚᐅᖅᑎᓪᓗᒍ ᓄᓇᑦᓯᐊᕐᒥ 

ᒥᓂᔅᑕ ᑲᒪᒋᔭᓕᒃ ᐃᖅᑲᓇᐃᔭᖅᑎᓄᑦ ᐊᑦᑕᕐᓇᖅᑐᓂᒃ ᓇᓪᓕᐅᒃᑯᒫᓂᓪᓗ ᖃᐅᔨᓴᖅᑎᒃᑯᓐᓄᑦ. ᒥᓂᔅᑕ ᒪᑲᐃ 

ᑲᒪᒋᔭᑦᓴᖃᖃᑎᒌᑦᓱᓄᓪᓗ ᑖᑦᓱᒪᖓ ᐱᓕᕆᐊᑦᓴᕐᒥᒃ ᑭᒡᒐᖅᑐᖅᑕᑎᓐᓄᑦ ᐅᑭᐅᖅᑕᖅᑐᓂ.  

 

ᒥᓂᔅᑕ ᒪᑲᐃ ᐱᔨᑦᓯᕋᖅᑐᖅ ᓯᕗᓪᓕᖅᐹᒥᒃ ᒪᓕᒐᓕᐅᖅᑎᐅᓪᓗᓂ ᕼᐊᐃ ᕆᕗ ᓂᒋᖅᐸᓯᒻᒧᑦ ᑭᓯᐊᓂ ᓇᑦᓴᖅᑐᖅ 

ᑲᔪᓯᓂᖃᑦᓯᐊᖅᓯᒪᓂᖓᓄᑦ ᐱᓕᕆᐊᖃᕐᓂᕐᒧᑦ ᕼᐊᐃ ᕆᕗ ᓄᓇᓕᓐᓂ ᑲᑎᒪᔨᖏᓐᓄᑦ, ᐃᖅᑲᓇᐃᔭᖅᓯᒪᑦᓱᓂ 

ᑎᒍᔭᐅᓯᒪᕕᒻᒥ ᓄᓇᓕᓐᓂᓪᓗ ᖃᑦᑎᕆᔨᒃᑯᓐᓄᑦ, ᐱᓕᕆᐊᑦᓴᖃᕐᓂᕐᒧᓪᓗ ᓇᒻᒥᓂᖃᖅᑎᓂᒃ. 

 

ᐅᖃᖅᑎᑦᑎᔩ, ᓂᕆᐅᒋᔭᖃᖅᑐᖓ ᐱᓕᕆᖃᑎᒋᓂᐊᕐᓗᒍ ᒥᓂᔅᑕ ᒪᑲᐃ ᐊᔪᓐᖏᓐᓂᖅᓴᐅᓕᖁᓪᓗᒋᑦ 

ᐃᖅᑲᓇᐃᔭᕐᕕᒻᒥ ᐊᑦᑕᕐᓇᖅᑕᐃᓕᒪᓂᕐᒧᑦ ᓄᓇᕗᒻᒥ ᓄᓇᑦᓯᐊᕐᒥᓪᓗ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑲᔪᓯᓚᐅᓐᖏᓂᑦᑎᓐᓄᑦ ᐊᐃᑉᐹᓄᑦ ᑲᑎᒪᔾᔪᑎᒃᓴᒧᑦ, ᐃᖅᑲᐃᑎᑦᑎᔪᒪᕗᖓ ᒪᓕᒐᓕᐅᖅᑎ 

ᖃᐃᕐᓂᖅ, ᖁᐊᓴ ᐊᒻᒪ ᕿᓕᖅᑎ ᑕᕝᕙᓃᔾᔮᓐᖏᒻᒪᑕ ᐅᓪᓛᖑᔪᖅ.  

 

ᑲᑎᒪᔾᔪᑎᒃᓴᖅ 3. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᓇᑦᓯᓕᖕᒧᑦ, ᒥᔅᑕ ᖂᑭᐊᖅ.  

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 484 - 6(2): ᐅᐱᒋᔭᐅᓂᖏᑦ ᓄᓇᕗᑦ ᑲᒥᓯᓇᒧᑦ ᐃᓕᓴᕆᔭᐅᓚᐅᖅᑐᑦ ᐊᒻᒪᓗ 

ᐃᖏᕐᕋᓂᖃᑦᑎᐊᓚᐅᕐᓂᖓ ᐃᖅᓱᒐᖅ (ᖂᑭᐊᖅ)  

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑏ, ᐅᓪᓗᒥ ᓂᑯᕕᑦᑐᖓ ᐅᐱᒍᓱᒍᒪᓪᓗᖓ 

ᓂᕈᐊᖅᑎᒋᓯᒪᔭᓐᓂᒃ ᑕᓗᕐᔪᐊᕐᒥ ᐊᒻᒪᓗ ᑰᒑᕈᒻᒥ ᑖᒃᑯᐊ ᑐᓂᔭᐅᓚᐅᖅᑐᑦ ᓄᓇᕗᒻᒥ ᑲᒥᓴᓇᒧᑦ 

ᐃᓕᓴᕆᔭᐅᔾᔪᑎᒥᒃ.  

 

ᐅᖃᖅᑏ, ᓂᑯᕕᑦᑐᖓ ᖁᔭᓕᔪᒪᓪᓗᖓ ᐅᖃᖅᑎᐅᑉ ᐃᖅᓱᒐᕐᒥᒃ ᐳᓚᕋᕐᓂᕆᓚᐅᖅᑕᖓᓄᑦ ᑕᒪᒃᑮᓐᓄᑦ 

ᓂᕈᐊᖅᑕᐅᕕᒋᓯᒪᔭᓐᓄᑦ. ᐃᖅᑲᐅᒪᔪᒃᓴᐅᕗᓯ ᑕᕝᕙᓂ ᑕᖅᑭᕆᔭᑦᑎᓐᓂ ᑕᓗᕐᔪᐊᕐᒥᐅᑦ, ᑰᒑᕐᔪᖕᒥᐅᑦ 

ᑕᑯᔪᓐᓇᖅᓯᓚᐅᕐᒪᑕ ᐊᒻᒪᓗ ᐃᓕᓐᓂᐊᒃᑲᓐᓂᖅᖢᑎᒃ ᐃᖅᓱᒐᐅᑉ ᒥᒃᓵᓄᑦ, ᒪᓕᒐᓕᐅᕐᕕᐅᑉ ᒥᒃᓵᓄᑦ, ᐊᒻᒪᓗ 

ᓄᓇᕗᑦ ᑲᒥᓴᓇᖓᑕ ᒥᒃᓵᓄᑦ ᐊᒻᒪᓗ ᑎᑎᕋᕐᕕᖓᑕ ᒥᒃᓵᓄᑦ.  

 

ᑐᓂᔭᐅᓚᐅᖅᑐᑦ ᓄᓇᕗᒻᒥ ᑲᒥᓯᓇᐅᑉ ᑐᓐᓂᖅᑯᓯᐊᖏᑦ ᐃᓚᖃᓚᐅᖅᐳᑦ ᓄᓇᓕᖕᓂᓐᖔᖅᑐᓂᒃ 

ᐊᑭᓕᖅᓱᖅᑕᐅᓐᖏᖦᖢᑎᒃ ᐱᓕᕆᕙᒃᑐᓂᒃ, ᐱᖏᖕᓇᖅᑐᓕᕆᔨᓂᒃ, ᖃᑦᑎᕆᔨᓂᒃ ᐃᑲᔪᖅᑎᓂᒃ ᐊᒻᒪ ᐃᓐᓇᕐᓂᒃ 

ᐃᓕᑕᕆᔭᐅᓯᒪᔪᓂᒃ ᖃᐅᔨᒪᔪᓂᒃ ᐸᐸᑦᑎᔨᐅᓂᖏᓐᓂᒃ. ᐊᒻᒪᓗᑦᑕᐅᖅ, ᐃᓄᐃᑦ ᑕᑯᒃᓴᐅᑎᑦᑎᔪᑦ 

ᑲᑉᐱᐊᑕᐃᑦᑑᓂᕐᒥᒃ ᐊᓐᓇᐅᒪᔪᓐᓇᕐᓂᕐᒥᒡᓗ ᐱᔭᕆᐊᖃᖅᑎᓪᓗᒋᑦ.  



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᐅᑯᐊ ᐃᓄᐃᑦ ᑐᓂᔭᐅᓚᐅᖅᐳᑦ ᖃᐅᔨᒪᓂᕐᒧᑦ ᐸᐸᑦᑎᔨᐅᓂᕐᒧᑦ ᐃᓕᑕᕆᔭᐅᔾᔪᑎᓂᒃ ᑕᓗᕐᔪᐊᕐᒥ: 

 

• ᐋᓕᔅ ᖁᐊᔾᔪᑦ; 

 

• ᐋᓂ ᑲᓇᔪᖅ ᐸᓂᓗᒃ; 

 

• ᒥᐊᓕ ᐃᑦᑐᖓ; ᐊᒻᒪᓗ 

 

• ᔭᐃᒥᓯ ᐃᑦᑐᓗᒃ. 

 

ᐱᖓᓱᑦ ᐃᓄᐃᑦ ᑲᑉᐱᐊᑦᑕᐃᑦᑑᓂᕐᒧᑦ ᐃᓕᓴᕆᔭᐅᔾᔪᑎᑖᓚᐅᖅᑐᑦ ᑕᓗᕐᔪᐊᕐᒥ: 

 

• ᒫᒃ ᓚᐃᐅᓪ; 

 

• ᔮᓂ ᐸᒥᐅᖅ ᐅᖃᖅᑐᓐᓄᐊᖅ; ᐊᒻᒪᓗ 

 

• ᑖᒥ ᑑᑕᓕᒃ. 

 

ᐅᖃᖅᑏ, ᐅᑯᐊ ᐃᓄᐃᑦ ᑐᓂᔭᐅᓚᐅᖅᐳᑦ ᖃᐅᔨᒪᓂᕐᒧᑦ ᐸᐸᑦᑎᔨᐅᓂᕐᒧᑦ ᐃᓕᑕᕆᔭᐅᔾᔪᒻᒥᑦ ᑰᒑᕐᔪᒻᒥ: 

 

• ᒪᕇ ᒪᐅᑎ; ᐊᒻᒪᓗ 

 

• ᓯᑑᓂ ᓂᕐᓗᖓᔪᖅ. 

 

ᓗᑦᒑᑦ ᐊᖑᑕᐅᓂᕐᒥᕐᓂᖅ ᑰᒑᕈᒻᒥᐅᖅ ᑲᑉᐱᐊᑦᑕᐃᑦᑑᓂᕐᒧᑦ ᐃᓕᑕᕆᔭᐅᔾᔪᑎᑖᓚᐅᖅᐳᖅ. 

 

ᐅᖃᖅᑏ, ᑲᒥᓯᓇ ᐋᕆᐊᒃ ᑐᓂᓯᓚᐅᖅᑐᖅ ᓇᓗᓇᐃᒃᑯᑕᓂᒃ ᐃᓕᑕᕆᔭᐅᓂᖏᓐᓄᑦ ᖃᑦᑎᕆᔨᐅᔪᑦ, ᕿᓂᖅᑎᐅᔪᑦ 

ᐊᒻᒪᓗ ᑲᓇᑕᒥ ᐅᓇᓕᒃᓴᔭᓐᖑᐊᖑᔪᑦ ᑕᒪᒃᑮᓐᓂ ᓄᓇᓕᓐᓂ. 

 

ᖁᔭᓕᓪᓚᕆᒍᒪᔪᖓ ᖁᔭᓕᓪᓗᖓᓗ ᑲᒥᓴᓇ ᐄᕙ ᐋᕆᐊᒃ ᑕᓗᕐᔪᐊᓕᐊᕈᓐᓇᓚᐅᕐᒪᑦ ᑰᒑᕐᔪᒻᒧᓪᓗ 

ᐃᓕᓴᕆᔭᐅᔭᖅᑐᖅᖢᓂ.  

 

ᐅᖃᖅᑎᑦᑎᔩ, ᐱᕕᖃᕈᒪᕗᖓ ᖁᔭᓕᔪᒪᓪᓗᒋᑦ ᑎᑎᕋᕐᕕᓕᕆᔨᖏᑦ ᑕᒪᐃᓐᓂᒃ ᐃᓕᓐᓂᐊᕐᕕᑦᑎᓐᓂ 

ᑐᓐᖓᓱᒃᑎᑦᑎᓚᐅᕐᓂᖏᓐᓄᑦ ᐃᑲᔪᓚᐅᕐᓂᖏᓐᓄᓪᓗ ᑖᓐᓇ ᐃᖅᓱᒐᖅ ᐳᓚᕋᖅᑎᓪᓗᒍ ᑲᒥᓯᓇᐅᓪᓗ 

ᑐᓐᓂᖅᑯᑎᒋᕙᒃᑕᖏᓐᓄᑦ ᐊᔪᕐᓇᓐᖏᑎᑕᐅᔪᓐᓇᕐᓂᖓᓄᑦ.  

 

ᐅᖃᖅᑏ, ᐊᐱᕆᕙᒃᑲ ᒪᓕᒐᓕᐅᖅᑎᓕᒫᑦ ᐅᐱᒍᓱᖃᑎᒋᔪᒪᓪᓗᒋᑦ ᑐᓂᔭᐅᓚᐅᖅᑐᓂᒃ ᑲᒥᓯᓇᐅᑉ ᑐᓂᕐᕈᑎᖏᓐᓂᒃ. 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐊᐃᕕᓕᒻᒧᑦ, ᒥᔅᑕ ᒪᓕᑭ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 485 - 6(2): ᐃᖅᓱᒐᖅ ᐊᐅᓪᓚᖅᓯᒪᓂᖓ ᓇᐅᔮᓄᑦ ᐊᒻᒪᓗ ᓴᓪᓕᓄᑦ (ᒪᓕᑭ)  

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑯᑦ ᒪᓕᒐᓕᐅᖅᑎᐅᖃᑎᒃᑲ ᑭᒡᒐᑐᖅᑕᒃᑲᓗ ᓄᓇᕗᒻᒥᐅᓪᓗ.  

 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᕗᖓ ᖁᔭᓕᔪᒪᓪᓗᖓ ᐃᓕᔅᓯᓐᓄᑦ ᑲᒥᓯᓇᒧᓪᓗ ᓄᓇᕗᒻᒧᑦ 

ᖃᖓᑦᑎᐊᓵᖅ ᐳᓛᕆᐊᓚᐅᕐᓂᔅᓯᓐᓄᑦ ᑕᒪᐃᓐᓄᑦ ᓇᐅᔮᖕᓄᑦ ᓴᓪᓕᕐᓄᓪᓗ ᐃᖅᓱᒐᕐᒧᑦ ᑕᑯᔭᖅᑐᖅᓯᒪᓂᕐᓄᑦ. 

 

ᐅᖃᖅᑏ, ᖃᐅᔨᒪᔪᒃᓴᐅᕗᑎᑦ ᑕᖅᑭᑦᑕ ᐱᒋᐊᕐᓂᐸᓗᐊᓂ, ᐃᖅᓱᒐᓕᐊᕐᓂᖅ ᐳᓚᕋᕈᓐᓇᓚᐅᕐᒪᑦ ᓇᐅᔮᓄᑦ 

ᓴᓪᓕᓄᓪᓗ ᓯᕗᓪᓕᖅᐹᑦᑎᐊᒥᒃ. 

 

ᐅᖃᖅᑎᑦᑎᔩ, ᐳᓛᕆᐊᕐᓂᖅ ᐱᑎᑦᑎᓚᐅᖅᐳᖅ ᐃᓕᓐᓂᐊᖅᑎᓂᒃ ᐃᓕᓐᓂᐊᕐᕕᑦᑎᓐᓂ ᓄᓇᓕᖕᒥᐅᓂᒡᓗ 

ᐱᕕᒃᓴᒥᒃ ᐃᓕᑦᑎᒃᑲᓐᓂᕐᓂᕐᒥᒃ ᑭᓱᓕᕆᔨᐅᕙᖕᒪᖔᑕ ᐃᖅᓱᒃᑖᖅ ᓴᖅᑭᑎᑦᑎᓂᖓᓗ, ᑭᓱᓕᕆᔨᐅᕙᖕᓂᖓᓂᒃ 

ᐅᖃᖅᑎᐅᑉ ᐃᓕᑦᑎᒃᑲᓐᓂᖅᖢᓂᓗ ᒪᓕᒐᓕᐅᕐᕕᖕᒥᒃ. 

 

ᐅᖃᖅᑏ, ᖁᕕᐊᓱᒃᑭᕗᖓ ᑐᓴᖅᑎᑦᑎᒋᐊᒃᓴᖅ ᒪᓕᒐᓕᐅᕐᕕᒻᒥ ᐅᖃᖅᑎ ᐊᒻᒪ ᑲᒥᓴᓇ ᐄᕙ ᐋᕆᐊᒃ 

ᐳᓛᕆᐊᕈᓐᓇᓚᐅᕐᒪᑦ ᐊᑖᑕᓐᓄᑦ, ᐹᓪ ᒪᓕᑭ, 6-ᓂᒃ ᓴᓇᓐᖑᐊᖅᑎᐅᖃᑕᐅᔪᖅ ᐃᑲᔪᖃᑕᐅᓚᐅᖅᑐᖅ 

ᓴᓇᖃᑕᐅᓪᓗᓂ ᐃᖅᓱᒐᕐᒥᒃ. ᐊᑖᑕᒐ ᖁᕕᐊᓱᑦᑐᒻᒪᕆᐅᓚᐅᖅᐳᖅ ᑲᑎᖃᑎᖃᕆᐊᖓ ᐃᖅᓱᒐᕐᒥᒃ ᐊᒻᒪ 

ᐃᖅᑲᐅᒪᔭᕐᒥᓂᒃ ᐅᖃᐅᓯᖃᖅᑐᓂ ᐅᕙᑦᑎᓐᓄᑦ ᓴᖅᑭᑕᐅᓂᖓᓄᑦ. 

  

ᐅᖃᖅᑎᑦᑎᔩ, ᐱᕕᖃᕈᒪᕗᖓ ᖁᔭᓕᔪᒪᓪᓗᒋᑦ ᓄᓇᓕᖕᓂ ᕼᐋᒻᒪᓚᒃᑯᑦ ᐊᐅᓚᑦᑎᔨᖏᑦ ᐊᒻᒪ ᑎᑎᕋᕐᕕᓕᕆᔨᖏᑦ 

ᑕᒪᐃᓐᓂᒃ ᐃᓕᓐᓂᐊᕐᕕᑦᑎᓐᓂ ᑐᓐᖓᓱᒃᑎᑦᑎᑦᑎᐊᓚᐅᕐᒪᑕ ᐃᑲᔪᖅᖢᑎᒡᓗ ᐃᖅᓱᒐᕐᒥᒃ ᐳᓚᕋᖅᑎᓪᓗᒋᑦ. 

(ᑐᓵᔨᒃᖂᖏᑦᑐᖅ) ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅ ᓄᑕᕋᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 486 - 6(2): ᓴᓕᔮᕐᕕᒻᒥ ᐃᓱᒫᓘᑕᐅᔪᑦ (ᓄᑕᕋᖅ)  

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᓴᖅᑮᔪᒪᓪᓗᖓ 

ᐊᒥᓱᑲᓪᓚᐅᔪᓂᒃ ᐃᓱᒫᓘᑎᐅᔪᓂᒃ ᓴᖅᑭᑕᐅᓯᒪᔪᓂᒃ ᓂᕈᐊᖅᑎᒋᓯᒪᔭᓐᓄᑦ ᐱᑦᔪᑎᖃᑦᑐᓂᒃ ᐱᔨᑦᑎᕈᑎᐅᕙᑦᑐᓂᒃ 

ᓴᐃᓕᔮᕐᕕᒃ ᑐᔪᒻᒥᕕᒻᒥ ᐃᖃᓗᓐᓂ. 

 

ᐅᖃᖅᑎᑦᑎᔩ, ᖃᖓᑦᑎᐊᓵᒃᑯᑦ ᓴᖅᑭᑎᑕᐅᓚᐅᖅᑐᑦ Facebook−ᑯᑦ ᑭᒃᑯᑐᐃᓐᓇᓄᑦ ᖃᐅᔨᑎᑦᑎᓚᐅᖅᐳᑦ 

ᐅᖃᐱᓘᑕᐅᔪᓂᒃ ᓂᖀᑦ ᐱᐅᓂᖏᓐᓂᒃ ᐃᓱᒫᓘᑕᐅᔪᓂᒡᓗ ᖁᐱᕐᕈᐃᑦ ᒥᒃᓵᓄᑦ ᑕᕝᕙᓂ ᐃᓂᒥ. ᖁᔭᓕᓚᐅᖅᐳᖓ 

ᑎᑎᖅᑲᐅᓯᐊᓚᐅᕋᒪ ᑭᒡᒐᖅᑐᐃᔨᒥᒃ ᓅᕙ ᒍᓛᒃᑯᓐᓂᑦ ᑲᒻᐸᓂᐅᔪᓂᒃ ᐱᔾᔪᑎᒋᓪᓗᒋᑦ ᑖᒃᑯᐊ ᐱᔾᔪᑕᐅᔪᑦ ᐊᒻᒪᓗ 

ᖃᓄᖅ ᑲᒪᒋᔭᐅᓚᐅᕐᒪᖔᑕ ᑲᒻᐸᓂᐅᔪᒧᑦ.  

  

ᑭᓯᐊᓂᓕ, ᓇᓗᓇᐃᖅᓯᔪᒪᕗᖓ ᓂᕈᐊᖅᑎᒋᔭᒃᑲ ᐊᑲᖅᓴᖏᓐᓂᕐᒥᓂᒃ ᐊᒻᒪ ᐃᓱᒫᓘᑎᒥᓐᓂᒃ ᐅᖃᐅᓯᖃᖅᐸᒻᒪᑕ 

ᑲᒪᒋᔭᐅᓪᓗᑎᒃ ᐊᒻᒪ ᐃᓱᒫᓘᑎᐅᓪᓗᑎᒃ ᐃᓅᖃᑎᒥᓄᑦ ᐊᒻᒪ ᑭᒡᒐᖅᑐᖅᑎᐅᓂᖏᓐᓄᑦ ᒪᓕᒐᓕᐅᕐᕕᒻᒥ 

ᐱᓕᕆᐊᖃᕐᓂᐊᕐᓂᕋᖅᓯᒪᕗᖓ ᐱᔪᓐᓇᕐᓂᓕᒫᒃᑯᑦ ᐱᔨᑦᓯᖅᑕᐅᑦᑎᐊᕋᓗᐊᕐᒪᖔᑕ. 

 

ᐅᖃᖅᑏ, ᓈᓚᐅᑎᒃᑰᖅᑎᑦᑎᕋᑖᓚᐅᕋᒪ ᓄᓇᑦᑎᓐᓂᒃ ᑐᓴᕆᐊᖅᑐᖅᑐᖓ ᓄᓇᓕᒻᒥᐅᓂᒃ ᐊᑐᖅᓯᒪᔭᖏᓐᓂᒃ 

ᐋᓐᓂᐊᕕᓕᐊᖅᑐᓄᑦ ᑐᔪᕐᒥᕕᒻᒥᑦ. ᑐᓴᓚᐅᕋᒪ ᐊᒥᓱᓂᒃ ᐃᓱᒫᓘᑎᐅᔪᓂᒃ ᓂᖀᑦ ᐊᒥᒐᕐᓂᖏᓐᓄᑦ ᐊᔾᔨᒌᓐᖏᑦᑐᓂᒃ 

ᐊᒻᒪᓗ ᐊᒥᓲᓂᖏᓐᓂᒃ, ᐃᓚᖏᑦ ᐋᓐᓂᐊᔪᑦ ᑳᓕᖃᑦᑕᕐᒪᑕ ᑕᑕᒐᐃᒻᒪᑦ. ᑐᓴᓚᐅᕋᒪ ᓴᓗᒻᒪᖅᓴᐅᑎᓕᖅᓯᒪᔪᒥᒃ 

ᑯᕕᓯᕕᖃᕐᓂᖓᓂᒃ ᐊᒻᒪ ᐃᒪᑦᑎᐊᕙᖃᕋᓂ ᐅᕝᕙᓘᓐᓃᑦ ᐃᒪᖃᕋᓂ.  

 

ᓂᕈᐊᖅᑎᒋᔭᒃᑲ ᐅᖃᐅᔾᔨᓚᐅᕐᒪᑕ ᐅᕙᓐᓂᒃ ᐊᖁᑎᐅᔪᑦ ᐃᑲᔪᕈᒪᓐᖏᒻᒪᑕ ᐃᑲᔪᖅᑕᐅᔪᓂᒃ, ᐱᖃᓯᐅᑎᓪᓗᒋᑦ 

ᐃᓐᓇᑐᖃᐃᑦ, ᐊᐅᓚᒍᓐᓇᖏᓐᓂᖏᓐᓄᑦ ᐊᒻᒪᓗ ᖃᐅᔨᒪᔫᔮᕐᓇᑎᒃ ᖃᖓᑕᓂᕆᕙᑦᑕᖏᓐᓂᒃ. 

 

ᐅᖃᖅᑏ, ᐃᖏᕐᕋᔾᔪᑎᑕᖃᕋᔪᖏᒻᒪᑦ ᖃᖓᑕᓲᒃᑯᕕᒻᒥ ᐋᓐᓂᐊᕕᓕᐊᖅᑐᑦ ᑎᑭᒐᐃᒻᒪᑕ ᐊᒻᒪᓗ 

ᐊᐅᓪᓚᕆᐊᖃᓕᕋᐃᒻᒪᑕ ᐅᖃᐅᔾᔭᐅᕙᑉᐳᑦ ᖃᐅᔨᒋᐊᖁᔭᐅᓪᓗᑎᒃ 6-ᒥ ᐅᓪᓛᒃᑯᑦ ᑕᒪᓐᓇ ᓯᕗᕙᓯᓗᐊᖅᑑᔮᕋᓂ. 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᐃᓱᒫᓘᑎᓂᒃ ᓴᖅᑭᑦᑎᔪᖃᖃᑦᑕᖅᓯᒪᖕᒪᑦ ᐃᓕᓐᓂᐊᖅᑎᑕᐅᖃᑦᑕᕐᓂᖏᑦ ᐃᖅᑲᓇᐃᔭᖅᑏᑦ ... 

 

ᐅᖃᖅᑎᑦᑎᔩ, ᑲᔪᓯᒍᒪᒐᒃᑯ ᐅᖃᐅᓯᕆᔭᕋ ᐊᖏᖅᑕᐅᔪᒪᕗᖓ ᒪᓕᒐᓕᐅᖅᑎᓕᒫᓄᑦ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᐊᖏᖅᑕᐅᔪᒪᕗᖅ ᐱᐊᓂᔅᓯᔪᓐᓇᖁᓪᓗᒍ ᐅᖃᐅᓯᔅᓴᒥᓂᒃ. ᐋᒡᒑᖅᑐᖃᖅᐹ? 

ᐱᑕᖃᓐᖏᒻᒪᑦ ᑲᔪᓯᑐᐃᓐᓇᕆᑦ, ᒥᔅ ᓄᑕᕋᖅ.  

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ.  

 

(ᑐᓵᔨᑎᒎᓕᖅᑐᖅ) ᐃᓕᖅᑯᓯᖃᑎᒌᓐᖏᑦᑐᓂᒃ ᐅᔾᔨᕈᓱᓕᕋᓗᐊᕈᑎᒃ ᐅᕝᕙᓘᓐᓃᑦ ᐋᓐᓂᖅᑐᓕᕆᓂᕐᒥᒃ, ᑕᒪᒃᑮᒃ 

ᐊᑐᖅᑕᐅᔭᕆᐊᖃᖅᖢᑎᒃ ᐃᓅᓕᓴᖅᑕᐅᔭᖅᑐᖅᑐᑦ ᑐᔪᕐᒥᕕᖏᓐᓂ ᐃᓄᖕᓂᒃ. ᐊᓪᓛᑦ, ᑲᑎᖃᑎᖃᕆᐊᖅᑐᕋᒪ 

ᓂᕈᐊᖅᑎᒋᓯᒪᔭᓐᓂᒃ ᑐᔪᒻᒥᕕᒻᒥ ᐅᕙᓐᓂᒃ ᐱᑦᑎᐊᖏᓐᓂᕋᖅᑕᐅᓚᐅᕋᒪ ᐊᒻᒪᓗ ᐃᓯᕈᒪᓇᖓ, ᑕᐃᒪᐃᒻᒪᑦ 

ᓯᓚᒦᓕᓚᐅᖅᑐᒍᑦ ᐃᒃᑮᓇᖅᑐᒥ. 

 

ᐅᖃᖅᑏ, ᒐᕙᒪᒃᑯᑦ ᐅᖃᐅᑎᕙᒃᑲ, ᐱᓗᐊᖅᑐᒥᓪᓗ ᒥᓂᔅᑕ ᐋᓐᓂᐊᖅᑐᓕᕆᔨᒃᑯᓐᓄᑦ, ᐱᓕᕆᖃᑎᖃᖁᓪᓗᒋᑦ 

ᐋᓐᓂᐊᕕᓕᐊᖅᑐᓄᑦ ᑐᔪᕐᒥᕕᓐᓂᑦ ᑳᓐᑐᕌᖃᖅᑐᓂᒃ ᑕᒪᒃᑯᓂᖓ ᐱᓕᕆᐊᖃᖁᓪᓗᒋᑦ. ᒥᓂᔅᑕ 

ᑐᑭᓯᒋᐊᒃᑲᓐᓂᕈᒪᑉᐸᑦ, ᖁᕕᐊᓱᒃᑲᔭᖅᑐᖓ ᑲᑎᖃᑎᒋᔪᓐᓇᕈᒃᑯ ᐊᒻᒪᓗ ᓇᓗᓇᐃᖅᓯᑲᓐᓂᕐᓗᖓ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᑎᔨᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᖁᕐᓗᖅᑐᕐᒧᑦ, ᒥᔅᑕ ᐊᓇᕕᓗᒃ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 487 - 6(2): ᐋᓐᓂᐊᕕᒻᒥ ᑐᓵᔩᑦ ᖁᕐᓗᖅᑑᒧᑦ (ᐊᓇᕕᓗᒃ)  

 

ᐊᓇᕕᓗᒃ: ᖁᐊᓇᖅᑯᑎᑦ, ᐅᖃᖅᑏ. (ᑐᓵᔨᑎᒍᑦ) ᐅᑉᓗᑰᑦᓯᐊᖅᐸᒃᑲ ᖁᕐᓗᖅᑐᒥᐅᕐᓗ ᓄᓇᕗᒻᒥᐅᓪᓗ 

ᒪᓕᒐᓕᐅᖅᑏᓪᓗ. ᐃᓱᒫᓘᑎᑕᖃᓚᐅᕐᒪᑦ ᐋᓐᓂᐊᕕᓕᐊᖃᑦᑕᖅᑐᑦ, ᖃᓄᖅ ᑲᒪᒋᔭᐅᕙᒻᒪᖔᑕ, ᐊᒻᒪᓗ ᐃᓄᓐᓄᑦ 

ᐄᔭᒐᖅᑕᐅᕙᑦᑐᓄᑦ. ᐃᓄᐃᑦ ᖁᓪᓗᖅᑑᒥᐅᑦ ᐱᔪᒪᒻᒪᑕ, ᐊᒻᒪᓗ ᐃᓛᓐᓂᒃᑯᑦ ᐊᒥᒐᖅᓯᕙᑦᑐᑎᒃ ᑐᓵᔨᓂᒃ. 

ᐅᖃᕈᒪᔪᖓ ᑐᓴᖅᓯᒪᒐᒪ ᓂᕈᐊᖅᑎᒋᓯᒪᔭᓐᓂᒃ, ᐊᒻᒪᓗ ᐊᐱᕐᓱᕐᓂᐊᖅᑐᖓ ᑕᒪᒃᓱᒧᖓ ᐅᓪᓗᓂ ᐊᒥᓱᑲᓪᓚᐅᔪᓂ 

ᐃᓱᒪᓗᒍᑎᒋᔭᖏᓐᓄᑦ, ᐊᒻᒪᓗ ᑕᒪᓐᓇ ᐅᖃᐅᓯᕆᓛᖅᑕᕋ ᐅᐊᑦᑎᐊᕈᑦᑎᐊᖅ. (ᑐᓵᔨᒃᑰᖏᑦᑐᖅ) ᖁᐊᓇᖅᑯᑎᑦ, 

ᐅᖃᖅᑏ. 

 

ᐅᖃᖅᑎ (ᑐᓵᑎᔨᒍᑦ): ᑲᑎᒪᔾᔪᑎᒃᓴᖅ 4. ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑎᑎᕋᖅᑎ. 

 

ᑲᑎᒪᔾᔪᑎᒃᓴᖅ 4: ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ 

 

ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᒧᑦ 677 - 6(2): ᐃᒻᒥᒃᑯᑦ ᐆᒻᒪᖅᑯᑎᓕᐅᕐᓂᕐᒧᑦ ᐱᓇᓱᐊᒐᖅ (ᑎᑎᕋᖅᑎ) 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓴᖅᑮᕗᖓ ᑭᐅᔾᔪᑎᒥᒃ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᒧᑦ 

ᓈᓴᐅᑎᓕᒃ 677 - 6(2) ᐊᐱᖅᑯᑕᐅᓚᐅᖅᑐᖅ ᐅᑭᐊᔅᓵᒃᑯᑦ 2023-ᒥ ᑲᑎᒪᓂᖃᖅᑎᓪᓗᒋᑦ ᒪᓕᒐᓕᐅᕐᕕᒻᒥ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᑎᔨᒍᑦ): ᑲᑎᒪᔾᔪᑎᒃᓴᖅ 5. ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᐊᐃᕕᓕᖕᒧᑦ, ᒥᔅᑕ ᒪᓕᑭ.  

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓕᑕᖅᓯᒪᒐᒪ ᐊᖓᒐᓂᒃ ᓄᓕᐊᖓᓂᓗ, ᒫᓇᓯ ᓇᐅᓪᓚᖅ ᐊᒻᒪᓗ ᑖᓂᐅᓪ 

ᕼᐃᒋᓐᔅ ᓇᐅᓪᓚᖅ. ᑐᓐᖓᓱᒋᔅᓯ ᑕᕝᕙᓂ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒋᔅᓯ ᒪᓕᒐᓕᐅᕐᕕᒻᒧᑦ. ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᑲᑎᒪᔾᔪᑎᒃᓴᖅ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᒃ, ᒥᔅᑕ ᓚᐃᑦᓯᑑᓐ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 700 - 6(2): ᐆᒻᒪᖅᑯᑏᑦ ᐊᐅᓚᑕᐅᓂᖏᑦ (ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᓪᓕᒥᕐᒥᑦ ᖁᕕᐊᓱᒋᑦᑎ, ᐃᖅᑲᓇᐃᔭᖃᑎᓕᒫᒃᑲᓗ, ᑕᐃᒃᑯᐊᓗ 

ᐃᓚᐅᖃᑕᐅᓕᖅᐳᓯ ᖃᕋᓴᐅᔭᒃᑯᑦ ᓄᓇᕗᓕᒫᒥᓪᓗ. ᐅᓪᓗᒥ ᐊᐱᖅᓱᕈᒪᕗᖓ ᒥᓂᔅᑕᒧᑦ ᑲᒪᒋᔭᖃᖅᑐᒧᑦ 

ᐆᒻᒪᖅᑯᑏᑦ ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᓐᓄᑦ. ᐱᒋᐊᕈᑎᖃᕈᒪᔪᖓ ᐅᐱᒋᓗᒍ ᓄᑖᖅ ᐃᒃᓯᕙᐅᑕᐅᔪᖅ 

ᐆᒻᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᓐᓄᑦ, ᖃᐅᔨᒪᔭᐅᒻᒥᔪᖅ ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ 

ᑲᑎᒪᔨᖏᑦ, ᑎᒃᑯᐊᖅᑕᐅᕋᑖᓚᐅᕐᒪᑦ. 

 

ᐅᖃᖅᑏ, ᑖᓐᓇ ᐋᓪᓚᐅᓐᖏᓚᖅ ᑕᕝᕗᖓ ᒪᓕᒐᓕᐅᕐᕕᒻᒧᑦ ᐱᓕᕆᐊᖃᓚᐅᕐᒪᑦ ᓴᖅᑮᓪᓗᓂ ᒪᓕᒐᕐᒥᒃ 

ᓴᖅᑮᓚᐅᖅᓯᒪᔪᓂᒃ ᑲᑎᒪᔨᓂᒃ. ᖁᔭᓐᓇᒦᕈᒪᒻᒥᔭᕋᑦᑕᐅᖅ ᒪᓕᒐᓕᐅᖅᑎᐅᖃᑎᒐ ᐊᐃᕕᓕᒻᒧᑦ ᐊᐱᖅᓱᓚᐅᕐᒪᑦ 

ᐃᑉᐸᒃᓴᖅ ᐊᐱᕆᓚᐅᕐᒪᑦ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᑎᖅᑎᓂᒃ ᓇᓗᓇᐃᖅᓯᖁᓪᓗᒍ ᓱᒻᒪᑦ ᐅᖅᓱᐊᓗᒃ 

ᐊᑭᑦᑐᕆᐊᕐᓂᕐᒪᖔᖅ ᒪᕐᕈᐊᖅᑎᖅᑐᓂ ᐅᓪᓗᐃᑦ 100 ᑐᖔᓂ. 

 

ᐅᖃᖅᑏ, ᒥᓂᔅᑕ ᖃᐅᔨᒪᖕᒪᑦ ᑖᒃᑯᐊ URRC-ᑯᑦ ᐊᐅᓚᒻᒪᑕ ᒪᓕᒐᖅᑎᒍᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑎᒥᖁᑖ, ᓄᓇᕗᒻᒥ ᐃᓄᖕᓄᑦ ᓇᖕᒥᓂᕆᔭᐅᓪᓗᓂ ᐆᒻᒪᖅᑯᑎᖃᖅᑎᑦᑎᔨᐅᓪᓗᓂ 

ᑕᒪᐃᓐᓄᑦ 25−ᓄᑦ ᓄᓇᕗᒻᒥ ᓄᓇᓕᖕᓄᑦ. 

 

ᑕᒫᓂ ᐊᕐᕌᒍ ᐱᒋᐊᓕᖅᑎᓪᓗᒍ, ᑲᑎᒪᔩᑦ ᑐᓂᓯᓚᐅᕐᒪᑕ ᖃᐅᔨᒃᑲᐃᔾᔪᑎᒥᒃ ᑕᒪᑐᒧᖓ ᖁᓪᓕᖅ ᐆᒪᖅᑯᑎᓕᕆᔨᒃᑯᑦ 

ᑯᐊᐳᕇᓴᓐᑯᑦ ᒥᓕᐊᒐᓴᓐᓄᑦ ᐸᕐᓇᒍᑎᖓᓂᒃ ᐃᓇᖐᓗᑎᒃ ᐊᐅᓚᐅᑎᓂᒃ ᐊᒥᓱᑲᓪᓚᐅᔪᓂ ᓄᓇᕗᒻᒥ ᓄᓇᓕᓐᓂ, 

ᐊᒻᒪᓗ ᐃᓱᓕᕝᕕᖓ ᑐᓂᔭᐅᓂᖓ ᒪᑐᓚᐅᖅᑐᖅ ᑕᖅᑭᑦᑕ ᐱᒋᐊᕐᓂᐸᓗᐊᓂ.  

 

ᐊᐱᕆᔪᒪᔪᖓ; ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᐅᓪᓗᒥ ᖃᓄᐃᓕᖓᓕᕐᒪᖔᑕ ᐆᒻᒪᖅᑯᑎᑦ ᐊᑭᖏᓐᓂᒃ ᕿᒥᕐᕈᔩᑦ 

ᑲᑎᒪᔨᖏᑦ ᐆᒻᒪᖅᑯᑏᑦ ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᑦ ᑖᒃᑯᓄᖓ ᑐᑦᓯᕋᐅᑎᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ ᐆᒻᒪᖅᑯᑏᑦ ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᓐᓄᑦ, ᒥᔅᑕ ᐸᐅᓗᓯ 

ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᐅᓪᓛᒃᑯᑦ. (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒪᓕᒐᓕᐅᖅᑎᐅᖃᑎᒐ 

ᑖᔅᓱᒥᖓ ᐊᐱᕆᒻᒪᑦ. ᐅᕙᖓᑦᑕᐅᖅ, ᐅᐱᒋᔪᒪᔭᕋ ᒥᔅᑕ ᐅᑲᓕᖅ ᐃᒃᓯᕙᐅᑕᐅᓕᕋᑖᕐᒪᑦ ᐊᒻᒪᓗ ᐊᒃᓱᐊᓗᒃ 

ᐱᐅᓪᓗᓂ ᑭᒡᒐᖅᑐᖅᑎᖃᕆᐊᒃᓴᖅ ᓄᓇᕗᒻᒥᒃ ᑕᒪᒃᑯᓂᖓ ᐱᒻᒪᕆᐅᔪᓂᒃ ᐱᓕᕆᐊᖃᖅᑎᓪᓗᑕ. ᖁᔭᓐᓇᒦᕈᒪᔭᕋ 

ᐱᔨᑦᑎᕐᓂᕆᓚᐅᖅᑕᖓᓄᑦ. 

 

ᐅᖃᖅᑎᑦᑎᔩ, ᐆᒻᒪᖅᑯᑎᑦ ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᑦ ᐃᖅᑲᖅᑐᐃᕕᓕᕆᔨᕐᔪᐊᒃᑯᓐᓄᑦ ᑲᑎᒪᔨᐅᕗᑦ 

ᐱᓇᔫᑎᓪᓗ ᕿᒥᕐᕈᔭᐅᑎᓪᓗᒋᑦ ᒫᓐᓇ, ᐅᖃᐅᓯᖃᓐᖏᑦᑐᖅ ᐃᓄᖕᓄᑦ ᑭᓯᐊᓂ ᓇᓗᓇᐃᖅᓯᔪᓐᓇᖅᑐᖓ 

ᓂᕆᐅᒃᑲᑦᑕ ᐅᓂᒃᑳᖅ ᐱᔭᐅᔭᕆᐊᖃᕐᓂᖓᓂᒃ ᒪᐃ 2, 2024−ᒥ ᑐᖔᓂᓪᓘᓐᓃᑦ ᐊᐱᖅᑯᑎᒋᔭᖓᓄᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  
 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᑭᐅᒐᕕᓐᖓ. ᑲᔪᓯᒋᐊᑐᐃᓐᓇᕐᓗᖓ 

ᐊᐱᖅᑯᑎᒋᓂᐊᖅᑕᓐᓄᑦ. 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐊᓯᔾᔩᖁᔨᑎᓪᓗᒋᑦ ᐅᕝᕙᓘᓐᓃᑦ ᐊᑭᑐᔪᓄᑦ ᐱᓕᕆᐊᓄᑦ 

ᐊᑦᑐᐃᓂᖃᕋᔭᖅᑐᓄᑦ ᑮᓇᐅᔭᓕᐊᖑᒋᐊᖃᖅᑐᓂᒃ, ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ ᑲᑎᒪᔨᖏᑦ 

ᐃᓱᒪᒋᔭᖃᖅᐸᒻᒪᑕ ᑐᔅᓯᕋᐅᑎᓂᒃ ᐊᒻᒪ ᐅᖃᐅᔾᔨᒋᐊᕈᑎᓕᐅᖅᐸᓪᓗᑎᒃ ᒥᓂᔅᑕᒧᑦ. ᐊᕐᕌᒍ ᐱᒋᐊᓕᖅᑎᓪᓗᒍ, 

ᒐᕙᒪᒃᑯᑦ ᑐᓴᖅᑎᑦᑎᓚᐅᕐᒪᑕ ᓄᓇᕗᓕᒫᒥᒃ ᐊᑭᑦᑐᕆᐊᕐᓂᖓ ᐅᖅᓱᐊᓘᑉ, ᒑᓴᓖ, ᖃᖓᑕᓲᖅᓯᐅᑦ ᐊᒻᒪ 

ᓱᐴᔫᖅᓯᐅᑦ. ᑖᓐᓇ ᐊᐃᑉᐸᕆᓕᖅᑕᖓᓂ ᐊᑭᑦᑐᕆᐊᕐᓂᐅᓚᐅᖅᑐᖅ ᑕᖅᑮᑦ ᐱᖓᓱᑦ ᓈᑎᓪᓗᒋᑦ. 

 

ᐊᐱᕆᔪᒪᔪᖓ; ᒥᓂᔅᑕ ᓇᓗᓇᐃᖅᓯᑦᑎᐊᕈᓐᓇᖅᐹ ᖃᓄᐃᒻᒪᑦ ᐆᒻᒪᖅᑯᑎᑦ ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᑦ 

ᒫᓐᓇ ᐱᓕᕆᐊᒃᓴᖃᓐᖏᒻᒪᖔᑕ ᐊᖏᖅᓯᓂᕐᒥᒃ ᐊᓯᔾᔨᖅᑐᓂᑦ ᐅᖅᓱᐊᓘᑉ ᐊᑭᖓᓂᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᑎᔨᒍᑦ): ᒥᓂᔅᑕ ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ ᑲᑎᒪᔨᖏᓐᓄᑦ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓱᓕᒃᑲᓐᓂᖅ, ᖁᔭᓐᓇᒦᕈᒪᔭᕋ 

ᒪᓕᒐᓕᐅᖅᑎᐅᖃᑎᒐ ᐊᐱᖅᑯᑎᖓᓄᑦ. 

 

ᒪᓕᒐᓕᐅᖅᑏᑦ ᖃᐅᔨᒪᑦᑎᐊᕐᒪᑕ ᒫᓐᓇᐅᔪᖅ ᐋᖅᑭᒃᓯᒪᓂᖓ ᑐᑭᒧᐊᖅᑎᑕᐅᒻᒪᑦ ᐅᖅᓱᐊᓗᓕᕆᔨᒃᑯᑎᒍᑦ, 

ᐋᖅᑮᕙᒻᒪᑕ ᐊᑭᖏᓐᓂᒃ. ᑭᓯᐊᓂ ᖃᐅᔨᒪᔪᖓ ᐅᕙᖓ, ᐊᖓᔪᖅᑳᖑᓪᓗᖓ ᑲᒪᒋᔭᖃᖅᑐᖓ ᐆᒻᒪᖅᑯᑏᑦ 

ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᓐᓄᑦ ᑎᓕᓯᒍᓐᓇᕐᒪᑕ ᕿᒥᕐᕈᖁᓗᒋᑦ ᐃᓱᒫᓘᑕᐅᑐᐃᓐᓇᕆᐊᓕᓐᓂᒃ ᓲᕐᓗ 

ᐃᒪᐃᑦᑐᓂᒃ ᐅᖅᓱᐊᓗᐃᑦ ᐊᑭᖏᑦ.  

 

ᑐᑭᓯᔪᖓ ᑕᒪᓐᓇ ᐅᖃᐅᓯᐅᖃᑦᑕᕐᓯᒪᒻᒪᑦ ᐊᕐᕌᒎᓚᐅᖅᑐᒥ, ᑭᓯᐊᓂᓕ ᒫᓐᓇᐅᔪᖅ ᒪᓕᒐᓕᐅᖅᑎᐅᑉ 

ᐊᐱᖅᑯᑎᖓᓄᑦ, ᑕᒪᓐᓇ ᒥᓂᔅᑕᐅᔪᖅ ᓄᓇᓕᓐᓂ ᒐᕙᒪᓕᕆᔨᒃᑯᓐᓄᑦ ᐱᔨᑦᓯᖅᑎᐅᔪᓄᑦ ᐋᖅᑭᒃᓯᓂᕐᒧᑦ 

ᐊᑭᒋᓂᐊᖅᑕᖓᓂᒃ ᐱᓕᕆᖃᑎᖃᕐᓂᐊᕐᓗᑎᒃ ᒥᓂᔅᑕᐅᔪᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᒋᕙᕋ ᒥᓂᔅᑕᐅᑉ ᑭᐅᔾᔪᑎᖓ. ᐅᕙᖓ, ᐃᓱᒫᓘᑎᖃᕋᒪ 

ᒫᓐᓇᐅᔪᖅ ᐅᖅᓱᐊᓘᑉ ᐊᑭᖓᑕ ᐋᖅᑭᒃᓯᒪᓂᖓᓂᒃ.  

 

ᐅᖃᖅᑏ, ᒥᓂᔅᑕ ᐅᖃᖅᑲᐅᒻᒪᑦ ᒥᓂᔅᑕ ᓄᓇᓕᓐᓂ ᒐᕙᒪᓕᕆᔨᒃᑯᓐᓄᑦ ᐱᔨᑦᓯᕋᖅᑎᒃᑯᓐᓄᑦ ᓴᖅᑮᒋᐊᖃᕐᖓᑦ 

ᐊᑐᓕᖁᔭᐅᓯᒪᔪᓂᒃ ᒥᓂᔅᑕᓄᑦ, ᑲᒪᒋᔭᖃᕐᒪᑦ ᐊᖏᕐᓂᕐᒥᒃ. ᐅᖃᖅᑏ, ᐃᓱᒫᓘᑎᖃᕋᒪ ᑕᒪᒃᑯᐊ ᐅᖅᓱᐊᓗᐃᑦ 

ᐊᑭᖏᑦ ᐋᖅᑭᒃᑕᐅᔭᕌᖓᑕ ᐅᕝᕙᓘᓐᓃᑦ ᐊᑭᖏᑕ ᐋᖅᑭᒃᓯᒪᓂᖏᑦ ᒐᕙᒪᓕᕆᓂᒃᑯᑦ ᐃᓱᒪᓕᐅᕈᑕᐅᓕᕌᖓᑕ, 

ᐊᒃᑐᐃᓂᖃᑲᒻᒪᒍᓐᓇᕐᒪᑕ. 

 

ᐅᖃᖅᑏ, ᖃᐅᔨᒪᔭᒃᑯᓪᓕ ᐱᔪᓐᓇᕐᓂᖃᖅᑐᑑᒐᑦᑕ ᑲᓇᑕᒥ ᐃᑯᒻᒪᖅᑯᑎᑦ ᐊᑭᖏᑕ ᐋᖅᑭᒃᓯᒪᓂᖏᓐᓂ ᐅᕝᕙᓘᓐᓃᑦ 

ᐃᓱᒪᓕᐅᖅᑕᐅᔪᓂᑦ ᒐᕙᒪᓕᕆᓂᑎᒍᑦ. 

 

ᐅᖃᖅᑏ, ᐅᑉᐱᕈᓱᒃᑲᒪ ᒫᓐᓇᐅᔪᖅ, ᐃᓱᒪᒋᐊᒃᑲᓐᓂᕆᐊᖃᓕᕋᑦᑕ ᒐᕙᒪᒃᑯᑦ ᐱᓕᕆᔾᔪᓯᖓᓂᒃ ᒪᓕᒐᓕᐅᕐᓗᑎᒃ 

ᐅᖅᓱᐊᓘᑉ ᐊᑭᖓᓂᒃ ᐊᒻᒪᓗ ᐆᒻᒪᖅᑯᑎᓅᖅᑲᑦ, ᓄᓇᕗᒻᒥᐅᑦ ᐊᑕᐅᓯᑐᐃᓐᓇᕐᒥᒃ ᓂᕈᐊᕐᕕᖃᕈᓐᓇᕐᒪᑕ, 

ᑭᒃᑯᑐᐃᓐᓇᕐᓄᑦ ᓇᒻᒥᓂᖅ ᐆᒻᒪᖅᑯᑎᖃᕐᓂᕐᒧᑦ. 

 

ᐅᖅᓱᐊᓗᒻᒥᒃ ᐅᖅᑰᓴᕐᓂᐊᓕᕋᐃᒐᑦᑕ ᐊᖏᕐᕋᑎᓐᓂ ᐅᕝᕙᓘᓐᓃᑦ ᒑᓴᓖᒥᒃ ᐊᐅᓚᐅᑎᓕᓐᓄᑦ ᓄᓇᓯᐅᑎᓄᑦ, 

ᓄᓇᕗᒻᒥᐅᑦ ᐊᑦᑕᑎᖃᖅᐸᒻᒪᑕ ᐃᓱᒪᓕᐅᕈᑕᐅᔪᓂᒃ ᒐᕙᒪᒃᑯᑦ ᐅᖅᓱᐊᓗᓕᕆᔨᖏᓐᓄᑦ ᑕᒪᓐᓇ 

ᐃᓱᒪᒋᔭᐅᒃᑲᓐᓂᕈᓐᓇᖅᑐᓂ ᐆᒻᒪᖅᑯᑎᐅᒃᑲᓂᕆᐊᖓ. 

 

ᐊᐱᕆᔪᒪᔪᖓ; ᒥᓂᔅᑕᐅᔪᖅ ᐊᖏᕈᓐᓇᖅᐸ ᑐᒃᓯᕋᕐᓗᓂ ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᓂᕐᒧᑦ ᑲᑎᒪᔨᓂᒃ 

ᖃᐅᔨᓴᖁᓪᓗᒋᑦ ᐱᔾᔪᑎᖃᖅᑐᓂᒃ ᒪᓕᒐᓕᐅᕐᓂᕐᒧᑦ ᐅᖅᓱᐊᓗᐃᑦ ᐊᑭᖏᓐᓂᒃ ᓄᓇᕗᒻᒥ ᐊᒻᒪᓗ ᐅᓂᒃᑳᓕᐅᕐᓗᑎᒃ 

ᐊᒻᒪᓗ ᐊᑐᓕᖁᔭᐅᔪᓂᒃ ᒐᕙᒪᒃᑯᓐᓄᑦ ᐊᒻᒪᓗ ᒪᓕᒐᓕᐅᕐᕕᒻᒧᑦ ᒪᓕᒐᑎᒍᑦ ᐊᓯᑦᔨᖅᑕᐅᑐᐃᓐᓇᕆᐊᖃᕐᓂᖏᓐᓄᑦ. 

ᖁᔭᓐᓇᒦᒃ, ᐅᖃᖅᑏ. 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒪᓕᒐᓕᐅᖅᑎᐅᖃᑎᒐ ᑖᔅᓱᒥᖓ 

ᐊᐱᕆᒻᒪᑦ. ᐊᖏᕈᓐᓇᖅᑐᖓ ᐱᓕᕆᖃᑎᖃᕐᓂᐊᕐᓂᕋᕐᓗᖓ ᐃᖅᑲᓇᐃᔭᖅᑎᓐᓂᒃ ᑕᒪᓐᓇ ᕿᒥᕐᕈᒍᓐᓇᖅᑕᕗᑦ. ᐄ, 

ᖃᐅᔨᒪᔪᖓ ᑖᒃᑯᐊ ᐋᖅᑭᒋᐊᕋᓱᒃᑲᑦᑎᒍᑦ CGS-ᑯᑦ ᐊᒻᒪᓗ ED&T-ᑯᑦ.  

 

ᒪᒥᐊᓇᖅ ᐊᑐᕋᒪ ᓇᐃᓪᓕᑎᖅᓯᒪᔪᓂᒃ. ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ ᐊᒻᒪᓗ ᓄᓇᓕᓐᓂ 

ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ ᐃᓚᒋᔭᐅᒻᒪᑕ ᕿᒥᕐᕈᓂᐅᔪᒧᑦ ᑲᔪᓯᔪᒧᑦ. 

 

ᐊᒻᒪᓗ ᑕᒪᓐᓇ ᕿᒥᕐᕈᓇᒍᓐᓇᖅᑕᕋ ᐊᖏᔪᖅᑲᐅᑎᖁᑎᒃᑲ ᑕᒪᓐᓇ ᐊᐱᖅᑯᑕᐅᓯᒪᒻᒪᖔᖅ. 

ᐱᓕᕆᖃᑎᒋᔪᒪᑦᑎᐊᖅᐸᕋ ᒪᓕᒐᓕᐅᖅᑎ ᑐᓴᕐᓗᑕ ᐅᖃᐅᔾᔨᒋᐊᕈᑎᔅᓴᖅᑕᖃᕐᒪᖔᖅ ᑕᒪᑐᒧᖓ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᑎᔨᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᖃᒪᓂᑦᑐᐊᒧᑦ, ᒪᓕᒐᓕᐅᖅᑎ ᓯᒪᐃᓚᒃ.  

 

ᐊᐱᖅᑯᑦ 701 - 6(2): ᑖᒃᓰᔭᐃᓂᕐᒧᑦ ᑕᑯᒃᓴᐅᑦᑎᐊᖅᑎᑦᑎᓂᖅ (ᓯᒪᐃᓚᒃ) 

 

ᓯᒪᐃᓚᒃ: ᒪ’ᓇ, ᐅᖃᖅᑎᑦᑎᔩ. ᐅᑉᓛᑦᓯᐊᖅ ᒪᓕᒐᓕᐅᖅᑎᐅᖃᑦᑎᒃᑲ ᐊᒻᒪᓗ ᖃᒪᓂᑦᑐᐊᕐᒥᐅᑕᑦ. 

ᐅᑉᓗᖃᑦᓯᐊᓂᐊᖅᐳᓯ. (ᑐᓵᔨᑎᒎᓕᖅᑐᖅ) ᐅᓪᓗᒥ ᐊᐱᖅᓱᕈᒪᓕᕋᒪ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᓐᓄᑦ. 

ᖃᐅᔨᒪᔪᐃᓐᓇᐅᕗᒍᑦ ᐃᑲᔪᖅᓱᖅᑎᐊᕋᒪ ᐊᐅᓚᓂᖃᑦᑎᐊᖅᑐᒥᑦ ᐊᒻᒪ ᒪᑭᒪᒐᓱᐊᕐᓂᕐᒥᒃ ᐅᔭᕋᓐᓂᐊᕐᓂᕐᒥᒃ 

ᓄᓇᕗᒻᒥ. ᐊᕐᕌᒍᑦ 20-ᐅᓕᖅᑐᑦ, ᑕᑯᖃᑦᑕᖅᓯᒪᕗᖓ ᓇᒻᒥᓂᖅ ᐃᔨᒃᑯᑦ ᐊᓯᔾᔨᕐᓂᓪᓚᑦᑖᒥᑦ ᖃᒪᓂᖅᑐᐊᕐᒥ 

ᐅᔭᕋᓐᓂᐊᕐᕖᑦ ᐱᔾᔪᑎᒋᓪᓗᒋᑦ. 

 

ᐅᖃᖅᑏ, ᑲᓇᑕᒥᐅᑕᐅᓪᓗᑕ ᓄᓇᕗᒻᒥᐅᖑᓪᓗᑕᓗ ᐃᑲᔪᖅᑕᐅᖃᑦᑕᕋᑦᑕ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᐃᓄᓕᕆᓂᕐᒧᓪᓗ ᐱᓕᕆᐊᓂᒃ ᓄᓇᕐᔪᐊᕐᒥ, ᑭᓯᐊᓂᓕ, ᑮᓇᐅᔭᓕᐅᕈᑎᐅᒍᓐᓇᕐᒪᑦ ᒐᕙᒪᒃᑯᑦ ᑖᒃᓯᓄᑦ 

ᑮᓇᐅᔭᖅᑖᕆᐊᖃᕐᒪᑕ. 

 

ᑮᓇᐅᔭᖃᖅᑎᓐᓂᐊᕐᓗᒋᑦ ᑖᒃᑯᐊ ᐱᓕᕆᐊᒃᓴᑦᑎᐊᕙᐃᑦ, ᑖᒃᑯᐊᓗ ᑮᓇᐅᔭᓕᐊᑦ ᐊᐅᓚᑕᐅᔭᕆᐊᖃᖅᐳᑦ 

ᐃᓛᒃᑰᖅᑐᓂᒃ ᐱᕙᓪᓕᐊᓂᖕᒧᑦ ᐱᓕᕆᐊᓂᑦ ᓲᕐᓗ ᐅᔭᕋᖕᓂᐊᕐᕕᖕᓂᒃ. 

 

ᐅᖃᖅᑏ, ᑐᓴᒐᒃᓴᐃᑦ ᑕᖅᑲᒃᑯᓄᖓ ᓴᖅᑭᑕᐅᓚᐅᖅᑐᑦ ᑲᓇᑕᐅᑉ ᒐᕙᒪᒃᑯᖏᑕ ᖄᖅᑎᑦᓯᖃᑦᑕᕐᓂᖏᑦᑕ 

ᐱᖁᔭᕐᔪᐊᖓᑎᒍᑦ ᐅᖃᖅᓯᒪᖕᒪᑕ ᓄᓇᕗᑦ ᒐᕙᒪᒃᑯᖏᑦ $7 ᒥᓕᐊᓐ ᐅᖓᑖᓂ ᑖᒃᓯᓂᒃ ᑐᓂᓯᓚᐅᕐᒪᑕ ᐊᒡᓃᑰ 

ᐄᒍ ᐅᔭᕋᓐᓂᐊᖅᑎᒃᑯᓐᓂᒃ 2022-ᒥ. 

 

ᐅᖃᖅᑏ, ᑐᑭᓯᔪᖓ ᓱᓕ ᐊᕐᕌᒍ ᓄᑖᖅ ᐱᒋᐊᓕᖅᑎᓪᓗᒍ, ᑭᓯᐊᓂ ᖃᐅᔨᒍᒪᕗᖓᓕ ᒥᓂᔅᑕᐅᔪᖅ 

ᐅᖃᕈᓐᓇᕐᒪᖔᖅ ᐅᓪᓗᒥ ᖃᓄᑎᒋ ᑖᒃᓯᓄᑦ ᑮᓇᐅᔭᓕᐅᓚᐅᕐᒪᖔᑕ ᐊᕐᕌᒎᒥ 2023 ᐅᔭᕋᓐᓂᐊᓂᕐᒥᑦ ᑭᕙᓪᓕᕐᒥ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᕐᕌᒍ ᓄᑖᖅ ᐱᒋᐊᕋᑖᖅᑎᓪᓗᒍ, ᑭᓯᐊᓂ 

ᐊᕐᕌᒍᑐᖃᐅᑉ ᓄᓐᖑᐊᓂ, ᑕᐃᒪᐃᒻᒪᑦ ᑐᑭᓯᒋᐊᕈᑏᑦ ᐊᑐᐃᓐᓇᐅᒐᔭᓐᖏᓚᑦ ᒫᓐᓇᐅᔪᖅ ᓱᓕ ᑎᑭᓚᐅᓐᖏᓇᑦᑕ 

ᓱᓕ ᒫᔅᓯᐅᑉ ᓄᓐᖑᐊᓂ. ᑕᒪᓐᓇ ᐅᖃᓚᐅᖅᑐᒍ, ᓂᕆᐅᓐᖏᑦᑐᖓ ᐊᔾᔨᒋᓐᖏᑕᖓᓂᒃ ᐊᕐᕌᒎᓂᓂᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ ᐊᐱᖅᑯᑎᒧᑦ, ᓯᒪᐃᓚᒃ. 

 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᒥᓂᔅᑕ. ᒥᓂᔅᑕ ᐃᖅᑲᐅᒪᔪᔅᓴᐅᒻᒪᑦ ᓴᖅᑮᕋᑖᓚᐅᕋᒪ 

ᑎᑎᖅᑲᓂᒃ ᓄᓇᕗᒻᒥ ᑖᒃᓰᔭᐅᑏᑦ ᐱᔾᔪᑎᒋᓪᓗᒋᑦ ᐅᔭᕋᕐᓂᐊᕐᓂᕐᓃᓐᖔᖅᑐᑦ ᓄᓇᕗᒻᒥ. ᒥᓂᔅᑕ ᐃᖅᑲᐅᒪᔪᔅᓴᐅᒻᒪᑦ 

ᐋᒡᒑᓚᐅᖅᓯᒪᒻᒪᑦ ᑐᒃᓯᕋᐅᑎᒋᓚᐅᖅᑕᓐᓂᒃ ᐃᓗᓕᒃᑲᓐᓂᖏᓐᓂᒃ ᑖᒃᑯᐊ ᑮᓇᐅᔭᐃᑦ ᐃᓯᖅᑐᑦ ᐱᔾᔪᑎᒋᓪᓗᒋᑦ. 

ᑭᖑᓂᐊᒍᑦ ᑎᑎᕋᓕᓚᐅᖅᐳᖓ ᖃᐅᔨᒃᑲᐃᓂᕐᒧᑦ ᑲᓐᖑᓇᖅᑑᑎᒋᔭᕐᓄᓪᓗ ᑲᒥᓯᓇᒧᑦ ᑕᒪᑐᒪ ᒥᒃᓵᓄᑦ, ᖁᔭᒋᕙᕋᓗ 

ᓇᓗᓇᐃᖅᓯᑦᑎᐊᓚᐅᕐᒪᑦ ᑕᒪᑐᒥᖓ ᒫᓐᓇ ᑖᒃᑯᐊ ᑕᖅᑲᒃᑯᓄᖓ ᖃᐅᔨᒪᔭᐅᓕᖅᑐᑦ. 

 

ᑲᒥᓯᓇᐅᑉ ᖃᐅᔨᓯᒪᔭᖏᑦ ᐱᔾᔪᑎᒋᓪᓗᒋᑦ, ᒥᓂᔅᑕ ᐊᖏᕈᓐᓇᖅᐹ ᑐᒃᓯᕋᐅᑎᒃᑲ ᖃᐅᔨᒋᐊᒃᑲᓐᓂᕐᓂᐊᕐᓂᕋᕐᓗᒋᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑮᓇᐅᔭᓕᕆᓂᕐᒧᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒫᓐᓇᐅᔪᖅ, ᑭᐅᓯᒪᕙᕋ ᐊᐱᖅᑯᑎᖓ 

ᐅᕝᕙᓘᓐᓃᑦ ᒪᓕᒐᓕᐅᖅᑎᐅᑉ ᑐᒃᓯᕋᐅᑎᖓᓄᑦ, ᑭᓯᐊᓂ ᕿᒥᕐᕈᔭᐅᒃᑲᓐᓂᕈᓐᓇᖅᑐᖅ ᖃᖓᑐᐃᓐᓇᖅ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑭᖑᓪᓕᖅᐹᖅ ᐅᐃᒍᒋᐊᕈᑦ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃᑲᓐᓂᖅ ᒥᓂᔅᑕ ᒪᑐᐃᖓᑎᒃᑲᕕᐅᒃ. ᒥᓂᔅᑕ ᐊᖏᕈᓐᓇᖅᑳ 

ᑖᒃᑯᐊ ᐋᖅᑭᒋᐊᕈᑎᒋᓂᐊᕐᓂᕋᕐᓗᓂᒋᑦ ᓄᓇᕗᒻᒥ ᒪᓕᒐᕐᔪᐊᓄᑦ ᑕᕝᕙᓂ ᒪᓕᒐᓕᐅᕐᕕᒻᒥ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑮᓇᐅᔭᓕᕆᓂᕐᒧᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᔾᔮᓐᖏᓚᖓ ᒫᓐᓇᐅᔪᖅ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑕ ᒪᓕᑭ. 

 

ᐊᐱᖅᑯᑦ 702 - 6(2): ᓲᖑᓵᕆᓂᖅ ᐱᓕᕆᐊᕆᔭᐅᓂᖓ (ᒪᓕᑭ) 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᐊᐱᖅᑯᑎᒃᑲ ᑐᕌᖅᑎᒍᒪᔭᒃᑲ 

ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᓐᓄᑦ. ᒥᓂᔅᑕ ᖃᐅᔨᒪᖕᒪᑦ ᐃᓱᒫᓘᑎᖃᕋᒪ ᑕᒪᓐᓇ ᓲᖑᓵᖃᑦᑕᕐᓂᖅ 

ᐃᓕᓐᓂᐊᕐᕕᑦᑎᓐᓂ. ᐋᓐᓂᐊᕐᓂᕐᑑᔮᖅᑐᖅ ᓄᖅᑲᖓᑎᑦᓯᔪᖅ ᐃᓕᓐᓂᐊᖅᑎᓂᑦ ᐃᓕᓐᓂᐊᕐᓂᕐᒥᒃ, 

ᖁᕕᐊᒋᔭᖃᕐᓂᕐᒥᒃ ᒪᒃᑯᑦᑐᖏᓐᓂᒃ, ᐱᓇᓱᐊᕐᓂᖏᓐᓂᓪᓗ. ᐱᓕᕆᕝᕕᒃ ᓴᖅᑭᑦᑎᓂᐊᖅᑐᖅ ᐱᓕᕆᔾᔪᑎᒥᒃ 

ᑎᑎᕋᖅᐸᓪᓕᐊᓂᕐᒧᑦ ᖃᓄᐃᓂᕆᔭᐅᓯᒪᔪᓂᒃ ᓲᖑᓵᖃᑦᑕᕐᓂᕐᒧᑦ ᐋᓐᓂᖅᑎᕆᓂᕐᒧᓪᓗ ᐃᓕᓐᓂᐊᕐᕕᑦᑎᓐᓂ.  

 

ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᖃᓄᖅ ᑖᓐᓇ ᐊᑐᖅᑕᐅᖃᑦᑕᕐᒪᖔᖅ ᖃᐅᔨᒪᔾᔪᑕᐅᓂᐊᖅᑐᓂᒃ ᐊᒻᒪᓗ 

ᓇᐅᑦᑎᖅᓱᐃᔾᔪᑕᐅᓪᓗᑎᒃ ᖃᓄᑎᒋ ᐋᓐᓂᖅᓯᔪᖃᖃᑦᑕᕐᒪᖔᖅ ᐃᓕᓐᓂᐊᕐᕕᖕᓂ ᐅᕝᕙᓘᓐᓃᑦ ᐊᕕᒃᑐᖅᓯᒪᔪᓂ? 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ: ᖁᐊᓇ, (ᑐᓵᔨᑎᒎᓕᖅᑐᖅ) ᐅᖃᖅᑏ. (ᑐᓵᔨᑎᒎᕈᓐᓃᖅᑐᖅ) ᖁᐊᓇ (ᑐᓵᔨᑎᒎᓕᖅᑐᖅ) 

ᒪᓕᒐᓕᐅᖅᑎ ᐊᐱᕆᒻᒪᑦ. ᐄ, ᐱᑕᖃᑦᑐᒍᑦ ᐋᓐᓂᖅᑎᕆᓂᕐᒧᑦ ᐅᓂᒃᑳᓕᐅᕈᑎᒥᒃ ᐊᑐᖃᑦᑕᖅᑕᕗᑦ 

ᐃᓕᓐᓂᐊᕐᕕᖁᑎᑦᑎᓐᓂ ᐊᒻᒪᓗ ᑕᒪᓐᓇ ᓯᕗᓪᓕᖅᐹᖑᓯᒪᔪᖅ ᐊᕐᕌᒍᒥ ᐊᑐᓕᖅᑎᑕᐅᑎᓪᓗᒍ ᐅᓂᒃᑳᖃᑦᑕᕐᓂᐅᔪᖅ.  

 

ᐱᓕᕆᐊᖃᖅᑐᒍᑦ ᓴᖅᑮᓇᓱᐊᖅᑐᑕ ᑐᑭᓯᒋᐊᕈᑎᔅᓴᓂᒃ ᑐᓴᖅᑎᒍᓐᓇᑕᑦᑎᓐᓂᒃ ᒪᓕᒐᓕᐅᖅᑎᐅᖃᑎᑦᑎᓐᓄᑦ 

ᑕᒪᑐᒧᖓ. ᐱᑕᖃᕋᑦᑕ ᐃᓚᖏᓐᓂᒃ ᐊᕕᑦᑐᖅᓯᒪᔪᓂᒃ ᐊᑑᑎᔪᓂᒃ ᖃᓄᐃᑑᓂᖏᑎᒍ ᐊᓯᖏᓐᓂᒃ, ᑕᐃᒪᐃᒧ 

ᐃᒪᐃᖁᑦᓱᑎᒍ ᑕᒪᕐᒥᒃ ᑎᑭᑎᑦᑎᓗᑎᒃ ᑐᑭᓯᒍᑎᖏᓐᓂᒃ ᐃᒪᐃᒻᒪᑦ ᐱᑕᖃᓂᐊᕋᑦᑕ ᑕᒻᒪᖅᓯᒪᖏᑦᑐᓂᒃ 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑎᑎᕋᖅᓯᒪᔪᓂᒃ ᖃᐅᔨᓴᖅᑕᐅᓂᑯᓂᒃ ᐃᒪᐃᒻᒪᓪᓗ ᐱᑕᖃᓂᐊᕋᑦᑕ ᑕᒻᒪᖅᑕᖅᓯᒪᖏᑦᑐᓂᒃ ᑎᑎᕋᖅᓯᒪᔪᓂᒃ 

ᖃᐅᔨᓴᖅᑕᐅᓂᑯᓂᒃ ᐃᒪᐃᒻᒪᓪᓗ ᑕᒻᒪᖅᓯᒪᓐᖏᑦᑐᓂᒃ ᑎᑎᖅᑲᓂᒃ ᐱᑕᖃᕐᓗᓂ ᐊᑐᖃᑦᑕᖅᑐᓄᑦ 

ᐊᑐᕈᓐᓇᕐᓂᐊᕋᑦᑎᒍᑦ ᐊᑑᑎᖃᑦᑎᐊᖅᑐᒃᑯᑦ. 

 

ᐊᒡᒋᖅᑐᒥ, ᑐᓴᖅᑎᑦᑎᒍᓐᓇᕐᓂᐊᖅᑐᒍᑦ ᒪᓕᒐᓕᐅᖅᑎᐅᖃᑎᑦᑎᓐᓂᒃ ᐃᓚᖏᓐᓂᒃ ᑐᑭᓯᐅᒪᔾᔪᑎᓂᒃ 

ᓄᐊᒍᓐᓇᖅᓯᒪᔭᑦᑎᓐᓂᒃ ᓈᓴᐅᑎᑎᒍᑦ ᐊᒻᒪᓗ ᖃᑦᑎᓂᒃ ᐅᓂᒃᑳᓂᒃ ᐱᖃᑦᑕᕐᒪᖔᑦᑕ ᐊᒻᒪᓗ ᐊᓯᖏᓐᓂᒃ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᐅᖃᖅᑏ, ᐊᒃᑑᑎᓂᖓ ᐊᑕᐅᓯᕐᒧᑦ ᐃᓕᓐᓂᐊᖅᑎᒧᑦ 

ᓲᖑᓴᖃᑦᑕᖅᑐᓄᑦ ᐊᓯᖏᓐᓄᑦ ᐃᓕᓐᓂᐊᖅᑎᓄᑦ ᑲᑉᐱᐊᓵᕆᔪᓐᓇᖅᑐᖅ ᓄᑕᖅᑲᓂᒃ ᐃᓅᓯᖏᓐᓄᑦ. 

ᐃᑲᔪᖅᓱᐃᖅᑰᔨᓐᖏᓪᓗᓂ ᑲᑕᒃᑎᑕᐅᖅᑰᔨᓗᓂᓘᓐᓃᑦ ᐃᓕᓐᓂᐊᖃᑎᖕᓄᑦ ᐱᐅᓐᖏᑦᑐᒃᑰᕈᓐᓇᖅᑐᖅ. 

ᐊᓯᔾᔩᔪᓐᓇᖅᑐᖅ ᒪᒃᑯᒃᑐᑦᑎᐊᕙᖕᒥᒃ ᐃᓕᓴᕆᔪᓐᓃᖅᑕᕐᓄᑦ. 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᓄᑖᓂᒃ ᐱᒋᐊᖅᑎᑦᑎᓯᒪᖕᒪᖔᑕ ᑕᒪᓐᓇ ᐊᑲᐅᓐᖏᓕᐅᕈᑕᐅᔪᖅ ᓲᖑᓵᖃᑦᑕᕐᓂᖅ 

ᐃᓕᓐᓂᐊᕐᕕᑦᑎᓐᓂ ᖃᓄᖅ ᖃᐅᔨᓴᖅᑕᐅᖃᑦᑕᕐᒪᖔᖅ ᐊᒻᒪᓗ ᖃᓄᖅ ᑕᒪᒃᑯᐊ ᖃᐅᔨᓴᖅᑕᐅᖃᑦᑕᕐᒪᖔᖏᑦ. 

ᐅᖃᐅᑎᑎᒍᑦ ᖃᓄᖅ ᑖᒃᑯᐊ ᐱᓕᕆᐊᑦ ᖃᐅᔨᓴᖅᑕᐅᖕᒪᖔᑕ ᐊᑑᑎᖃᑦᑎᐊᕐᒪᖔᑕ? (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓕᓐᓂᐊᕐᓂᓕᕆᓂᕐᒧᑦ, ᒥᔅ ᒍᕌᔅ.  

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᒪᓕᒐᓕᐅᖅᑎ ᐊᐱᕆᒻᒪᑦ. 

ᖃᐅᔨᒪᒐᓗᐊᖅᑐᒍᑦ ᖃᓄᐃᓕᐅᖃᑦᑕᕐᓂᖏᓐᓂ ᐃᓕᓐᓂᐊᕐᕕᖁᑎᑦᑎᓐᓂ ᑕᒫᓂ ᓄᓇᕗᒻᒥᓗ, ᑭᓯᐊᓂ ᑲᓇᑕᓕᒫᒥ 

ᑕᐃᒪᐃᖃᑦᑕᕐᒥᒻᒪᑕ, ᐅᖃᖅᑏ. 

 

ᐄ, ᑕᒪᓐᓇ ᑲᔪᓯᓐᓇᕐᒪᑦ ᐊᒻᒪᓗ ᐊᖅᑯᑎᐅᒍᓐᓇᖅᑐᓂ ᐃᓕᓐᓂᐊᖅᑐᓕᕆᔨᒃᑯᑦ ᑕᒪᓐᓇ ᓲᖑᓵᖃᑦᑕᕐᓂᖅ 

ᓄᖅᑲᐅᒥᖁᓪᓗᒍ ᐃᓕᓐᓂᐊᕐᕕᑦᑎᓐᓂ. ᐊᖓᔪᖅᑳᕆᔭᐅᔪᑦ ᐃᓚᐅᑎᑕᐅᕙᑉᐳᑦ, ᑕᐃᒪᐃᑉᐸᑦᑐᑎᒃ ᑭᓯᐊᓂ 

ᖃᓄᐃᓂᖅᑕᖃᕋᐃᒻᒪᑦ ᐊᔭᐅᖅᓯᓇᓱᐊᖅᑐᑕ ᐃᓚᒌᓂᒃ ᐃᓕᓐᓂᐊᕐᕕᒻᒨᖃᑦᑕᖁᓪᓗᒋᑦ, ᖃᓄᐃᑦᑐᖃᕐᓂᖅᐸᑦ 

ᐋᒡᒐᓘᓐᓃᑦ, ᐱᓪᓗᒍ ᓄᓇᓕᓐᓂᑦ ᐃᓂᖃᕐᓂᖅ ᐊᒻᒪ ᐃᓚᒌᓄᑦ ᐃᓂᔅᓴᖅᑕᖃᕐᓂᖅ ᐃᓄᐃᑦ ᐊᑲᐅᔅᓴᖅᐸᑕ 

ᐃᓕᓐᓂᐊᕐᕕᒻᒨᕆᐊᖓ ᑕᑯᔪᒪᒐᔭᖅᐸᕗᑦ. ᐃᓕᓐᓂᐊᕐᕕᓕᒫᒥᒃ ᐱᐅᓯᕆᔭᐅᔪᓄᑦ ᐃᑲᔪᖅᑐᐃᔾᔪᑎᑕᓕᒃ ᑕᒪᓐᓇ 

ᑐᓐᖓᕕᖃᖅᑐᖅ ᐃᓄᐃᑦ ᐃᓕᖅᑯᓯᖏᑕ ᐱᒻᒪᕆᒋᔭᖏᓐᓂᒃ ᐊᒻᒪᓗ ᐅᓪᓛᕈᕐᒥᑕᖅᑎᑦᑎᕙᑦᑐᒍᑦ ᐊᒻᒪᓗ 

ᐅᓪᓗᕈᕐᒥᑕᖅᑎᑦᑎᕙᑦᑐᑕ ᓂᕿᑦᑎᐊᕙᖃᖅᑎᑦᑎᕙᑦᑐᓂᒃ.  

 

ᓱᓕ ᖃᓄᐃᓕᐅᒃᑲᓐᓂᕆᐊᖃᕐᓂᐊᖅᑐᒍᑦ ᑕᒪᒃᑯᐊ ᓇᓗᓇᐃᖅᑕᐅᓂᐊᖅᑐᑦ ᐃᓕᓐᓂᐊᖅᑐᓕᕆᔨᒃᑯᑦ 

ᓯᕗᓕᖅᑎᖏᓐᓄᑦ, ᑭᓯᐊᓂᓕ ᑕᒪᒃᑯᐊ ᓲᖑᓵᖃᑦᑕᓂᕐᒧᑦ ᐃᓕᓐᓂᐊᕐᓂᐅᔪᑦ ᓴᖅᑭᖃᑦᑕᖅᑐᑦ ᐊᒻᒪᓗ, ᐅᖃᖅᑲᐅᒐᒪ, 

ᐋᓐᓂᖅᑎᕆᓂᕐᒧᑦ ᐅᓂᒃᑳᖃᑦᑕᕆᐊᖃᕐᓂᕐᒧᑦ ᑕᒪᒃᑯᐊ ᐅᖃᐅᓯᕆᖃᑦᑕᕆᐊᖃᕐᒥᔭᕗᑦ ᑕᐃᒪᐃᑉᐸᑕ. ᑖᒃᑯᐊ ᐅᓂᒃᑳᑦ 

ᐱᔪᓐᓇᖅᑕᕗᑦ ᐃᓕᓴᐃᔨᑦᑎᓐᓂᒃ, ᐃᓕᓐᓂᐊᕐᕕᖕᒥ ᐃᖅᑲᓇᐃᔭᖅᑎᑦᑎᓐᓂ, ᐃᓕᓐᓂᐊᖅᑎᓂᒃ, ᕙᓯᓂᒃ ᐊᖁᑎᓂᒃ, 

ᐅᕝᕙᓘᓐᓃᑦ ᐳᓛᕆᐊᖅᓯᒪᔪᓂᒃ ᐃᓕᓐᓂᐊᕐᕕᖕᒧᐊᖃᑦᑕᖅᑐᑦ ᐃᓂᒃᓴᑦᑎᐊᕙᖕᒥᒃ ᓴᖅᑭᑦᑎᓇᓱᒃᖢᑎᒃ 

ᐃᓕᓐᓂᐊᖅᑎᖁᑎᑦᑎᓐᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑦ, ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐊᐱᖅᑯᑎᒐ ᑭᐅᔭᐅᓐᖏᑦᑎᐊᒻᒪᕆᒻᒪᑦ ᖃᓄᖅ ᐱᕚᓪᓕᕈᑕᐅᓂᐊᖅᑐᓂᒃ 

ᐊᐱᖅᑯᑎᖃᓵᕋᓗᐊᕋᒪ ᑭᓯᐊᓂ ᑭᐅᔭᐅᓐᖏᑦᑎᐊᒻᒪᕆᒻᒪᑦ. ᐃᓅᓯᓗᑦᑖᒥᓂᐅᑯᐊ ᐊᒃᑐᖅᑕᐅᓂᐊᖅᑐᐃᑦ 

ᖃᓄᖓᓴᖅᑕᐅᖃᑦᑕᕐᓂᖏᑦ ᓄᑕᕋᐃᑦ.  

 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐊᐃᑦᑖᖑᒐᓗᐊᖅ ᑐᓴᖃᑦᑕᕋᑦᑕ ᓄᓇᕗᒻᒥ ᐃᓕᓴᐃᔩᑦ ᓲᖑᓵᖃᑦᑕᖅᑐᒥᓂᐅᑎᓪᓗᒋᑦ 

ᐊᒻᒪ ᐱᑦᑎᐊᖅᑕᐅᕙᒐᑎᒃ ᒪᒃᑯᑦᑐᐃᑦ ᐃᓕᓐᓂᐊᕐᕕᖁᑎᑦᑎᓐᓂ. ᑖᒃᑯᐊ ᐱᓕᕆᕕᐅᔪᑦ 

ᐋᓐᓂᖅᑎᕆᖃᑦᑕᖅᑐᒥᓂᐅᑎᓪᓗᒋᑦ ᖃᕋᓴᐅᔭᒃᑯᑦ ᓄᐊᑦᑎᕕᐅᔪᑦ ᐱᖃᓯᐅᔾᔨᓯᒪᒻᒥᔪᑦ ᑕᒪᒃᑯᓂᖓ  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᐃᑦᑐᓂᒃ ᓄᖅᑲᐃᔾᔪᑎᓂᒃ ᐊᒻᒪᓗ ᐅᔾᔨᕈᓱᓕᖅᑎᑦᓯᔾᔪᑎᓂᒃ 

ᐃᓕᓐᓂᐊᖅᑎᑕᐅᖃᑦᑕᕐᒪᖔᑕ ᑕᒪᒃᑯᐊ ᐃᓕᓐᓂᐊᕐᕕᐅᑉ ᐃᖅᑲᓇᐃᔭᖅᑎᖏᑦ ᐃᓕᓴᐃᔨᖏᓪᓗ 

ᖃᐅᔨᒪᑦᑎᐊᖁᓪᓗᒋᑦ ᖃᓄᖅ ᐱᐅᓯᖏᑦ ᐊᒃᑐᐃᓂᖃᖃᑦᑕᕐᒪᖔᑕ ᒪᒃᑯᒃᑐᓂᒃ ᐊᒻᒪᓗ ᖃᓄᖅ 

ᐱᐅᓯᕚᓕᑎᑦᑎᔪᓐᓇᕐᒪᖔᑕ ᐃᒻᒥᒧᑦ ᐊᒃᑐᐊᓂᖃᕐᓂᖏᓐᓄᑦ ᐃᓕᓐᓂᐊᕐᕕᖕᓂ. (ᑐᓵᔨᒃᑰᖏᑦᑐᖅ) ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ, ᒥᔅ ᒍᕉᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ: ᖁᐊᓇ, (ᑐᓵᔨᑎᒎᓕᖅᑐᖅ) ᐅᖃᖅᑏ ᐊᒻᒪᓗ ᖁᐊᓇ ᒪᓕᒐᓕᐅᖅᑎ ᐊᐱᕆᒻᒪᑦ. 

 

ᐅᖃᖅᑏ, ᑮᓇᐅᔭᑎᒍᑦ ᐃᑲᔪᖅᓱᖅᓯᒪᒋᕗᒍᑦ ᑕᕝᕙᓂ ᒐᕙᒪᒃᑯᑎᒍᑦ ᐃᑲᔪᖅᓱᒃᑲᓐᓂᕋᓱᐊᖅᑐᑕ ᐃᓱᒪᓕᕆᓂᕐᒧᑦ 

ᐃᓕᓐᓂᐊᕐᕕᑦᑎᓐᓂᒃ, ᑕᐃᒪᐃᒻᒪᑦ ᐊᒥᓱᑲᓪᓚᐅᕗᑦ ᐃᓱᒪᓕᕆᔨᐅᔪᑦ ᐃᖅᑲᓇᐃᔭᖅᑐᑦ ᐃᓕᓐᓂᐊᕐᕕᑦᑎᓐᓂᑦ ᐊᒻᒪ 

ᖃᐅᑕᒫᑦ ᑕᐃᑲᓃᑉᐸᑉᐹᑦ ᐅᐸᒍᑎᓪᓗᑎᒃ ᐅᕝᕙᓘᓐᓃᑦ ᐃᑲᔪᖅᓱᖅᑐᑎᒃ ᐃᓕᓐᓂᐊᖅᑎᓂᒃ 

ᐃᑲᔪᖅᑕᐅᒃᑲᓐᓂᕆᐊᓕᓐᓂᒃ. ᐱᓕᕆᖃᑎᖃᖅᓯᒪᒋᕗᒍᑦ ᓄᓇᕗᒻᒥ ᐃᓕᓴᐃᔩᑦ ᑲᑐᔾᔨᖃᑎᒌᖏᑎᒍᑦ 

ᐊᑦᑕᓇᓐᖏᑦᑐᒥᒃ ᐃᓕᓐᓂᐊᕐᕕᓐᓂᒃ ᐋᓐᓂᖅᑎᕆᑦᑕᐃᓕᒪᑎᑦᑎᓂᕐᒧᑦ ᑲᑎᒪᔨᕋᓛᓂᒃ. 

 

ᐱᓕᕆᐊᖃᖅᐳᒍᑦ ᐋᖅᑭᒃᓯᓇᓱᒃᖢᑕ ᖃᐅᔨᓴᕈᑎᒃᓴᓂᒃ, ᐋᖅᑭᒃᑕᐅᓯᒪᓕᖅᑐᒥᒃ. ᒪᒥᐊᓇᖅ ᐅᖃᖅᑏ. ᐄ, ᑕᒪᒃᑯᐊ 

ᐃᓕᓐᓂᐊᕐᕕᑦᑎᓐᓂᒃ ᐋᓐᓂᖅᑎᕆᓐᖏᓐᓂᖅᓴᐅᖁᒐᑦᑎᒍ ᐊᒻᒪᓗ ᐊᒃᓱᕈᕐᓗᑕ ᐱᓕᕆᓪᓗᑕ ᑕᒪᒃᑯᐊ 

ᓂᖓᖅᑕᐃᓕᑎᑦᑎᔾᔪᑏᑦ ᐱᔾᔪᑎᒋᓪᓗᒋᑦ ᐊᒻᒪᓗ ᑕᒪᓐᓇ ᐅᕙᑦᑎᓐᓄᑦ ᓯᕗᓪᓕᐅᔾᔭᐅᓯᒪᓪᓚᕆᖕᒪᑦ. 

 

ᑕᐃᒪᓕ ᑭᓇᑐᐃᓐᓇᖅ ᐃᓚᒋᔭᐅᑉᐸᑦ ᒪᓕᒐᓕᐅᖅᑎᐅᖃᑎᕗᑦ ᐆᑦᑑᑎᖃᖅᐸᑕ ᐅᕝᕙᓘᓐᓃᑦ ᐱᐅᓂᖅᐹᓂᒃ 

ᐊᑐᕈᓐᓇᖅᑐᓂᒃ ᐅᖃᐅᓯᖃᕈᒪᑉᐸᑕ. ᐃᓄᑐᖃᖃᕐᒥᔪᒍᑦ ᐃᓕᓐᓂᐊᕐᕕᑦᑎᓐᓂ ᐊᑐᖅᑕᐅᒍᓐᓇᖅᑐᓂᒃ ᐃᓅᓯᓕᕆᔨᓄᑦ 

ᐅᖃᖃᑎᖃᕐᓗᑎᒃ ᐃᓕᓐᓂᐊᖅᑎᓂᒃ ᐊᒻᒪᓗ ᑕᐃᑲᓃᑉᐹᑦ ᐃᓕᓐᓂᐊᖅᑎᖁᑎᑦᑎᓐᓄᑦ ᖃᐅᑕᒫᑦᑕᐅᖅ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅ ᓄᑕᕋᖅ. 

 

ᐊᐱᖅᑯᑦ 703 - 6(2): ᐃᓐᓇᐃᑦ ᐃᓕᓐᓂᐊᕐᓂᖏᓐᓄᑦ ᐱᓕᒻᒪᒃᓴᕐᓂᖏᓐᓄᓪᓗ ᐃᑲᔫᑎᓄᑦ 

ᑐᒃᓯᕋᐅᑎᓕᐅᕐᓂᕐᒧᑦ ᐃᓱᓕᕝᕕᒃᓴᖏᑦ (ᓄᑕᕋᖅ) 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒎᓕᖅᑐᖅ) ᐊᐱᖅᓱᕈᒪᓂᐊᖅᑐᖓ ᐃᓄᓕᕆᔨᒃᑯᑦ ᒥᓂᔅᑕᖓᓐᓄᑦ. 

 

ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ ᖃᐅᔨᒪᖕᒪᑕ ᐊᔭᐅᖅᑐᐃᓪᓚᕆᒃᑲᒪ ᐃᓐᓇᐃᑦ ᐃᓕᓐᓂᐊᖅᑎᑕᐅᖁᓪᓗᒋᑦ ᐊᒻᒪᓗ 

ᐃᑲᔪᖅᑐᐃᑦᑎᐊᖅᖢᖓ ᓄᓇᕗᒻᒥᐅᓄᑦ ᐱᓕᒻᒪᒃᓴᕈᓐᓇᖁᓪᓗᒋᑦ ᐊᒻᒪᓗ ᐊᔪᕈᓐᓃᖅᐸᓪᓕᐊᖁᓪᓗᒋᑦ 

ᐃᖅᑲᓇᐃᔮᖅᑖᕈᓐᓇᖁᓪᓗᒋᑦ. 

 

ᑕᐃᒪᓐᖓᑦ ᐊᐃᕐᕆᓕ 2023−ᖑᓚᐅᖅᑎᓪᓗᒍ, ᒐᕙᒪᒃᑯᑦ ᐊᓯᔾᔩᓚᐅᖅᐳᑦ ᑮᓇᐅᔭᑎᒍᑦ ᐱᓇᔫᑎᓄᑦ 

ᐃᓱᓕᕝᕕᒃᓴᐅᑎᖓᓂᒃ ᐃᓐᓇᐃᑦ ᐃᓕᓐᓂᐊᖅᑎᑕᐅᓂᖏᓐᓄᑦ ᐊᒻᒪ ᐱᓕᒻᒪᒃᓴᐅᑎᓄᑦ ᐃᑲᔪᖅᓱᐃᔾᔪᑎᓄᑦ 

ᒪᓕᖁᓪᓗᒋᑦ ᐊᔾᔨᖓᓂᒃ ᐱᕕᒃᓴᕆᑎᑕᐅᔪᒥᒃ ᓄᓇᕗᒻᒥ ᐃᓕᓐᓂᐊᖅᑎᓄᑦ ᐱᓇᔫᑎᒧᑦ ᐃᓱᓕᕝᕕᒃᓴᖓᓄᑦ. 

 

ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᐊᓯᔾᔨᖅᑕᐅᓯᒪᖕᒪᖔᑦ ᐅᓄᕐᓂᖏᑦ ᑲᔪᓯᑦᑎᐊᖅᓯᒪᔪᑦ ᑐᒃᓯᕋᐅᑎᐅᔪᑦ ᐃᓐᓇᕐᓄᑦ 

ᐃᓕᓐᓂᐊᕐᓂᕐᒧᑦ ᐊᒻᒪᓗ ᐱᓕᒻᒪᒃᓴᓂᕐᒧᑦ ᐃᑲᔫᑎᑎᒍᑦ ᑕᒪᓐᓇ ᐊᓯᔾᔨᖅᑕᐅᓚᐅᖅᑎᓪᓗᒍ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ. 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒋᐊᕋᕕᑦ. ᑖᒃᑯᐊ 

ᑮᓇᐅᔭᒧᑦ ᑐᔅᓯᕋᖅᓯᒪᔪᐃᑦ ᐃᓕᓐᓂᐊᕆᐊᕐᓂᐅᓴᔪᐃᑦ ᑮᓇᐅᔭᑎᒍᑦ ᐃᑲᔪᖅᑕᐅᒍᒪᓯᒪᔪᑦ ᑕᒫᓂ ᐊᕐᕌᒍᒥ 

2023−2024, 154-ᖑᔪᐃᑦ ᐃᓕᓐᓂᐊᖅᑐᑦ ᑮᓇᐅᔭᑎᒍᑦ ᐃᑲᔪᖅᑕᐅᒍᒪᓯᒪᔪᑦ (ᑐᓵᔨᑎᒎᓕᖅᑐᖅ) ᐃᓐᓇᐃᑦ 

ᐃᓕᓐᓂᐊᕐᕕᖏᓐᓄᑦ ᐃᑲᔫᑎᑎᒍᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ ᓄᑕᕋᖅ. 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. ᐊᓯᔾᔨᖅᐹᓪᓕᕐᒪᖔᑦ ᑕᐃᒪᓐᖓ ᐃᓱᓕᕝᕕᖃᓕᓚᐅᕐᒪᖔᑦ ᑐᓴᕈᒪᓂᐊᖦᖤᖅᐳᖓ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᑭᖑᓪᓕᖅᐹᖅ ᐅᓪᓗᕆᔪᓐᓇᖅᑕᖓ ᐃᓐᓇᐃᑦ ᐃᓕᓐᓂᐊᖅᑎᑕᐅᕙᖕᓂᖏᓐᓄᑦ 

ᐊᔪᕈᓐᓃᖅᓴᕐᓂᕐᒧᓪᓗ ᐃᑲᔪᖅᑐᖅᑕᐅᓂᕐᒧᑦ ᐱᓕᕆᐊᖑᕙᒃᑐᖅ ᐱᐅᓐᖏᑦᑐᒻᒪᕆᑯᓗᖕᒥᒃ ᐊᒃᑐᖅᓯᓂᖃᖅᐳᖅ 

ᐃᓐᓇᐃᑦ ᐃᓕᓐᓂᐊᖅᑎᑕᐅᕙᖕᓂᖏᓐᓄᑦ ᒥᑦᑎᒪᑕᓕᖕᒥ. ᓄᓇᓕᓐᓂ ᐃᓐᓇᕐᓄᑦ ᐃᓕᓐᓂᐊᕐᕕᐅᔪᖅ 

ᐱᔪᖃᓚᐅᓐᖏᒻᒪᑦ ᑐᒃᓯᕋᖅᑐᓂᒃ ᐊᒻᒪᓗ ᐅᐸᓗᖓᐃᔭᖅᐸᓪᓕᐊᓪᓗᑎᒃ ᐃᖅᑲᓇᐃᔭᒃᓴᒧᑦ ᐊᒻᒪᓗ ᐃᓕᓐᓂᐊᕐᓂᕐᒧᑦ 

ᑕᒫᓂ ᐅᑭᐅᒥ. 

 

ᑐᓴᖅᓯᒪᕗᖓ ᐃᓐᓇᐃᑦ ᐃᓕᓴᐃᔨᖏᓐᓂᒃ ᐊᓯᖏᓐᓂᒃ ᓄᓇᓕᖕᓂ ᐃᓐᓇᐃᑦ ᐃᓕᓐᓂᐊᖅᑎᑦ 

ᑮᓇᐅᔭᖅᑖᕈᓐᓇᓐᖏᓐᓂᖏᓐᓂᒃ ᐱᔾᔪᑎᒋᓪᓗᒍ ᓄᑖᑦ ᐃᓱᓕᕝᕕᒃᓴᖏᑦ ᐊᓯᔾᔨᒐᒃᓴᐅᓐᖏᓗᐊᕐᒪᑕ ᐃᓂᖃᖅᑎᓪᓗᒋᑦ 

ᐱᓕᒻᒪᒃᓴᕐᓃᑦ ᖁᕝᕙᕆᐊᕈᑎᓪᓗ ᐱᕕᒃᓴᑦ.  

 

ᒥᓂᔅᑕ ᓇᓗᓇᐃᖅᓯᑦᑎᐊᕈᓐᓇᖅᐹ ᖃᓄᐃᒻᒪᑦ ᐃᓱᒪᓕᐅᓚᐅᕐᒪᖔᑕ ᑖᒃᑯᐊ ᐃᓐᓇᐃᑦ ᐃᓕᓐᓂᐊᖅᑎᑕᐅᓂᖏᓐᓄᑦ 

ᑮᓇᐅᔭᖅᑖᕋᓱᐊᕈᑏᑦ ᐃᓱᓕᒃᕕᒃᓴᖃᖅᑎᑕᐅᓪᓗᑎᒃ ᓯᓚᑦᑐᖅᓴᕐᕕᖕᒧᑦ ᑮᓇᐅᔭᓄᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ.  

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒋᐊᕋᕕᑦ. ᑕᐃᓐᓇ 

ᓯᕗᓪᓕᕐᒥᒃ ᐊᐱᖅᑯᑎᒋᕋᑖᖅᑕᐃᑦ ᖃᓄᖅ ᐊᓯᔾᔨᖅᓯᒪᒻᒪᖔᖅ 2022-23, ᖃᐅᔨᒋᐊᒃᑲᓂᕐᓂᐊᖅᑲᕋ ᐊᒥᓲᓂᖏᑦ 

ᖃᓄᐃᓕᖓᓯᒪᒻᒪᖔᑕ. ᑕᒫᓂᓕ ᑖᒃᑯᐊ ᑮᓇᐅᔭᒧᑦ ᑐᔅᓯᕋᕋᓱᐊᖅᑎᓪᓗᒋᑦ ᐅᓪᓗᖃᓕᖅᑎᓪᓗᒍ 

ᒪᑐᕕᔅᓴᖃᓕᖅᑎᓪᓗᒍ ᑖᓐᓇ ᐃᓱᒫᓗᓇᖅᓯᒪᔪᖅ ᖃᐅᔨᒪᔭᕗᑦ, ᑭᓯᐊᓂᑦᑕᐅᖅ ᐋᖅᑭᓯᒪᑦᑎᐊᓂᖅᓴᒥ 

ᐊᐅᓚᑦᑎᐊᕈᓐᓇᓂᖅᓴᒥ ᑕᒪᒃᑯᐊ ᖃᕋᓴᐅᔭᒃᑯᑦ ᐃᓗᐊᓅᖅᑲᕆᐊᖃᕐᓂᖏᑦ ᐸᕐᓇᑦᑕᐅᕙᓪᓕᐊᓂᖏᑦ 

ᑮᓇᐅᔭᖅᑖᕆᒋᐊᓕᖏᑦ ᑕᒪᒃᑯᐊ ᐱᔾᔪᑎᒋᓪᓗᒍ ᐃᓚᖓᒍᑦ ᐋᖅᑭᒋᐊᕆᐊᖃᖅᓯᒪᓚᐅᕐᒥᒻᒪ. ᑭᓯᐊᓂ ᑖᒃᑯᐊ 

ᖃᐅᔨᒪᒐᓱᐃᓐᓇᓂᐊᖅᑕᕗᑦ ᕿᒥᕐᕈᕙᓪᓕᐊᓗᒍ ᖃᓄᒃᑲᓐᓂᖅ ᐋᖅᑭᒋᐊᒃᑲᓐᓂᕈᓐᓇᕐᒪᖔᖅ ᐃᓕᓐᓂᐊᖅᑎᓄᑦ 

ᐊᑲᐅᓐᖏᓕᐅᕈᑎᐅᓂᖏᑦ. ᑐᑭᓯᐅᒪᔪᒍᑦ ᐃᓚᖏᑦ ᓄᓇᓕᖕᓂ ᐃᓕᓐᓂᐊᖃᑦᑕᖅᑐᑦ ᐊᕐᕌᒎᑉ ᐃᓗᐊᓂ ᑖᒃᑯᐊ 

ᒪᑐᕕᔅᓴᖓᑕ ᖄᖏᖅᓯᒪᓕᖅᑎᓪᓗᒍᓘᓐᓃᑦ ᐃᓚᖏᑦ ᓴᖅᑭᓕᑕᐃᓐᓇᓲᖑᒻᒪᑕ. ᑕᒪᒃᑯᐊ ᐃᓕᓴᕆᓯᒪᔭᕗᑦ ᑖᒃᑯᐊᓗ 

ᖃᐅᔨᒪᒋᐊᕐᓂᐊᖅᑕᕗᑦ ᖃᓄᒃᑲᓐᓂᖅ ᐋᖅᑭᒋᐊᕐᕕᔅᓴᐅᒻᒪᖔᖅ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅ ᓄᑕᕋᖅ. 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪ ᖁᔭᓐᓇᒦᒃ ᒥᓂᔅᑕ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᑖᒃᑯᐊ ᓄᑖᑦ 

ᑐᒃᓯᕋᐅᑎᐅᔪᑦ ᐃᓐᓇᕐᓄᑦ ᐃᓕᓐᓂᐊᕐᓂᕐᒧᑦ ᐊᒻᒪᓗ ᐃᓕᓐᓂᐊᕐᓂᕐᒧᑦ ᐃᑲᔪᕈᑕᐅᔪᓄᑦ ᒪᓕᓕᖅᑐᑦ 

ᐃᓱᓕᕝᕕᖏᓐᓄᑦ ᐃᓕᓐᓂᐊᖅᑎᓄᑦ ᐃᓕᓐᓂᐊᕆᐊᖃᑦᑕᖅᑐᓄᑦ ᑐᕌᖓᑎᑕᐅᓐᖏᖔᖅᑐᑎᒃ ᐃᓕᓐᓂᐊᕐᓂᕐᒧᑦ 

ᐃᖅᑲᓇᐃᔭᒃᓴᐅᔪᓄᑦ. ᐊᒡᓛᑦ, ᐱᓕᕆᕝᕕᐅᑉ ᓇᖕᒥᓂᖅ ᑭᒃᑯᓕᒫᓄᑦ ᑐᓴᖅᑎᑦᑎᔾᔪᑎᖓ ᐃᓐᓇᐃᑦ ᐃᓕᓐᓂᐊᕐᓂᖏᑦ 

ᐱᓕᒻᒪᒃᓴᓂᖕᒧᓪᓗ ᐃᑲᔫᑎᑦ ᐃᓱᓕᕝᕕᒃᓴᖓ ᐅᖃᖅᓯᒪᖕᒪᑦ: 

 

"ᓯᓚᑦᑐᖅᓴᕐᕕᓕᐊᕈᒪᒍᕕᑦ ᐅᕝᕙᓘᓐᓃᑦ ᓯᓚᑦᑐᖅᓴᕐᕕᒡᔪᐊᒥᒃ ᐅᐱᕐᖔᒃᑯᑦ ᐊᐅᔭᒃᑯᓪᓘᓐᓃᑦ 2024−ᒥᑦ, 

ᐱᒻᒪᕆᐅᕗᖅ ᐱᓇᔪᒋᐊᒃᓴᖅ ᐃᓐᓇᕐᓄᑦ ᐃᓕᓐᓂᐊᖅᑎᑦᑎᓂᕐᒧᑦ ᐊᔪᕈᓐᓃᖅᓴᐅᑎᓄᑦ ᐊᔪᕈᓐᓃᖅᓴᐅᑎᓄᑦ 

ᑲᑐᔾᔨᖃᑎᒌᑦ ᒫᑦᓯ 1, 2024−ᒥᑦ." 

 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑭᓯᐊᓂᓕ, ᓇᓗᓇᕈᓐᓃᖅᑐᖅ ᐱᓕᕆᕕᐅᑉ ᖃᕋᓴᐅᔭᒃᑯᑦ ᑐᑭᓯᒋᐊᕐᕕᖓᓂᒃ ᓇᓕᐊᑐᐃᓐᓇᖅ ᐃᓐᓇᕐᓄᑦ 

ᐃᓕᓐᓂᐊᕐᓂᕐᒧᑦ ᐊᒻᒪᓗ ᐃᓕᓐᓂᐊᕐᓂᕐᒧᑦ ᐃᑲᔪᕈᑕᐅᔪᑦ ᐃᓕᓐᓂᐊᕈᑕᐅᔪᑦ "ᓯᓚᑦᑐᓴᕐᕕᒻᒥ 

ᐃᓕᓐᓂᐊᕆᐊᖃᖏᑦᑐᑦ."  

 

ᑖᓐᓇ ᒥᓂᔅᑕ ᐃᓱᒪᒃᓴᖅᓯᐅᕈᑎᖃᒃᑲᓐᓂᕈᓐᓇᖅᐹ ᑖᒃᑯᐊ ᐃᓐᓇᐃᑦ ᐃᓕᓐᓂᐊᖅᑎᑕᐅᓂᖏᓐᓄᑦ ᐊᒻᒪᓗ 

ᐱᓕᒻᒪᒃᓴᐅᑕᐅᖃᑦᑕᖅᑐᑦ ᐃᓱᓕᒃᕕᒃᓴᖃᖁᓪᓗᒋᑦ ᑮᓇᐅᔭᑎᒍᑦ ᐃᑲᔪᖅᑕᐅᔾᔪᑏᑦ ᓄᓇᕗᒻᒥ ᐃᓕᓐᓂᐊᖅᑎᓄᑦ 

ᑐᒃᓯᕋᐅᑎᖏᑦ ᐃᓱᓕᕝᕕᖃᕐᓗᑎᒃ ᐊᒻᒪᓗ ᐊᑐᐊᒐᖅ ᐅᑎᖅᑎᑕᐅᓗᓂ ᐃᓐᓇᐃᑦ ᐃᓕᓐᓂᐊᖅᑏᑦ 

ᑮᓇᐅᔭᖅᑖᕈᓐᓇᕐᓂᐊᕐᒪᑕ ᐃᓕᓐᓂᐊᖅᑎᑕᐅᔪᓐᓇᖁᓪᓗᒋᑦ ᐅᕝᕙᓘᓐᓃᑦ ᖁᕝᕙᓯᒃᓯᕚᓪᓕᖁᓪᓗᒋᑦ 

ᐃᖅᑲᓇᐃᔮᖅᑖᕈᓐᓇᕐᓂᐊᕐᒪᑕ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ: ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒋᐊᒃᑲᓐᓂᕋᕕᑦ. 

ᑭᐅᖅᑲᐅᒐᒪ ᑖᒃᑯᐊ ᖃᓄᒃᑲᓐᓂᖅ ᐋᖅᑭᒋᐊᕈᑎᔅᓴᓂᑦ ᕿᒥᕐᕈᒋᐊᒃᑲᓐᓂᕈᓐᓇᖅᑐᒍᑦ ᐱᓗᐊᖅᑐᒥᒃ 

ᐃᓕᓐᓂᐊᕆᐊᕐᓂᐅᓴᔪᐃᑦ 30 ᐅᓪᓗᐃᑦ ᐱᒋᐊᓚᐅᖅᑎᓐᓇᒍ ᑐᔅᓯᕋᖅᐸᓪᓕᐊᒍᓐᓇᖅᓯᓲᖑᒻᒪᑕ. ᐊᒻᒪᓗ 

ᐅᖃᖅᑲᐅᒐᒪ ᓄᓇᓕᐅᑉ ᐃᓗᐊᓂ ᐃᓕᓐᓂᐊᖅᑕᐅᔪᐃᑦ ᐃᓛᓐᓂᒃᑯᑦ ᐊᑐᐃᓐᓇᐅᒪᓕᖃᑦᑕᓐᖏᒻᒪᑕ ᑭᓯᐊᓂ 

ᑭᖑᓂᐊᒍᑦ. ᑖᒃᑯᐊ ᖃᐅᔨᒪᒋᐊᖏᓐᓇᓐᖑᓱᑦᑕᕗᑦ ᖃᓄᒃᑲᓐᓂᖅ ᐋᖅᑭᒋᐊᕈᓐᓇᕐᒪᖔᖅ ᓄᓇᓕᐅᑉ ᐃᓗᐊᓂ 

ᐊᒃᑐᐊᓂᖅᓴᒥ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᖕᓇᖓᓄᑦ ᐊᒻᒪ 

ᐃᒡᓗᓕᒑᕐᔪᖕᒧᑦ, ᒥᔅᑕ ᓴᒻᒧᖅᑐᖅ. 

 

ᐊᐱᖅᑯᑦ 704 - 6(2): ᖃᐅᔨᒋᐊᕐᓂᖅ ᖃᓄᐃᓕᖓᓕᕐᓂᖓᓄᑦ ᓇᔭ ᐃᓴᐱᐅᓪ ᓇᔪᒐᖃᕐᕕᖓᓂ 

(ᓴᒻᒧᖅᑐᖅ) 

ᓴᒻᒧᖅᑐᖅ: ᐅᑉᓛᒃᑯᑦ ᐃᒡᓗᓕᒑᕐᔪᖕᒥᐅᑦ, ᑲᖏᖅᖠᓂᕐᒥᐅᑦ, ᓄᓇᕗᑦᒥᐅᓪᓗ, ᒪᓕᒐᓕᐅᖅᑎᐅᖃᑎᒃᑲᓗ. 

 

(ᑐᓵᔨᑎᒎᓕᖅᑐᖅ) ᖁᔭᓐᓇᒦᒃ, ᐅᖃᖅᑏ. ᐊᐱᖅᓱᑲᓐᓂᕈᒪᔪᖓ ᐃᓄᓕᕆᔨᒃᑯᑦ ᒥᓂᔅᑕᖓᓐᓄᑦ. 

 

ᐃᑉᐸᔅᓴᖅ ᐅᖃᐅᓯᖃᓚᐅᕋᒪ ᑕᕝᕙᓂ ᒪᓕᒐᓕᐅᕐᕕᒻᒥ ᐱᒻᒪᕆᐅᓂᖓᓂᒃ ᒪᑐᐃᖓᓂᖅ ᐊᒻᒪ 

ᓴᖅᑭᔮᑦᑎᐊᕆᐊᖃᕐᓂᖅ ᐱᔾᔪᑎᒋᓪᓗᒋᑦ ᖃᓄᐃᓐᓂᐅᓚᐅᖅᑐᑦ ᓇᔭ ᐃᓴᐱᐅᓪ ᐊᖏᕐᕋᖓᓂ ᐃᓪᓗᓕᒑᕐᔪᒻᒥ. 

 

ᑲᑎᒪᓚᐅᖅᑎᓪᓗᑕ, ᐅᖃᐅᔾᔭᐅᓚᐅᕋᒪ ᐱᕙᓪᓕᐊᔪᓕᕆᔨᓄᑦ ᐃᓚᒋᔭᐅᔪᒥᒃ ᐅᖃᖃᑎᖃᖅᑐᖃᖅᓯᒪᓂᕋᖅᑕᐅᓪᓗᓂ 

ᐱᒻᒫᖅᓴᕐᕕᒃ ᑯᐊᐳᕇᓴᖓᑕ ᐊᖓᔪᖅᑳᖓᓐᓂᒃ. ᐱᕙᓪᓕᐊᔪᓕᕆᔨ ᓇᓗᓇᐃᖅᓯᓚᐅᖅᑐᖅ ᒐᕙᒪᒃᑯᑦ 

ᑐᓴᖅᑎᑦᑎᓚᐅᕐᒪᑕ ᑳᓐᑐᕌᒥᒃ ᐊᐅᓚᑦᑎᓂᐊᕐᓗᓂ ᓇᔭ ᐃᓴᐱᐅᓪ ᐊᖏᕐᕋᖓᓂ ᓄᑖᕈᕆᐊᖅᑕᐅᔾᔮᖏᓐᓂᖓᓂᒃ 

ᐊᐃᐳᕈᓪ 1, 2024− ᐊᒻᒪ ᐱᓕᕆᕝᕕᒃ ᕿᓂᓚᐅᖅᐳᑦ ᓄᑖᒥᒃ ᑳᑦᑐᓛᒃᑎᒃᓴᒥᒃ. 

 

ᐊᐅᓚᑦᑎᔨᒻᒪᕆᖓ ᐱᒻᒫᖅᓯᕐᕕᒃ ᑯᐊᐳᕇᓴᓐ ᖃᐅᔨᒪᓚᐅᓐᖏᑦᑐᖅ ᑖᔅᓱᒥᖓ ᐋᖅᑭᒃᑕᐅᔪᒥᒃ. 

ᑎᑎᕋᖅᑕᐅᓯᒪᓂᐊᕐᒪᑦ, ᐊᒻᒪᓗ ᐃᑲᔪᖅᑐᐃᓗᓂ ᑐᑭᓯᓇᑦᑎᐊᖅᑐᒥᒃ ᐊᒻᒪᓗ ᓇᓗᓇᖏᑎᐊᖅᑐᒥᒃ 

ᑐᓴᐅᒪᖃᑦᑕᐅᑎᓂᕐᒥᒃ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᑳᑦᑐᕌᖓ ᐱᒫᖅᓴᕐᕕᒃ ᑯᐊᐳᕇᓴᓐᑯᓐᓂᒃ ᓄᖅᑲᑦᑎᑕᐅᓂᐊᕐᒪᖔᖅ ᐊᐃᐳᕈ 1, 

2024-ᒥ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ.  

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᓪᓗ ᑖᔅᓱᒥᖓ ᖃᐅᔨᒋᐊᒃᑲᓐᓂᕋᕕᑦ. ᑕᐃᓐᓇ 

ᐅᖃᓚᐅᕋᒪ ᐃᑉᐸᔅᓴᖅ ᑎᑎᕋᕐᕕᒋᖃᑦᑕᖅᓯᒪᔭᕗᑦ ᑕᐃᓐᓇ ᐊᖓᔪᖅᑳᕆᔭᖓ ᐱᓕᒻᒪᖅᓴᕐᕕᒃᑯᑦ ᑯᐊᐳᕇᓴᒃᑯᑦ 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪᓗ ᑎᑎᖅᑲᒥᒃ ᐊᐅᓪᓚᑎᑦᑎᕕᒋᓚᐅᖅᑕᕗᑦ ᑖᒃᑯᐊ ᑳᓐᑐᕌᒋᔭᕗᑦ ᑕᒫᓂ ᐊᕐᕌᒍᒥ ᒫᑦᓯ 31, 2024 

ᓄᖑᓐᓂᐊᖅᓯᒪᒻᒪᑦ ᐊᒻᒪᓗ ᑖᓐᓇ ᑲᔪᓯᔾᔮᖏᑦᑐᖅ ᑳᓐᑐᕌᒋᔭᕗᑦ ᑕᐃᒃᑯᓄᖓ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓴᒻᒧᖅᑐᖅ.  

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᓇᓗᓇᓐᖏᑦᑐᖅ ᐃᓱᒫᓘᑎᒋᔭᓐᓂᒃ ᑐᓴᖅᑎᑦᑎᓂᐊᕋᕕᑦ 

ᑐᓴᒐᒃᓴᐃᑦ ᑐᓴᖅᑕᐅᑐᐃᓐᓇᕆᐊᖃᕐᓂᖏᓐᓂᒃ ᐱᕙᓪᓕᐊᔪᓕᕆᔨᓄᑦ ᐊᓯᔾᔨᖅᑕᐅᓚᐅᖅᑎᓐᓇᒍ ᐱᓕᕆᖃᑕᐅᔪᓄᑦ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᐅᖃᖃᑎᖃᖅᓯᒪᖕᒪᖔᑕ ᑕᒪᑐᒥᖓ 

ᐱᕙᓪᓕᐊᔪᓕᕆᔨᓄᑦ ᐊᒻᒪᓗ ᐱᓗᐊᖅᑐᒥᒃ ᑐᓴᒐᒃᓴᐃᑦ ᖃᓄᐃᓕᖓᓕᕐᒪᖔᑕ ᑳᓐᑐᕌᑉ ᓇᔭ ᐃᓴᐱᐅᓪ 

ᐅᖃᐅᓯᐅᓯᒪᖕᒪᖔᑦ ᐱᕙᓪᓕᐊᔪᓕᕆᔨᓄᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ.  

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒋᐊᒃᑲᓐᓂᕋᕕᑦ. 

(ᑐᓵᔨᑎᒎᓕᖅᑐᖅ) ᑖᓐᓇ ᓯᕗᓪᓕᖅᐹᖅ ᐊᐱᖅᑯᑎᒋᖅᑰᖅᑕᕋ. ᐱᓇᓱᐊᕈᓯᐅᓚᐅᖅᑐᒥᒃ, ᑖᓐᓇ ᐊᐱᖅᑯᑎ 

ᑐᕌᖓᓚᐅᖅᑐᖅ ᐋᓐᓂᐊᖃᓐᖏᑦᑐᓕᕆᔨᒃᑯᓐᓄᑦ, ᑭᓯᐊᓂ ᑕᐃᒪᓐᖓᓂᑦ ᐊᖏᖅᓯᒪᔪᒍᑦ 

ᓄᑖᕈᕆᐊᖅᑕᐅᖁᓐᖏᖦᖢᒍ ᑳᓐᑐᕌᖓ. ᖃᓄᖅ ᑲᒪᒋᖃᑦᑕᕐᒪᖔᑦᑎᒍ ᑐᓴᒐᒃᓴᓕᕆᔨᐅᔪᑦ, ᐅᓂᒃᑳᕆᐊᖃᓐᖏᑦᑐᒍᑦ 

ᐱᕙᓪᓕᐊᔪᓕᕆᔨᓄᑦ. ᐱᓕᕆᖃᑎᖃᖅᐸᒃᐳᒍᑦ ᐱᓕᕆᕝᕕᒋᕙᒃᑕᑦᑎᓐᓂᒃ. ᐱᓕᕆᖃᑎᖃᖅᐸᑦᑐᒍᑦ ᐱᔨᑦᑎᖅᑕᑎᓐᓂᒃ 

ᐊᒻᒪᓗ ᐃᖅᑲᓇᐃᔭᖅᑎᑎᓐᓂᒃ, ᐊᒻᒪᓗ ᐱᓕᕆᖃᑎᖃᑉᐸᑦᑐᑕ ᑯᐊᐳᕇᓴᓐᑯᓐᓂᒃ ᐅᕝᕙᓘᓐᓃᑦ ᖃᓄᐃᑦᑐᑐᐃᓐᓇᕐᒥᒃ 

ᑲᑉᐸᓂᐅᔪᒥᒃ ᐱᓕᕆᐊᕆᑐᐃᓐᓇᕆᐊᖃᖅᑕᑎᓐᓂᒃ. ᐅᓂᒃᑳᕆᐊᖃᖏᑦᑐᒍᑦ ᐱᕙᓪᓕᐊᔪᓕᕆᔨᓄᑦ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ. 

 

ᐃᓚᖓᑦ ᒪᓕᒐᓕᐅᖅᑎ: ᐄᓛᒃ, ᐄᓛᒃ! 

 

ᐅᖃᖅᑎ (ᑐᓵᔨᑎᒍᑦ): ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓴᒻᒧᖅᑐᖅ. 

 

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᑖᓐᓇ ᐊᐱᖅᑯᑎᒋᔭᕋ, ᑖᓐᓇ ᑭᐅᓗᐊᓚᐅᓐᖏᑕᕋ, ᑕᐃᑲᓂ 

ᐊᐅᓚᑦᑎᔨᐅᔪᖅ, ᓰᕖᓰᒃᑯᑦ ᐱᕙᓪᓕᐊᔪᓕᕆᔨᖓᓂᒃ.  

 

ᐅᖃᖅᑏ, ᑕᒪᓐᓇ ᐱᒡᒐᓇᖅᑐᒻᒪᕆᐅᒻᒪᑦ ᑭᒃᑯᓕᒫᓄᑦ ᐱᓕᕆᖃᑕᐅᔪᓄᑦ. ᖃᔅᓯᑲᓪᓚᐃᑦ ᐃᒡᓗᓕᒑᕐᔪᖕᒥᐅᑦ 

ᐃᖅᑲᓇᐃᔭᖅᐳᑦ ᓇᔭ ᐃᓴᐱᐅᓪ ᐊᖏᕐᕋᖓᓂ ᐊᒻᒪ ᐃᖅᑲᓇᐃᔮᖏᓐᓂᒃ ᐊᒻᒪ ᖃᐅᔨᒪᔭᐅᓂᖓ ᑐᑭᓕᐊᖅᑐᖅ. 

ᑖᒃᑯᐊᑦᑕᐅᖅ, ᒪᑐᐃᓐᖔᑦᑎᐊᕐᓗᑎᒃ ᓱᓕᑦᑎᐊᕐᓗᑎᒡᓗ ᑐᓴᐅᒪᖃᑎᒌᒋᐊᖃᖅᐳᑦ ᑕᒪᑐᒥᖓ.  

 

ᒥᓂᔅᑕᐅᔪᖅ ᐊᖏᕈᓐᓇᖅᐸ ᑐᓂᓯᓂᐊᕐᓂᕋᕐᓗᓂ ᐊᑕᖐᔪᒥᒃ ᐊᒻᒪᓗ ᐱᔭᕇᖅᓯᒪᔪᒥᒃ ᐅᓂᒃᑳᖑᔪᒥᒃ 

ᖃᓄᐃᓕᖓᓂᖓᓄᑦ ᓇᔭ ᐃᓴᐱᐅᓪ ᐊᖏᕐᕋᐅᔪᒥᒃ ᐊᔪᕐᓇᕈᓐᓃᑐᐊᖅᐸᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ.  

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒋᐊᕋᕕᑦ. ᑕᐃᒃᑯᐊ 

ᐃᖅᑲᓇᐃᔭᖅᑏᑦ ᐃᖅᑲᓇᐃᔮᔅᓴᒧᑦ ᕿᓂᕐᓂᐊᖅᑎᓪᓗᒋᑦ ᖃᓄᖅᑑᕈᑎᒋᔪᓐᓇᖅᑕᕗᑦ ᐃᖅᑲᓇᐃᔮᔅᓴᒧᑦ. ᐃᓕᓴᕆᔭᕗᑦ 

ᐃᓕᓐᓂᐊᖅᓯᒪᓂᖏᑦ ᐱᔪᓐᓇᕐᓂᖏᑦ ᐃᑲᔪᕈᓐᓇᑎᐊᖅᑐᐃᑦ ᓄᓇᕗᒻᒥᐅᑕᕐᒥ ᐊᒻᒪᓗ ᑖᓐᓇ 

ᓄᖅᑲᑐᐃᓐᓇᔾᔮᓐᖏᒻᒪᑦ ᓄᓇᕗᒻᒧᑦ ᐅᑎᖅᑎᑦᑎᕙᓪᓕᐊᒐᓱᐊᕐᓂᕐᒥᒃ ᐸᕐᓈᕆᔭᖃᖅᑐᐃᓐᓇᐅᒐᑦᑕ ᑭᓯᐊᓂ 

ᐃᓱᒪᒋᐊᕆᐊᖃᕋᑦᑕ ᑲᒪᒋᔭᐅᑦᑎᐊᕈᓐᓇᕋᓗᐊᕐᒪᖔᑕ ᑖᒃᑯᐊ ᐱᓗᐊᖅᑐᒥᒃ ᐋᓐᓂᐊᔪᑦ, ᐊᔪᕈᑎᓖᑦ. ᑕᐃᒪᐃᑦᑐᓂᒃ 

ᐱᓯᒪᑎᑦᑎᐊᕈᓐᓇᖅᑐᓂᒃ ᐊᐅᓚᓂᖃᑦᑎᐊᕈᓐᓇᖅᑐᓂᒃ ᐃᓱᒫᓗᓇᓐᖏᑦᑐᓂᒃ ᐊᑦᑕᓇᖅᑐᒦᓐᖏᒃᑲᓗᐊᕐᒪᖔᑕᓗ. 

ᑖᒃᑯᐊ ᐃᓱᒪᒌᓐᓇᕆᐊᕋᑦᑎᒍ.  

 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᓐᓇ ᖁᕕᐊᓇᓐᖏᑦᑐᖅ ᖃᐅᔨᒪᔭᕗᑦ ᑭᓯᐊᓂ ᐊᑕᐅᓯᐅᓐᖏᑦᑐᒧᑦ ᑖᒃᑯᐊ ᕿᒥᕐᕈᔭᐅᓕᕐᖓᑕ. ᐊᒻᒪᓗ 

ᐅᓂᒃᑳᓕᐊᕆᔭᐅᓯᒪᔪᑦ ᑭᖑᓂᐊᒍᑦ ᓴᖅᑭᓐᖑᓱᑦᑐᑦ ᐸᓖᓯᒃᑯᓪᓗ ᖃᐅᔨᓴᕐᓂᖃᖅᑐᑎ. ᑖᒃᑯᐊᓗ ᖃᐅᔨᓴᕐᓂᕆᔭᖏᑦ 

ᐱᔾᔪᑎᒋᓪᓗᒋᑦ ᐅᖃᐅᓯᕆᔪᓐᓇᖏᓐᓇᑦᑎᒍ ᖃᓄᐃᑉᐸᓕᐊᓂᖓ ᐱᔭᕇᓚᐅᖅᑎᓐᓇᒍ. ᑭᓯᐊᓂ, 

ᖃᓄᖅᑑᕈᑎᒌᓐᓇᓐᖑᓱᑦᑕᕗᑦ ᑖᒃᑯᐊ ᓄᓇᕗᑦ ᐃᓗᐊᓂ ᐃᖅᑲᓇᐃᔭᖅᑎᖃᕈᓐᓇᕐᒪᖔᑕ ᓇᐅᒃᑯᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᑎᔨᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᕐᕕᐊ ᓂᒋᐊᓄᑦ, ᒥᔅᑕ ᓴᕕᑲᑖᖅ.  

 

ᐊᐱᖅᑯᑦ 705 - 6(2): ᐅᖅᓱᐊᓗᐃᑦ ᐊᑭᑐᓗᐊᖅᑕᐃᓕᒪᓂᖏᓐᓄᑦ ᑮᓇᐅᔭᖃᕐᕕᒃ (ᓴᕕᑲᑖᖅ) 

 

ᓴᕕᑲᑖᖅ: ᒪ’ᓇ, ᐅᖃᖅᑏ. ᐊᕐᕕᐊᕐᒥᐅᑦ ᐅᑉᓛᒃᑰᑦᓯᐊᖅᐸᔅᓯ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᑕᒪᓐᓇ 

ᐅᖃᐅᓯᕆᖃᑦᑕᖅᑕᕗᑦ ᐅᓪᓗᒥ ᐃᑉᐸᔅᓴᕐᓗ ᐅᖃᐅᓯᕆᓕᖅᑕᕗᑦ. ᐊᑭᖓ ᐅᖅᓱᐊᓘᑉ ᓄᓇᕗᒻᒥ ᐱᔾᔪᑎᒋᓪᓗᒍ. 

ᐱᓗᐊᓐᖑᐊᖅᑐᒥᒃ ᐅᖅᓱᐊᓗᓕᕆᔨᒃᑯᑦ ᐱᓕᕆᕕᖓᓐᓂ ᒥᓂᔅᑕᖓᓐᓄᑦ ᐊᐱᕆᓂᐊᖅᑐᖓ ᑲᒪᔪᓂ ᓄᓇᓕᖕᓄᑦ 

ᒐᕙᒪᒃᑯᓐᓄᑦ ᐱᔨᑦᓯᖅᑎᒃᑯᑦ ᐅᖅᓱᐊᓗᓕᕆᔨᖏᓐᓄᑦ.  

 

ᐊᒃᑐᕝᕙᐅᑎᓪᓗᒍ ᐅᖅᓱᐊᓗᐃᑦ ᒑᓴᓖ $0.05−ᒥ ᐊᑭᑦᑐᕆᐊᓚᐅᕐᒪᑕ ᐊᑭᑦᑐᕆᐊᒃᑲᓂᖅᑐᑎᓪᓗ $0.15−ᒥ ᑕᖅᑭᑦ 

ᐊᒥᓲᓐᖏᑦᑐᓂᒃ ᐊᓂᒍᖅᑎᓪᓗᒍ. ᖃᓄᐃᒻᒪᑦ ᐊᑕᐅᓯᐊᑐᐃᓐᓇᕐᓗᑎᒃ ᐊᑭᑦᑐᕆᐊᖅᑎᑦᑎᓚᐅᓐᖏᓚᖅ ᒪᕐᕈᐊᖅᑎ 

ᐊᑭᑦᑐᕆᐊᖅᑎᑦᑎᓚᐅᖅᐸᑦ.  

 

ᓯᕗᓪᓕᖅᐹᖅ ᐊᐱᖅᑯᑎᒋᓂᐊᖅᑕᕋ ᒥᓂᔅᑕᒧᑦ ᐅᓇ; ᒥᓂᔅᑕ ᐅᖃᐅᓯᖃᖅᑲᐅᒻᒪᑦ ᑕᐃᒃᑯᓂᖓ ᓱᕐᕋᐃᔾᔭᐃᒃᑯᑏᑦ 

ᑕᐃᒃᑯᐊᑦᑕᐅᖅ ᑮᓇᐅᔭᐃᑦ $1-ᒥᓕᐊᖑᒻᒪᑕᒎᖅ. ᑕᐃᒃᑯᐊ ᓱᕐᕋᔾᔭᐃᒃᑯᑏᑦ ᑮᓇᐅᔭᐃᑦ ᖃᑦᓯᐅᓕᕐᒪᑕ ᒫᓇ? ᒫᓐᓇ 

ᑐᓴᒐᒃᓴᐃᑦ ᒥᓂᔅᑕᐅᑉ ᐱᓯᒪᔭᖏᑦ ᑐᓴᒐᒃᓴᑦ ᖃᑦᓯᐅᓂᐊᖅᐸᓪᓗ ᐃᓱᓕᑉᐸᑦ ᑮᓇᐅᔭᓕᕆᓐᓇᐅᑉ ᐊᕐᕌᒍᐊ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓄᑦ ᒐᕙᒪᒃᑯᓄᓪᓗ ᐱᔨᑦᓯᖅᑎᑦᑎᒃᑯᓐᓄᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓇᓗᓇᐃᒃᑲᓂᕐᓗᑕ 

ᐅᖃᒃᑲᓐᓂᑲᐃᓐᓇᕐᓗᖓ ᑖᒃᑯᐊ ᐅᖅᓱᐊᓗᓕᕆᔨᒃᑯᑦ ᐱᓕᕆᕕᖓ ᑖᒃᑯᓂᖓ ᐊᑭᑦᑐᕆᐊᖅᑎᑦᑎᓚᐅᖅᑐᑦ 

ᐅᓄᓗᐊᓐᖏᑦᑐᓂᒃ ᐊᖏᔪᐊᓗᒻᒥᒃ ᐊᑕᐅᑎᒃᑯᐊᓗᒃ ᐊᑭᑦᑐᕆᐊᖅᑎᑦᑎᔪᒪᓇᑎᒃ ᓄᓇᕗᒻᒥᐅᓄᑦ. ᐱᒋᐊᓕᓵᖅᑎᓪᓗᒍ 

ᑕᕝᕙ ᑖᓐᓇ ᑕᐃᒪᓐᓇ ᐋᖅᑭᑦᑕᐅᓚᐅᖅᓯᒪᒻᒪᑕ ᐊᑭᑦᑐᕆᐊᖅᑎᑦᑎᓚᐅᖅᑐᑦ ᐅᖅᓱᐊᓗᒻᒥᒃ.  

 

ᐅᖃᖅᑏ, ᑖᒃᑯᐊ ᓱᕐᕋᔾᔭᐃᒃᑯᑏᑦ ᑮᓇᐅᔭᐃᑦ ᐅᖅᓱᐊᓗᒻᒧᑦ ᑖᒃᑯᐊ ᐅᖓᑖᓅᕐᓂᐊᕐᖓᑕ ᑭᒡᓖᖓᓄᑦ ᑖᓐᓇ 

ᐱᔾᔪᑎᒋᓪᓗᒍ ᐱᓕᕆᕕᕗᑦ ᑖᓐᓇ ᐃᓚᒋᐊᕈᑎᔅᓴᓂᑦ ᑮᓇᐅᔭᖅᑐᕈᑎᔅᓴᓂᒃ ᑐᔅᓯᕋᕐᓂᐊᖅᑐᑦ. ᑖᓐᓇ 

ᐅᓄᖅᓯᒋᐊᖅᑕᐅᓂᐊᕐᒪᑕ ᑕᐃᒃᑯᐊ ᓱᕐᕋᔾᔭᐃᒃᑯᑏᑦ ᑮᓇᐅᔭᐃᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᑎᔨᒍᑦ): ᓯᕗᓪᓕᖅᐹᖅ ᐃᓚᒋᐊᕈᑏᑦ ᐊᐱᖅᑯᑎᓐᓄᑦ, ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓂᕈᐊᖅᑎᒃᑲ ᑕᐃᒃᑯᐊ ᐊᕐᕕᐊᕐᒥᐅᑕᑦ ᐊᑕᐅᓯᕐᒥᒃ ᒥᑭᑦᑑᑎᓂᒃ ᓲᕐᓗ 

ᐃᒪᓐᓇ ᐊᑭᑦᑐᕆᐊᖅᑕᐅᖦᖤᖅᐳᖅ ᒥᑭᑦᑑᒐᓗᐊᒥᒃ ᐊᑭᑦᑐᕆᐊᖅᑕᐅᑲᓐᓂᖅᑐᓂᓗ ᐊᖏᓂᖅᓴᒥᒃ. ᑖᓐᓇ ᐱᓕᕆᕕᒃ 

ᐱᓕᕆᔭᕆᐊᖃᖅᑑᒐᓗᐊᖅ ᑕᐃᒪᓐᓇᐅᓐᖏᑦᑑᒐᓗᐊᖅ. ᒥᓂᔅᑕ ᑭᐅᓯᖅᑲᐅᓐᖏᒻᒪᑦ ᖃᑦᓯᐅᓕᖅᐸᑦ ᑕᐃᒃᑯᐊ $20-

ᒥᓕᐊᖑᕚᑦ ᐅᕝᕙᓘᓐᓃᑦ ᐊᑭᓕᖅᓴᖃᓕᖅᐹ ᑕᐃᓐᓇ? ᖃᔅᓯᐅᓕᖅᐸ ᑕᐃᒃᑯᐊ ᓱᕐᕋᔾᔭᐃᒃᑯᑏᑦ ᑮᓇᐅᔭᐃᑦ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᖕᓂ ᒐᕙᒪᒃᑯᓂᓪᓗ ᐱᔨᑦᓯᖅᑎᒃᑯᓐᓄᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᑲᑎᒪᔨᓄᑦ ᐅᖃᓚᐅᖅᑐᖓ ᐅᑭᐊᔅᓵᒃᑯᑦ 

ᑭᓱᓂᒃ ᐱᔪᒪᒻᒪᖔᑕ ᐊᑭᑦᑐᕆᐊᕐᓂᐊᖅᑐᓂᒃ ᐱᔾᔪᑎᒋᓪᓗᒍ. ᐅᖃᖅᑏ, ᑐᓴᕆᐊᕐᕕᒋᓚᐅᖅᑕᒃᑲ 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᑐᓕᖅᑎᑦᑎᓚᐅᕋᑦᑕ ᐊᑭᑦᑐᕆᐊᕈᑎᓂᒃ ᖁᕕᐊᓱᕝᕕᓐᖑᓚᐅᖅᑳᖅᑎᓐᓇᒍ. ᑕᐃᒃᑯᐊ ᓱᕐᕋᔾᔭᐃᒃᑯᑏᑦ ᑮᓇᐅᔭᐃᑦ 

−$24.719-ᒥᓕᐊᓐ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓴᕕᑲᑖᖅ.  

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᔪᐃᓐᓇᐅᒐᑦᑕ ᑕᕝᕙᓂ ᒪᓕᒐᓕᐅᕐᕕᒻᒦᑦᑐᒍᓪᓗ ᑕᐃᒃᑯᐊ 

ᐅᖅᓱᐊᓗᓕᕆᔨᒃᑯᑦ ᐱᓕᕆᐊᒃᓴᖏᑦ ᑲᒪᒻᒪᑕᒎᖅ ᐅᖅᓱᐊᓗᓐᓂᒃ ᓂᐅᕐᕈᑎᖃᖃᑦᑕᕐᓗᑎ ᐊᑭᑭᓐᓂᖅᐹᖑᔪᓐᓇᖅᑐᓄᑦ 

ᓄᓇᕗᒻᒥᐅᓄᑦ, ᑭᓯᐊᓂᓕ ᐊᑭᓕᒃᓴᖅᑖᖏᓪᓗᒋᑦ ᓱᕐᕋᔾᔭᐃᒃᑯᑎᑦ ᑕᐃᓐᓇ ᓱᕐᕋᐃᔾᔭᐃᒃᑯᑎ ᑮᓇᐅᔭᖅ ᑕᐃᓐᓇ 

ᐊᑭᑦᑐᓗᐊᖅᑎᑦᑎᓂᐊᓐᖏᒻᒪᑦ ᐊᓯᔾᔩᓗᐊᕐᓂᐊᖏᒻᒪᑦ ᐅᖅᓱᐊᓗᐃᑦ ᐊᑭᖏᑦ ᓄᓇᕘᒥ. ᑕᒪᓐᓇ ᐱᔾᔪᑎᒋᔭᖓ. 

 

ᐅᖃᖅᑏ, ᑖᒃᑯᐊ ᐅᖅᓱᐊᓗᓕᕆᔨᒃᑯᑦ ᐱᓕᕆᑦᑎᐊᖅᓯᒪᔫᔮᖏᒻᒪᑕ ᑖᓐᓇ ᑕᐃᒪᐃᓕᖓᐃᓐᓇᖅᑎᑦᑎᓂᕐᒧᑦ 

ᑮᓇᐅᔭᖃᕐᕕᒃ ᒫᓐᓇ $24 ᒥᓕᐊᓐ ᒥᑭᓪᓕᒋᐊᖅᐸᑦ. ᖃᐅᔨᒪᔪᖓ ᐃᖅᑲᓇᐃᔭᖅᑎᑭᔅᓴᕐᓂᖅ ᐱᔾᔪᑎᒋᓪᓗᒍ. ᒥᓂᔅᑕ 

ᐅᖃᐅᓯᖃᖅᓯᒪᒻᒪᑦ ᒪᓕᒐᓕᐅᖅᑎᓄᑦ ᑕᕝᕙᓂ.  

 

ᒥᓂᔅᑕ ᐊᐱᕆᓂᐊᖅᐸᕋ: ᐃᖅᑲᓇᐃᔮᔅᓴᖅᑕᖃᖅᑳ ᐅᖅᓱᐊᓗᓕᕆᔨᒃᑯᓐᓂᒃ ᑲᖏᖅᖠᓂᕐᒥ ᑕᒪᓐᓇ 

ᐱᓕᕆᐊᖑᓯᒪᓐᖏᑎᓪᓗᒍ ᐊᒻᒪᓗ ᑕᒪᓐᓇ ᐱᔾᔪᑎᒋᓪᓗᒍ ᑕᐃᒪᐃᓕᖓᐃᓐᓇᖁᓪᓗᒍ? ᑐᑭᒧᐊᖅᑎᑦᑎᔨᑕᖃᖅᑳ? 

ᐊᐅᓚᑦᑎᔨᒻᒪᕆᑦᑕᖃᖅᐹ? ᐃᖅᑲᓇᐃᔮᒥᓂᒃ ᐱᓕᕆᔪᖃᓐᖏᓛᖅ? ᑲᖏᖅᖠᓂᕐᒥ ᐃᖅᑲᓇᐃᔮᖅ ᐃᓐᓄᒃᓯᒪᕙ 

ᐅᕝᕙᓘᓐᓃᑦ ᐃᓐᓄᒃᓯᒪᓐᖏᓚᖅ?  

 

ᑐᓴᖅᑎᑕᐅᔪᓐᓇᖅᐱᑖ ᑭᓇᒥᑭᐊᖅ ᐊᐅᓚᑦᑎᒻᒪᖔᖅ ᐅᖅᓱᐊᓗᓕᕆᔨᒃᑯᓐᓂ ᑲᖏᖅᖠᓂᕐᒥ, ᑕᐃᓐᓇ ᐃᓄᒃ ᑎᒥᒥᒍᑦ 

ᓄᓇᖃᖅᑐᖅ ᑲᖏᖅᖠᓂᕐᒥ ᐊᒻᒪᓗ ᑎᒥᒃᑯᑦ ᐱᓕᕆᓗᓂ ᑲᖏᖅᖠᓂᕐᒥ ᐅᓪᓗᓕᒫᖅ ᐃᖅᑲᓇᐃᔭᖃᑦᑕᖁᓪᓗᒍ 

ᑕᒪᓐᓇ ᑕᐃᒪᐃᖁᓇᒍ ᓄᓇᕗᒻᒥᐅᓄᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᓐᓄᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᒋᔭᕋ ᒪᓕᒐᓕᐅᖅᑎᐅᑉ ᐊᑲᐅᒃᓴᖏᓐᓂᖓ 

ᑕᒪᑐᒧᖓ ᐊᒻᒪᓗ ᐅᕙᒍᑦᑕᐅᖅ ᒐᕙᒪᒃᑯᓃᑦᑐᒍᑦ ᐃᓱᒫᓘᑎᖃᕋᑦᑕ ᐊᒻᒪᓗ ᑲᒪᒋᓇᓱᐊᖅᐸᑦᑕᕗᑦ, 

ᐃᖅᑲᓇᐃᔭᖅᑎᐅᒐᓗᐊᖅᑲᑦ ᐅᕝᕙᓘᓐᓃᑦ ᐊᓯᖏᓐᓂᒃ ᐱᑦᔪᑎᐅᔪᓂᒃ ᐊᒃᓱᕈᖅᑎᑦᑎᔪᓂᒃ ᓄᓇᕗᒻᒥᐅᓄᑦ.  

 

ᐅᖃᖅᑎᑦᑎᔩ, ᐅᖅᓱᐊᓗᓕᕆᔨᒃᑯᑦ, ᓄᕕᐱᕆ 30, 2023−ᒥ ᐱᒋᐊᖅᖢᓂ, 35−ᓂᒃ ᐃᖅᑲᓇᐃᔮᒃᓴᖃᖅᐳᑦ, 17 

ᐃᖅᑲᓇᐃᔮᕆᔭᐅᓐᖏᖦᖢᑎᒃ. ᓄᑖᒥᒃ ᐊᐅᓚᑦᑎᔨᖃᓕᖅᑐᒍᑦ ᐋᓪᓚᐅᖏᑦᑐᒥᒃ ᐊᕕᑦᑐᖅᓯᒪᔪᒧᑦ ᐊᒻᒪᓗ 

ᓂᕆᐅᒍᒪᔪᒍᑦ ᐃᓐᓄᓐᓂᐊᕆᐊᖏᑦ ᐃᓄᖃᓐᖏᑦᑐᑦ, ᑭᓯᐊᓂ ᓴᓂᐊᓂ, ᐅᖅᓱᐊᓗᓕᕆᔨᒃᑯᑦ ᐸᕐᓇᐸᓪᓕᐊᔪᑦ ᐊᒻᒪᓗ 

ᐱᓕᕆᐊᖃᖅᑐᑎᒃ ᐋᖅᑭᑦᓯᒪᔪᓂᒃ ᐊᑭᓂᒃ ᐋᖅᑭᒋᐊᕆᓂᕐᒥᒃ ᓯᕗᓂᑦᑎᓐᓄᑦ ᐊᕐᕌᒍᓄᑦ. ᕿᒥᕐᕈᒍᒪᔪᒍᑦ 

ᐋᖅᑭᑦᓯᒪᓂᖅᓴᐅᖁᓪᓗᒍ ᐅᓪᓗᖓ ᖃᖓᒃᑯᑦ ᐅᖅᓱᐊᓗᐃᑦ ᐊᑭᖏᑦ ᐋᖅᑭᒋᐊᖅᑕᐅᓂᕐᒪᖔᑕ ᐊᔾᔨᒋᓐᖏᖔᕐᓗᒍ 

ᐊᕐᕌᒎᑉ ᐃᓗᐊᓂ. ᓂᕆᐅᑉᐳᒍᑦ ᑕᒪᓐᓇ ᐱᓕᕆᐊᖑᓂᐊᕆᐊᖓ ᓯᕗᓂᔅᓴᖅᑎᓐᓂᒃ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᓇᑦᑎᓕᖕᒧᑦ, ᒥᔅᑕ ᖂᑭᐊᖅ. 

 

ᐊᐱᖅᑯᑦ 706 - 6(2): ᐃᑯᒻᒪᖅᑯᑎᖃᕐᕕᒃ ᑰᒑᕐᔪᒻᒥ (ᖂᑭᐊᖅ) 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᐱᖅᑯᑎᒋᔭᕋ ᒥᓂᔅᑕᒧᑦ ᑲᒪᒋᔭᖃᖅᑐᒧᑦ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓄᑦ. 

 

ᐅᖃᖅᑏ, ᒥᓂᔅᑕ ᐃᖅᑲᐅᒪᔪᔅᓴᐅᒻᒪᑦ ᑎᑎᕋᕋᑖᓚᐅᕐᒪᑦ ᐅᕙᓐᓄᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᑐᒃᓯᕋᐅᑎᒋᔭᖓᓂᒃ ᐊᖏᖅᑕᐅᖁᔨᓪᓗᑎᒃ ᑭᖑᕝᕕᖅᓯᔪᒪᓪᓗᑎᒃ ᐃᓚᖓᓐᓂᒃ ᐱᖓᓱᑦ ᐊᐅᓚᐅᑎᓂᒃ ᑰᒑᕐᔪᒻᒥ 

ᐊᐅᓚᐅᑎᖃᕝᕕᖓᓂ. ᐅᖃᖅᑏ, ᖁᔭᒋᔭᕋ ᒥᓂᔅᑕᐅᑉ ᐱᓇᓱᐊᕐᓂᖓ ᑐᓴᐅᒪᑎᑦᓯᒐᓱᐊᕐᒪᑦ ᐅᕙᓐᓂᒃ ᑕᒪᑐᒪ 

ᒥᑦᓵᓄᑦ. 

 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᐃᓕᐅᒃᑲᓐᓂᕐᓂᐊᕐᒪᖔᑕ ᑖᓐᓇ ᐱᓕᕆᐊᒃᓴᖅ 

ᐊᖏᖅᑕᐅᓂᐊᖅᑎᓪᓗᒍ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᑎᔩ. ᐊᒻᒪᓗ ᒪ'ᓈᖅᖢᒍ ᒪᓕᒐᓕᐅᖅᑎ ᐊᐱᖅᓱᕐᒪᑦ ᑕᒪᑐᒥᖓ ᑕᐃᒪ 

ᒫᓐᓇ ᑐᒃᓯᕋᖅᑐᖃᓚᐅᖅᑎᓪᓗᒍ ᑖᒃᑯᐊ ᐱᓕᕆᐊᖑᒍᒪᓚᐅᖅᑎᓪᓗᒋᑦ ᑯᐊᐳᕆᓴᓐᒧᑦ. ᑎᑎᕋᖅᑎᒋᔭᒻᓄᑦ ᑖᓐᓇ 

ᑐᒃᓯᕋᕈᑦ ᑐᓂᓕᓚᐅᖅᖢᒍᓪᓗ ᐆᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᓐᓄᑦ. ᑕᒪᒃᑯᐊ ᐃᖕᒥᒎᖓᒻᒪᑕ 

ᑎᒥᒋᔭᐅᓪᓗᑎ ᑕᐃᒪᐃᒻᒪᑦ ᐱᓕᕆᓂᖃᖅᐳᑦ ᒫᓐᓇ ᑕᒪᑦᓱᒪ ᐱᓕᕆᐊᖑᒍᐊᖅᓯᒪᔫᑉ ᒥᒃᓵᓄᑦ. 

ᑐᓴᖅᑎᑕᐅᔪᒫᖅᖢᖓᓗ ᖃᓄᖅ ᐃᓱᒪᓕᐅᖅᓯᒪᒻᒪᖔᑕ ᐃᑲᔪᖅᑐᕐᒪᖔᑕᓗ ᑕᒪᑦᓱᒥᖓ. ᒪ’ᓇ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ ᖃᐅᔨᒪᖕᒪᑦ ᑰᒑᕐᔪᖕᒥᐅᑦ ᒫᓐᓇ ᐊᐅᓚᐅᑎᖃᕐᕕᖓ 50-ᓂᒃ 

ᐊᕐᕌᒍᖃᓕᕐᒪᑦ. 100 ᐊᕐᕌᒍᐃᑦ ᐊᕝᕙᖓᓂᐸᓘᓕᕐᒪᑦ. 

 

ᒫᓐᓇᕋᑖᖅ ᑐᒃᓯᕋᐅᑎᖓ ᓇᓗᓇᐃᖅᓯᓯᒪᒻᒪᑦ ᐃᒪᓐᓇ:  

 

"ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑎᒥᖁᑖ ᐊᖏᔪᒥᒃ ᐱᓕᕆᔪᒪᓪᓗᑎᒃ ᔫᓂ 2022-ᒥᑦ ᐊᓯᔾᔨᖅᓯᔪᒪᓚᐅᕐᒪᑕ 

ᐃᑯᒻᒪᖅᑯᑎᖃᐅᑎᓄᑦ ᐊᐅᓚᑎᐊᓗᖕᓂᑦ ᑰᒑᕈᕐᒥ, ᑖᓐᓇ ᐊᖏᖅᑕᐅᓚᐅᖅᑎᓪᓗᒍ ᐱᔪᓐᓇᐅᑎᓂᒃ 

ᑐᓂᔭᐅᓚᐅᖅᑎᓪᓗᒋᑦ ᖁᓪᓕᒃᑯᑦ.” 

 

ᑖᒃᑯᐊ ᑰᒑᕈᒻᒥ ᒫᓐᓇᐅᓂᖓᓂᒃ ᑭᖑᕝᕕᖅᑕᐅᔾᔮᖏᑦᑐᕉᖅ ᑕᐃᒪᓐᓇ ᐅᖃᓚᐅᖅᑐᑦ, ᐅᖃᖅᑎ, ᑖᒃᑯᐊ 

ᑎᑎᕋᖅᑕᐅᓯᒪᓂᐊᕐᒪ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᓄᖅᑲᖅᑎᑕᐅᓐᓂᕐᒪᖔᑕ? ᐊᖏᖅᑕᐅᓂᕐᒪᖔᑦ ᐊᐅᓚᑎᐊᓗᖃᕐᕕᓕᐅᕐᓂᖅ 

ᓄᖅᑲᖅᑎᑕᐅᓐᓂᖅᐸᑦ ᒥᓂᔅᑕᒃᑯᓐᓄᑦ? ᐅᕝᕙᓘᓐᓃᑦ ᒥᓂᔅᑕᐃᑦ ᑲᑎᒪᔨᖏᓐᓄᑦ? ᖁᓪᓕᒃᑯᓐᓄᓘᓐᓃᑦ? ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔪᖅ ᖁᓪᓕᒃᑯᓐᓄᑦ, ᒥᔅᑐ ᒪᐃᓐ. 

 

ᐊᖓᔪᖅᑳᖅ ᐊᕐᓘᒃ ᒪᐃᓐ: ᒪ’ᓇ ᐅᖃᖅᑎᑦᓯᔨ. 

 

(ᑐᓵᔨᑎᒍᑦ) ᐅᖃᖅᑎ, ᓱᖅᑯᐃᖅᓯᓯᒪᔪᖓ ᑰᒑᕐᕈᒃ ᐆᒻᒪᖅᑯᑎᓕᕆᕕᖓᓐᓄᑦ ᐊᐅᓚᐅᑎᐊᓗᒃ 

ᓯᕗᓪᓕᐅᔾᔭᐅᓯᒪᓪᓗᓂᓗᑦᑕᐅᖅ ᑖᓐᓇ ᐱᑐᖃᐅᓂᖅᐹᖑᒻᒪᑦ ᓄᓇᕗᒻᒥ ᐊᑐᖅᑕᐅᓪᓗᓂ, ᓱᓕ ᐸᕐᓇᒃᑕᐅᓯᒪᔪᖅ 

ᑭᖑᕝᕕᖅᑕᐅᓂᐊᕐᒪᑦ. 

 

ᓄᖅᑲᖅᑎᑕᐅᓯᒪᓐᖏᑦᑐᖅ ᐊᐅᓚᐅᑎᐊᓗᑖᕈᑎᒃ ᓄᑖᖅ, ᑖᓐᓇ ᐊᐅᓚᑎᐊᓗᖃᕐᕕᒃ ᓇᓗᓇᐃᖅᓯᓐᓂᖅᐸᑦ, 

ᑐᑭᓯᑎᑕᐅᓐᓂᖅᐸᑦ ᑐᒃᓯᕋᓕᖅᐸᑕ ᑯᐊᐳᕇᓴᒃᑯᑦ ᐊᐅᓚᐅᑎᐊᓗᖕᓂᒃ ᐊᓯᔾᔩᓂᕐᒥᒃ. 

 

ᒫᓐᓇ ᑭᖑᕝᕕᖅᓯᓂᐊᖅᑐᑦ G-1 ᐊᐅᓚᐅᑎᐊᓗᒃ ᑰᒑᕈᒻᒥ ᐊᐅᓚᑕᐅᔪᖅ 55,000 ᐃᑲᕐᕋᓄᑦ ᐊᑐᖅᑕᐅᓯᒪᓕᕐᒪᑦ 

ᑐᒃᓯᕋᐅᑎᓕᐅᖅᑕᐅᓚᐅᖅᑎᓪᓗᒍ ᑕᐃᓐᓇ ᐊᓯᔾᔨᖅᑕᐅᔪᒪᓪᓗᓂ. 

 

ᑕᐃᒪᓐᓇ ᐱᕕᖃᕈᒪᓪᓗᑎᒃ ᖁᓪᓕᒃᑯᑦ ᑕᐃᒪᓐᓇ ᐃᑯᒻᒪᖅᑯᑎᖃᖅᑎᑦᑎᐊᕈᒪᓪᓗᑎᒃ ᖃᒥᑲᑕᓐᖏᓪᓗᑎᒃ 

ᑰᒑᕐᕈᒻᒥᐅᓄᑦ, ᑭᓯᐊᓂᓕ ᐸᕐᓇᒃᓯᒪᔪᒍᑦ ᐊᓯᔾᔨᖅᑕᐅᖁᓪᓗᒍ ᐊᐅᓚᐅᑎᐊᓗᐃᑦ ᑰᒑᕈᒻᒥ ᒫᓐᓇᐅᖏᑦᑐᖅ. ᑭᓯᐊᓂ 

ᑮᓇᐅᔭᒃᑲᓐᓂᕐᓂᒃ ᐱᔪᓐᓇᖅᓯᑐᐊᕈᑦᑕ ᐊᑐᐃᓐᓇᕐᒥᒃ. 

 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᐃᒪ, ᑕᐃᒪᓐᓇᓕᑎᓪᓗᒍ ᓄᑖᑦ ᐊᐅᓚᑎᐊᓗᖃᕐᕖᓂᒃ ᑐᒃᓯᕋᐅᑎᓕᐅᖅᑕᕗᑦ ᑖᓐᓇ ᐃᓕᔭᐅᑉᐸᑕ ᐃᒻᒪᖄ 

ᓅᑦᑎᖅᑕᐅᓗᓂ ᐊᓯᐊᓄᑦ, ᐅᕝᕙᓘᓐᓃᑦ ᐱᖃᓯᐅᔾᔭᐅᓕᕐᓗᓂ ᒫᓐᓇ ᐊᐅᓚᑎᐊᓗᖃᕐᕖᑦ ᐃᓚᔭᐅᓗᓂ 

ᓯᕗᓂᒃᓴᑎᓐᓂ. (ᑐᓵᔨᒃᑰᖏᑦᑐᖅ) ᒪ’ᓇ ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᑭᖑᓪᓕᖅᐹᖅ ᑐᒡᓕᐊᓂᒡᓗ ᐊᐱᖅᑰᑎᑦ, ᒥᔅᑐ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. 

 

ᖁᓪᓕᒃᑯᑦ ᐆᒻᒪᖅᑯᑎᓕᕆᔨᒃᑯᓐᓂᒃ ᑐᒃᓯᕋᐅᑎᓕᐊᕆᓚᐅᖅᑕᖓ ᒫᓐᓇᕈᓘᓚᐅᖅᑐᖅ ᐅᑭᐅᖅᑕᖅᑐᒥ 

ᐆᒻᒪᖅᑯᑎᓕᕆᓂᖅ ᑖᒃᑯᐊ ᑲᑎᖦᖢᒋᑦ ᑮᓇᐅᔭᖅᑐᕈᑎᒃᓴᖏᑦ ᑭᒡᓕᓕᐅᖅᑕᐅᓕᕐᒪᑕ ᐃᓘᓐᓇᖏᓐᓄᑦ 

ᐱᓕᕆᐊᒃᓴᓄᑦ. 

 

ᑖᒃᑯᐊ ᑮᓇᐅᔭᖅᑐᕈᑎᒃᓴᖏᓐᓄᑦ ᐊᑐᕈᒫᖅᑐᖏᑦ ᖁᓪᓕᒃᑯᓪᓗ ᓂᕈᐊᓚᐅᕐᒪᑕ ᓯᕗᓪᓕᐅᔾᔭᐅᔪᒪᓪᓗᑎᒃ 

ᐱᔭᕇᖅᑕᐅᖁᓪᓗᒋᑦ ᐊᓯᖏᓐᓂᒃ ᐱᓕᕆᐊᒃᓴᐃᑦ ᐊᑐᐃᓐᓇᐅᔪᒃ ᑕᐃᒃᑯᓇᓐᖓᑦ ᐅᑭᐅᖅᑕᖅᑐᒥ 

ᐆᒻᒪᖅᑯᑎᓕᕆᓂᕐᒧᑦ ᑮᓇᐅᔭᖁᑎᖏᓐᓂᒃ. 

 

ᐅᖃᖅᑎ, ᓇᓗᓇᐃᖅᓯᔪᓐᓇᖅᐸ ᒥᓂᔅᑐ, ᓂᕈᐊᖅᑎᒋᔭᒃᑲᓗ ᑖᒃᑯᐊ ᐊᖏᖅᓯᒪᒻᒪᑕ ᓴᓇᓛᕐᓂᐊᕐᓂᖏᓐᓂᒃ ᓄᑖᒥᒃ 

ᐆᒻᒪᖅᑯᑎᓕᕆᕝᕕᒻᒧᑦ ᐊᐅᓚᑎᓕᐅᕐᓗᑎᒃ ᑰᒑᕈᒻᒥ, ᐊᒻᒪᓗ ᓇᓗᓇᐃᖅᓯᓗᑎᒃ ᑕᒪᒃᑯᓄᖓ 

ᑮᓇᐅᔭᖅᑖᕐᕕᐅᔪᓐᓇᖅᑐᓂᒃ ᐊᓯᖏᓐᓂᒃ ᓇᑭᐅᔪᓐᓇᕐᒪᖔᑕ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔪᖅ ᖁᓪᓕᒃᑯᑦ ᐆᒻᒪᖅᑯᑎᓕᕆᔨᖏᓐᓄᑦ, ᒥᔅᑐ ᒪᐃᓐ. 

 

ᐊᖓᔪᖅᑳᖅ ᐊᕐᓘᒃ ᒪᐃᓐ: ᒪ’ᓇ, ᐅᖃᖅᑎᑦᓯᔨ. 

 

(ᑐᓵᔨᒃᑯᑦ) ᐊᒻᒪᓗ ᐄ, ᖁᔭᓐᓇᒦᖅᐸᕋᓗ ᑲᑎᒪᔨᐅᖃᑕᐅᔪᖅ ᑖᒃᓱᒥᖓ ᓴᖅᑭᑦᑎᒻᒪᒃ ᐃᑯᒻᒪᖅᑯᑎᖃᑦᑎᐊᖁᓪᓗᒋᑦ 

ᓄᓇᕗᒻᒥᐅᑦ, ᑰᒑᕈᒻᒥᐅᑦ, ᐱᒻᒪᕆᐅᖕᒪᑦ ᑯᐊᐳᕇᓴᐅᔪᓄᑦ ᖁᓪᓕᒃᑯᓐᓄᑦ. 

 

ᐅᓄᑲᓪᓚᒃᑐᓂᒃ ᐱᓕᕆᐊᔅᓴᓂᒃ ᓵᑦᑎᓐᓃᑦᑐᖃᕐᒪᑦ, ᐊᒻᒪ ᑭᓯᐊᓂ ᓯᕗᒧᐊᑦᑎᐊᕈᒪᔪᒍᑦ, ᐊᒻᒪ ᕿᓂᖅᑐᒍᑦ 

ᑕᒪᒃᑯᓂᖓ ᑮᓇᐅᔭᒃᑲᓐᓂᕐᓂᒃ ᐊᓯᖏᓐᓂᒃ ᒐᕙᒪᑐᖃᒃᑯᓐᓃᖔᖅᑐᓂᒃ. (ᑐᓵᔨᒃᑰᖏᑦᑐᖅ) ᒪ’ᓇ ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒥᔅᑐ ᐊᓇᕕᓗᒃ. 

 

ᐊᐱᖅᑯᑦ 707 - 6(2): ᐃᑯᒻᒪᖅᑯᑎᖃᕐᕕᒃ ᖁᕐᓗᖅᑑᒥ (ᐊᓇᕕᓗᒃ) 

 

ᐊᓇᕕᓗᒃ (ᑐᓵᔨᑎᒍᑦ): ᐊᐱᖅᑯᑎᒃᓴᕆᓂᐊᖅᑕᒃᑲ ᖁᓪᓕᒃᑯᓐᓄᑦ, ᐅᖃᐅᓯᕆᒃᑲᓐᓂᕈᒪᓪᓗᒍ ᖁᓪᓕᒃᑯᓐᓄᑦ. 

 

ᑭᖑᕙᖅᓯᒪᓪᓚᕆᓕᖅᑐᓂᒃ ᐆᒻᒪᖅᑯᑎᓂᒃ ᓄᑖᓂᒃ ᐊᐅᓚᑎᐊᓗᖃᕐᕕᖃᖁᓪᓗᒍ ᒥᓂᔅᑐ ᖃᐅᔨᒪᖕᒪᑦ, 

ᖁᕐᓗᖅᑑᕐᒥᐅᑦ ᒫᓐᓇ 50 ᐅᖓᑖᓂ ᐅᑭᐅᖃᓕᕐᒪᑦ ᐊᓯᔾᔨᖅᑕᐅᔭᕆᐊᖃᓕᖅᖢᓂᓗ. 

 

ᖁᓪᓕᒃᑯᑦ ᐆᒻᒪᖅᑯᑎᓕᕆᔨᒃᑯᑦ ᒫᓐᓇᕋᑖᖑᓚᐅᖅᑐᖅ ᑖᒃᑯᓂᖓ ᓄᑖᓂᒃ ᐃᑯᒻᒪᖅᑯᑎᓂᒃ ᐱᔪᒪᓪᓗᑎᒃ 

ᐊᐅᓚᐅᑎᐊᓗᖃᐅᑎᓂᒃ ᓯᕗᒧᐊᑦᑎᐊᓚᐅᖏᒻᒪᑦ.  

 

ᑖᓐᓇ ᓴᖅᑭᒃᑲᒃᑯᑦ ᐅᑭᐅᒃᓵᒃᑯᑦ ᑲᑎᒪᕐᔪᐊᖅᑎᓪᓗᑕ ᒪᓕᒐᓕᐅᕐᕕᒻᒥ, ᒥᓂᔅᑕᐅᓚᐅᖅᓯᒪᔪᖅ ᐃᓚᐅᔪᓐᓇᕐᓂᐊᕐᒪᒡᒎᖅ 

ᑖᒃᑯᓂᖓ ᐸᓐᓇᑦᑎᓪᓗᒋ ᖁᓪᓗᖅᑐᕐᒥᑦ ᐆᒻᒪᖅᑯᑎᓕᕆᕝᕕᒃᓴᒥᑦ ᓄᑖᒥᑦ. 

 

ᒥᓂᔅᑕ ᓄᑖᖅ ᓇᓗᓇᐅᖅᓯᔪᓐᓇᖅᐹ ᖃᓄᖅ ᖁᓪᓕᒃᑯᑦ ᑕᐃᒪᓐᓇ ᑕᕝᕙᓂ ᐱᓕᕆᓂᐊᕐᒪᖔᑕ? ᖁᔭᓐᓇᒦ, 

ᐅᖃᖅᑎ.  

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᖁᓪᓕᒃᑯᓐᓄᑦ ᒥᓂᔅᑐ, ᒥᔅᑐ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐅᖃᖅᑎᑦᓯᔨ. ᒪ’ᓈᖅᖢᒍᓗ ᒪᓕᒐᓕᐅᖅᑎ ᑕᒪᑐᒥᖓ ᓴᖅᑮᒻᒪᑦ, ᐊᐱᖅᓱᕐᒪᑦ. 

 

ᐄ, ᑕᐃᒻᓇ ᐱᑐᖃᐅᓗᐊᕐᓂᖓ ᐃᓱᒫᓘᑎᒋᓪᓚᕆᑦᑕᕗᑦ ᖁᓪᓗᑦᑑᕐᒥᑦ ᐅᒃᑳᓕᐅᕈᑦ. ᑕᒫᓂ 1960−ᖑᑎᖦᖢᒍ ᐃᒃᑯᐊ 

ᐃᓐᖏᖅᑎᕕᓃᑦ ᑐᓴᕐᓂᖅᑐᓪᓚᕆᖕᓂᒃ ᓴᖅᑮᑦᑕᓚᐅᖅᓯᒪᔫᒐᓗᐃᑦ 1960−ᒧᑦ ᓱᓕ ᒫᓐᓇ ᑐᓴᕐᓇᖅᐳᑦ. 

 

ᑭᓯᐊᓂ ᐃᑯᒪᑐᖃᐃᑦ ᐊᒻᒪᓗ ᐃᒡᓗᑐᖃᐃᑦ 1960−ᒥᑦ ᓴᓇᔭᐅᓂᑯᑦ ᐱᐅᓗᐊᕈᓐᓃᕐᒪᑕ ᑖᓐᓇ ᐆᑦᑑᑦᓯᐊᖑᖢᓂ 

ᐅᒃᑳᓕᐅᕈᑦ.  

 

(ᑐᓵᔨᑎᒍᑦ) ᐃᒻᒪᖄ ᑐᑭᓯᓂᓗᒃᓯᒪᔪᖃᖅᑐᔅᓴᐅᒻᒪᑦ ᑏᓯᐱᕆ 2, 2023-ᒥ ᐊᖏᖅᑕᐅᔪᒻᒪᑕ ᑳᓐᑐᕌᒃᓕᐅᖁᓪᓗᒋᑦ 

ᕿᑎᕐᒥᐅᑦ ᑯᐊᐳᕇᓴᒃᑯᖏᓐᓂᕐ, ᑖᓐᓇ ᐱᓕᕆᐊᖑᔪᖅ ᑲᔪᓯᑉᐸᓪᓕᐊᑦᓯᐊᕐᓂᐊᕐᒪᑦ.  

 

ᐊᓯᐊᓂ ᕿᓂᖅᐸᓪᓕᐊᕗᒍ ᖃᓄᖅ ᐱᓕᕆᐊᔅᓴ ᑲᔪᓯᑦᓯᐊᕐᓂᖃᖅᐸᓪᓕᐊᖁᑉᓗᒍ ᓴᓇᒪᓂᑦᓴ, ᓴᓇᔭᐅᓂᑦᓴᖓᓗ. 

ᓯᑕᒪᐅᖅᑰᑐᓪᓗ ᒪᓂᒪᑎᑕᐅᔪᑦ ᑲᔪᓯᑦᓯᐊᖅᓯᒪᒻᒪᑕ ᑕᕝᕙ ᓇᐅᒃᑯᑦ ᖃᓄᖅ ᓴᓇᔭᐅᒍᓐᓇᕋᔭᕐᒪᖔᖅ 

ᖃᓄᖅᑑᖏᓐᓇᕋᑦᑕ. (ᑐᓵᔨᒃᑰᖏᑦᑐᖅ) ᒪ’ᓇ ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ. ᒥᔅᑐ ᐊᓇᕕᓗᒃ. 

 

ᐊᓇᕕᓗᒃ: ᖁᐊᖅᑯᑎᑦ ᐅᖃᖅᑎ. (ᑐᓵᔨᑎᒍᑦ) ᕿᑎᕐᒥᐅᑦ ᑯᐊᐳᕇᓴᒃᑯᑦ, ᕿᑭᑖᓗᒃ ᑯᐊᐳᕇᓴᒃᑯᑦ, ᑖᓐᓇ 

ᑕᒻᒪᕈᑕᐅᖅᑰᓂᕐᒪᑦ.  

 

ᑖᓐᓇ ᓄᑖᖅ ᐃᑯᒻᒪᖅᑯᑎᖃᕐᕕᑦᓴᖅ ᒪᐃ ᐊᕐᕌᓂ ᐱᒋᐊᖅᑎᑕᐅᔪᒻᒪᑦ, ᑐᓴᕋᑦᓴᐃᑦ ᐅᖃᖅᓯᒪᕗᑦ 

ᖁᔭᓈᖅᑕᐅᓚᐅᕐᖓᑦ ᑮᓇᐅᔭᑭᒃᓴᓗᐊᓚᐅᕐᒪᒡᒎᖅ, ᒥᓂᔅᑐ ᐅᖃᕈᓐᓇᖅᐸ ᖃᓄᖅ ᓇᕝᕚᖅᐸᓪᓕᐊᓂᐊᕐᒪᖔᖅᐸ 

ᐃᑯᒻᒪᖅᑯᑎᖓᓄᑦ ᖁᕐᓗᖅᑐᒥ? (ᑐᓵᔨᒃᑰᖏᑦᑐᖅ) ᖁᐊᖅᑯᑎᑦ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑐ ᖁᓪᓗᒃᑯᓐᓄᑦ, ᒥᔅᑐ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐅᖃᖅᑎᑦᓯᔨ. ᒪ’ᓈᖅᖢᒍᓗ ᒪᓕᒐᓕᐅᖅᑎ. 

 

ᐄ, ᑕᐃᒪ ᑏᓯᕝᕙᖑᓚᐅᖅᑎᓪᓗᒍ ᐊᖏᒐᐅᓚᐅᕐᒪᑕ ᐆᒻᒪᖅᑯᑎᓕᕆᔨᒃᑯᑦ ᐅᖃᖃᑎᖃᖅᑑᓪᓗᐊᓕᕐᓂᕋᖅᑕᐅᑉᓗᑎᒃ 

ᕿᑎᕐᒥᐅᑦ ᑯᐊᐳᕇᓴᒃᑯᖏᑦ, ᕿᑎᕐᒥᐅᑦ ᑯᐊᐳᕇᓴᒃᑯᓪᓗ. 

 

ᑕᒪᒃᑯᐊ ᐅᖃᖃᑎᒌᓐᓂᕆᔭᕗᑦ, ᔭᐅᔪᑦ ᓱᓕ, ᐃᖏᕐᕋᓂᖃᖅᑐᑦ, ᑕᒪᓐᓇ ᖃᓄᖅ ᐊᖏᖃᑎᒌᒍᒻᒧᑦ 

ᑐᕌᖅᐸᓪᓕᐊᓕᕋᓗᐊᖅᑐᒍᑦ. ᐃᕆᓂᓇᕐᓂᖓ ᑐᐊᕕᕐᓇᕐᓂᖓᓪᓗ ᑐᑭᓯᓇᑦᓯᐊᖅᖢᓂ ᐊᑕᐅᖅᑲ ᑖᓐᓇ 1968−ᒥ 

ᓴᓇᔭᐅᓂᑰᒻᒪᑦ, ᒫᓐᓇᒧᑦ ᓱᓕᓪᓗ ᐊᑐᖅᑕᐅᑉᓗᓂ. 

 

ᓈᒻᒪᖏᓐᓂᖓ ᓄᓇᓕᖕᒧᑦ ᖃᐅᔨᒪᔭᐅᔪᑐᖃᐅᒻᒪᑦ ᓴᓇᔭᐅᒍᒫᓕᕐᓂᖓ ᓂᕆᐅᓇᖅᓯᔫᒐᓗᐊᖅ, ᐊᖏᖃᑎᒌᒍᒻᒥᒃ 

ᐊᑎᓕᐅᓚᐅᖅᑳᕐᓗᑕᐅᓇᔭᖅᑐᖅ ᑭᓯᐊᓂ. ᒪ’ᓇ ᐅᖃᖅᑎᑦᓯᔨ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕆᓗᒍᓗ ᐊᐱᖅᑯᑎᓄᑦ. ᒥᔅᑐ ᐊᓇᕕᓗᒃ. 

 

ᐊᓇᕕᓗᒃ: ᖁᐊᓇᖅᑯᑎᑦ, ᐅᖃᖅᑏ. (ᑐᓵᔨᑎᒍᑦ) ᖁᔭᓐᓇᒦᓪᓗ ᑭᐅᔪᖅ. 

 

ᐃᒃᓯᕙᑎᓪᓗᑕ ᐅᑭᐅᒃᓵᒃᑯᑦ ᒪᓕᒐᓕᐅᕐᕕᒻᒥ, ᑕᐃᓐᓇ ᒥᓂᔅᑕᐅᓚᐅᖅᑐᖅ ᐅᖃᔪᒻᒪᑦ ᑖᓐᓇ ᓄᑖᖅ ᖁᕐᓗᖅᑐᒥ 

ᐃᑯᒻᒪᖅᑯᑎᖃᕐᕕᑦᓴᖅ ᐃᒫᒃ ᐅᖅᓱᐊᓗᑦᑐᑐᐃᓐᓇᖅᑑᓗᓂ ᐱᓇᔭᓐᖏᒻᒪᑦ, ᐱᖃᓯᐅᑎᓇᔭᖅᑐᖅ ᐅᑉᓗᒥ 

ᐊᑐᖅᑕᐅᔪᓐᓇᓕᖅᑐᓂᒃ ᐅᖅᓱᐊᓗᑦᑐᓗᐊᓐᖏᔾᔫᒥᒍᓐᓇᕐᓗᓂ ᐊᒻᒪ ᓂᐱᖃᓗᐊᓐᖏᔾᔫᒥᓗᓂ, ᐊᒻᒪ ᐳᔪᕐᓗᒃ. 

 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪᓗ, ᓄᓇᓕᖕᒥ ᑭᓐᖑᖅᑕᐅᔪᑦ ᐃᑯᒻᒪᖅᑯᑎᓯᐅᑎᓄᑦ ᓯᕗᒧᑦᑎᐊᕈᓐᓇᕐᓗᓂ, 100%-ᖑᓂᐊᖅᐸᓘᓐᓃᑦ 

ᐃᑯᒻᒪᖅᑯᓕᐅᕈᑎᖓ ᐅᖅᓱᐊᓗᑐᐃᓐᓇᕐᒥᒃ. (ᑐᓵᔨᒃᑰᖏᑦᑐᖅ) ᖁᐊᓇᖅᑯᑎᑦ, ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᓪᓕᒃᑯᓐᓄᑦ ᒥᓂᔅᑕᐅᔪᖅ, ᒥᔅᑐ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐅᖃᖅᑎᑦᓯᔨ.  

 

(ᑐᓵᔨᑎᒍᑦ) ᑖᓐᓇ ᒪᓕᒐᓕᐅᖅᑎᐅᑉ ᐊᐱᖅᑯᑎᖓ, ᐃᓘᓐᓈ ᐅᖅᓱᐊᓗᑐᐃᓐᓇᖅᑐᓇᔭᖅᑐᖅ, ᐄ, ᑖᓐᓇ 

ᐸᕐᓇᒃᑕᐅᔪᖅ ᒪᓕᒐᓕᐅᖅᑎ ᐅᖃᖅᑲᐅᒻᒪᑦ ᑖᓐᓇ ᐅᖅᓱᐊᓗᑐᓐᖏᑦᑐᒥᓂᒃ ᐃᑯᒻᒪᖅᑯᑎᓕᐅᕈᑎᖃᕋᔭᒋᐊᖓᓂᒃ 

ᑭᓯᐊᓂ ᖁᔭᓈᖅᑕᐅᔭᕆᐊᖃᔪᒻᒪᑦ ᑮᓇᐅᔭᑭᒃᓴᓗᐊᕐᓂᖓᓄᒃ. 

 

ᑭᓯᐊᓂ ᑖᓐᓇ ᐃᑯᒻᒪᖅᑯᑎᓕᐅᕐᕕᒃ ᓴᓇᔭᐅᓯᒪᓕᕈᑎᒃ, ᓄᑖᖑᑉᓗᓂᓗ, ᐃᓚᒋᐊᖅᑕᐅᔪᓐᓇᓇᔭᖅᑐᖅ 

ᐃᓚᓕᐅᕆᔪᓐᓇᕐᓗᓂᓘᓐᓃᑦ ᐅᖅᓱᐊᓗᑐᓐᖏᑦᑐᓂᒃ ᐃᑯᒻᒪᖅᑯᑎᓕᐅᕈᑦᓴᓄᑦ. ᖁᕐᓗᖅᑐᒥ ᓯᕗᓂᔅᓴᑎᓐᓂ, ᓲᕐᓗ 

ᐃᒻᒥᒃᑯᑦ ᐃᑯᒻᒪᖅᑯᑎᓕᐅᕈᓐᓇᖅᑐᑎᒍᑦ ᐃᓚᓕᐅᕆᔪᓐᓇᖅᓯᓇᔭᖅᐳᑦ ᐃᑯᒻᒪᖅᑯᑎᓂᒃ ᓇᕝᕚᕈᓐᓇᕐᓗᓂ ᐱᑐᖃᖅ 

ᐊᑐᕈᓐᓃᖅᐸᑦ.  

 

ᑕᐃᒪ ᑖᓐᓇ ᖁᕐᓗᖅᑑᕐᒥ ᐃᑯᒻᒪᖅᑯᑎᓕᐅᕐᕕᒃ ᓴᓇᔭᐅᑉᐸᑦ ᐅᖅᓱᐊᓗᑐᐊᓗᓐᖏᑦᑐᓂᒃ, ᓱᕈᕐᓇᖅᑐᖃᓗᐊᓐᖏᑦᑐᖅ, 

ᓂᐱᖃᓗᐊᓐᖏᓪᓗᓂ ᐊᑦᑕᓇᓐᖏᓂᖅᓴᐅᓗᓂᓗ ᐃᖅᑲᓇᐃᔭᖅᑎᓄᑦ. ᑖᓐᓇ ᐊᔅᓱᐊᓗᒃ ᓯᕗᒧᑦᓯᐊᖁᓂᐊᖅᑕᕗᑦ 

ᐱᓗᐊᖅᑐᒥᒃ ᐱᐊᓂᓐᓇᓱᓐᓂᑎᓐᓂᒃ ᐊᖏᕈᑎᑦᓴᒥᒃ ᓄᑖᒥᒃ. (ᑐᓵᔨᑎᒎᖏᑦᑐᖅ) ᒪ’ᓇ, ᐅᖃᖅᑎᑦᓯᔨ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ−ᑕᓯᓗᒻᒧᑦ, ᒥᔅᑐ ᕼᐃᒃᔅ. 

 

ᐊᐱᖅᑯᑦ 708 - 6(2): ᖃᕋᓴᐅᔭᐃᑦ ᐊᑕᔪᐃᑦ ᓄᓇᕗᑦ ᒐᕙᒪᒃᑯᑦ ᐃᑭᐊᖅᑭᕕᒃᑰᕈᑎᖓᒍᑦ (Hᐃᒃᔅ) 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎᑦᓯᔨ. ᖁᓪᓕᒃᑯᑦ ᒥᓂᔅᑕᖓᑦ ᐊᐱᖅᓱᖅᑕᐅᓪᓚᕆᒻᒪᑦ. 

 

ᐅᖃᖅᑎᑦᓯᔨ, ᔮᓐᓄᐊᓕ ᐊᕐᕌᓂ ᖁᓪᓕᒃᑯᑦ ᐱᕋᔭᑕᐅᔪᒻᒪᑕ ᖃᕆᑕᐅᔭᒃᑯᑦ ᔫᓂ 2023−ᒥᑦ ᐅᖃᖅᑕᐅᔪᒻᒪᑦ, 

ᖁᓪᓕᒃᑯᑦ ᑕᒪᒃᑯᐊ ᖃᕆᑕᐅᔭᓄᑦ ᐱᓇᓲᑎᖏᑦ ᓄᓇᕗᑦ ᒐᕙᒪᒃᑯᓐᓄᑦ ᓅᑕᐅᓇᔭᕐᒪᑦ. 

 

ᐱᐊᓂᒃᑕᐅᓯᒪᓕᖅᐸ ᐊᒻᒪᓗ ᒥᓂᔅᑐ ᐅᖃᕈᓐᓇᖅᐸ ᑖᒃᑯᐊ ᖃᓄᐃᑕᐅᓚᓐᖏᒋᐊᖏᑦ ᐃᑯᒻᒪᖅᑯᑎᓂᑦ ᐊᑐᖅᐸᑦᑐᑦ 

ᑐᖅᑯᖅᑕᐅᓯᒪᔪᑦ, ᐊᓯᐊᓂᒃ ᓇᐅᒃᑯᓪᓗ ᓯᖁᒥᑦᓯᔪᖃᒃᑲᓐᓂᓚᐅᖅᐸ ᑕᒪᒃᑯᓇᓐᖓᑦ ᑐᖅᑯᖅᑕᐅᓯᒪᔪᓂᒃ? ᖁᔭᓐᓇᒦᒃ, 

ᐅᖃᖅᑎᑦᑎᔨ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑐᖓ ᖁᓪᓕᒃᑯᓐᓄᑦ, ᒥᓂᔅᑐ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐅᖃᖅᑎᑦᓯᔨ.  

 

ᒪ’ᓈᖅᖢᒍᓗ ᒪᓕᒐᓕᐅᖅᑎ ᐊᐱᖅᓱᕐᒪᑦ. ᐅᖃᖅᑎᑦᓯᔨ (ᑐᓵᔨᑎᒍᑦ) ᑐᓴᕈᑎ ᑕᒪᒃᑯᐊ ᐱᓇᓲᑏᑦ 

ᓅᑕᐅᕙᓪᓕᐊᕋᔭᕐᓂᖏᓐᓂᒃ ᓄᓇᕗᑦ ᒐᕙᒪᒃᑯᑦ ᐃᓂᓪᓚᖓᐅᑖᓄᑦ ᐱᓕᕆᐊᖑᕙᓪᓕᐊᓗᓂᓪᓗ ᓄᓇᓕᓐᓂ 

ᒐᕙᒪᒃᑯᓂᓪᓗ ᐱᔨᑦᑎᕋᖅᑎᖏᓐᓄᑦ ᑐᓴᖅᑐᓕᕆᔾᔪᑎᖏᓐᓂᒃ. 

 

ᐱᓕᕆᔅᓴᐃᓇᖅᑐᑦ, ᐊᓪᓚᕝᕕᓕᕆᕕᑎᒍᑦ, ᐊᐅᓚᑦᓯᔨᐅᔪᑎᒍᑦ, ᖁᓪᓕᒃᑯᓐᓂ. ᓈᒻᒪᓈᑦᓯᐊᐸᓗᒃᑐᒍᑦ 

ᐱᓕᕆᐊᔅᓴᐅᔪᒧᑦ, ᖁᕕᐊᒋᑉᓗᒍᓗ ᑭᓱᒥᒃ ᐃᑲᔫᑎᐅᒍᓐᓇᓪᓗᐊᖅᑐᓂᒃ ᑕᑯᕙᓪᓕᐊᓕᖅᓱᑕ 

ᐃᓚᓕᐅᖅᑕᐅᕙᓪᓕᐊᓂᖓ ᒐᕙᒪᒃᑯᑦ ᐃᓂᓪᓚᖓᐅᑎᖏᓐᓄᑦ ᐊᒻᒪᓗ ᒪᐃᑯᓵᕝᑯᓐᓄᑦ ᖃᕆᑕᐅᔭᓕᕆᔨᒃᑯᓐᓂᒃ. 

 

ᑭᓱᑦ ᐃᓱᐊᕐᓂᖅᓴᐅᓕᕐᔫᒥᓯᒪᔪᑦ ᑲᑐᔾᔨᖃᑎᒋᔭᕗᑦ ᒐᕙᒪᒃᑯᑎᒍᑦ, ᑖᒃᑯᐊ ᐊᐱᖅᑯᑎᐅᔪᑦ ᐊᐃᑉᐹᓄᑦ ᑖᒃᑯᐊ 

ᓇᒻᒥᓂᖅ ᐃᑯᒻᒪᖅᑯᑎᓂᒃ ᐊᑐᖅᐸᑦᑐᑦ ᑐᓴᕋᔅᓴᖁᑎᖏᑦ, ᑐᖅᑯᖅᑕᐅᓯᒪᔪᐃᑦ ᖃᐅᔨᓴᖅᑕᐅᓚᐅᖅᓯᒪᔪᖅ 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᐅᔨᔪᖃᔪᓐᖏᑦᑐᖅ ᓇᒻᒥᓂᕆᔭᒥᒃ ᑮᓇᐅᔭᒨᖓᔪᒥᓪᓘᓐᓃᑦ ᖃᓄᐃᑕᐅᔪᖃᓚᐅᕐᒪᖔᖅ, ᑐᓴᕈᒥᓇᓚᐅᖅᑐᖅ ᑖᓐᓇ 

ᐅᖃᖅᑎᑦᓯᔨ. (ᑐᓵᔨᒃᑰᖏᑦᑐᖅ) ᒪ’ᓇ, ᐅᖃᖅᑎᑦᓯᔨ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑐ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᖅ ᐅᖃᖅᑎᑦᓯᔨ, ᖁᔭᓐᓇᒦᖅᐸᕋ ᑭᐅᒻᒪᑦ. 

 

ᐅᖃᖅᑎᑦᓯᔨ, ᐅᖃᖅᑕᐅᓚᐅᕐᒥᒻᒪᑦ ᑮᓇᐅᔭᖅᑐᑲᓐᓂᔾᔮᖏᑦᑐᐃᑦ ᖁᓪᓕᒃᑯᑦ, ᐃᒫᑐᐃᓐᓇᑯᓗᒃ ᐊᓯᐊᓄᑦ ᓅᑦᑎᕆᓂᖅ 

ᐃᒫᑐᐃᓐᓇᑯᓗᒃ ᐱᑐᐃᓐᓇᖏᒻᒪᑦ, ᑕᒪᒃᑯᐊ ᐱᔨᑦᓯᕆᐊᓖᑦ ᑲᒪᒋᒋᐊᓖᓪᓗ ᐱᓇᓲᑏᑦ ᐱᓪᓗᒋᑦ. 

 

ᖃᓄᕐᓕ ᑕᒪᒃᑯᐊ, ᖃᓄᖅ ᑕᐃᒪᐃᑦᑐᓐᓇᓚᐅᕋᔅᓯ? ᖁᔭᓐᓇᒦᒃ, ᐅᖃᖅᑎᑦᓯᔨ. 

 

ᐅᖃᖅᑎ (ᑐᓵᔨᑎᒍᑦ): ᖁᓪᓕᒃᑯᓐᓄᑦ ᒥᓂᔅᑕᐅᔪᖅ, ᒥᔅᑐ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᑦ 

ᑐᓂᓯᓚᐅᖅᑐᑦ ᑮᓇᐅᔭᓕᕆᔨᒃᑯᑦ ᑲᑎᒪᔨᖏᓐᓄᑦ ᐃᑲᔪᖅᑐᖅᑕᐅᔪᒪᓪᓗᑎᒃ ᑕᒪᒃᑯᐊ ᐊᑭᓕᖅᓱᐃᔪᑦ 

ᓴᐳᔾᔭᐅᓯᒪᑦᑎᐊᖁᓪᓗᒋᑦ ᐊᑭᒃᑲᓐᓂᖏᓐᓂᒃ. ᒫᓐᓇᒧᑦ ᑎᑭᖦᖢᒍ, ᓇᑉᐸᓪᓗᐊᖏᑦ ᐊᖏᖅᑕᐅᓯᒪᔪᑦ 

ᑐᓐᓂᖅᑯᑕᐅᓯᒪᔪᑦ ᐊᑐᖅᑕᐅᓯᒪᓕᖅᑐᑦ ᓴᓇᔭᐅᒃᑲᓐᓂᕐᓂᖓᓄᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᐃᓚᒋᐊᕈᑦ ᐊᒻᒪ ᑭᖑᓪᓕᖅᐹᖅ, ᒥᔅᑕ Hᐃᒃᔅ.  

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᔫᓂᐅᑎᓪᓗᒍ ᐊᕐᕌᓂ, ᒥᓂᔅᑕ ᓄᓇᓕᓐᓂ ᒐᕙᒪᒃᑯᓂᓪᓗ 

ᐱᔨᑦᓯᕋᖅᑎᒃᑯᓐᓄᑦ ᐅᖃᓚᐅᖅᓯᒪᒻᒪᑦ ᓄᑦᑎᖅᑕᐅᓂᖏᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᑕ 

ᑐᓴᐅᒪᖃᑦᑕᐅᑎᖃᑎᒌᒍᑎᖏᑦ ᐱᓕᕆᕕᖓᓄᑦ ᐱᖃᓯᐅᔾᔨᓂᐊᖅᑐᑦ ᖃᐅᔨᓴᑦᑎᐊᕐᓂᕐᒥᒃ ᐋᖅᑭᒃᓯᒪᓂᖏᓐᓂᒃ, 

ᐃᓪᓗᓕᕆᓂᕐᒥᒃ, ᑲᑐᔾᔨᖃᑎᒌᓐᓂᒃ, ᐊᒻᒪᓗ ᓇᒦᒃᑲᔭᕐᓂᖏᓐᓂᒃ ᐃᖅᑲᓇᐃᔮᑦ. ᑭᓱᓂᒃ ᖃᐅᔨᓚᐅᖅᐸᑦ ᑕᐃᒃᑯᐊ 

ᖃᐅᔨᓴᕈᑕᐅᓚᐅᖅᑐᑦ ᐊᒻᒪᓗ ᑕᕝᕙᓂ ᒪᓕᒐᓕᐅᕐᕕᒻᒥ ᑐᓴᖅᑕᐅᓂᐊᖅᐸᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗ ᒪᐃᓐ: ᒪ’ᓇ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᑕᒪᓐᓇ ᖃᐅᔨᒋᐊᒃᑲᓐᓂᕆᐊᖃᕐᓂᐊᖅᑕᕋ. 

ᒫᓐᓇ ᐱᓯᒪᓐᖏᑕᕋᓗᐊᒃᑲ ᑖᒃᑯᐊ ᑐᑭᓯᒋᐊᕈᑎᔅᓴᐃᑦ, ᑭᓯᐊᓂ ᐅᖃᖃᑎᒋᔪᓐᓇᑎᐊᖅᑕᕋ ᒪᓕᒐᓕᐅᖅᑎᐅᖃᑎᒐ 

ᐅᕝᕙᓘᓐᓃᑦ ᐊᖓᔪᖅᑲᐅᑎᖏᑦ, ᐅᖃᖃᑎᖃᓛᖅᑐᖓ ᐊᒻᒪᓗ ᐅᑎᕐᕕᒋᔪᓐᓇᑎᐊᖅᑕᕋ ᒪᓕᒐᓕᐅᖅᑎ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᑎᔨᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ-ᓯᓈ, ᒥᔅ ᐳᕉᔅᑐ. 

 

ᐊᐱᖅᑯᑦ 709 - 6(2): ᐋᓐᓂᐊᕕᓐᓂ ᓇᓗᓇᐃᒃᑯᑕᖃᕐᕖᑦ (ᐳᕉᔅᑐ) 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᐅᑎᒋᐊᕈᒪᕙᕋ ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᑯᓐᓄᑦ ᐆᓇᖅᑐᒥᒃ 

ᐃᒃᓯᕙᐅᑕᕐᒦᔾᔮᔪᓐᓃᕐᒪᑦ, ᑭᓯᐊᓂᓕ, ᐅᖃᖅᑏ, ᐊᐱᖅᓱᕈᒪᔪᖓ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᓐᓄᑦ.  

 

>>ᐃᒡᓚᖅᑐᑦ 

 

ᐅᖃᖅᑎᑦᑎᔩ, ᐊᕐᕌᓂ ᑲᓇᑕᒥ ᑖᒃᓯᓕᕆᔨᒃᑯᑦ ᐃᓚᓕᐅᔾᔨᓚᐅᖅᐳᑦ ᐱᓕᕆᐊᖑᖔᕈᓐᓇᖅᑐᓂᒃ 2022−ᒥ ᑖᒃᓯᓄᑦ 

ᐅᑎᖅᑐᒃᓴᓄᑦ ᑕᑕᑎᕆᐊᓕᖕᓂᒃ ᓄᓇᕗᒥᐅᑦ ᓇᓗᓇᐃᖅᓯᔪᓐᓇᕐᓗᑎᒃ ᑐᓴᖅᑎᑕᐅᔪᒪᖕᒪᖔᑕ ᑎᒥᓐᖑᕐᓂᕐᒧᑦ 

ᐅᕝᕙᓘᓐᓃᑦ ᓇᓪᓕᐅᒃᑯᒫᕈᓐᓇᕐᓗᑎᒃ ᑐᖁᓐᓂᕈᑎᒃ ᑎᒥᖓᓐᓂᒃ. ᑕᐃᒪ ᐅᖃᓚᐅᖅᓯᒪᒐᒪ ᐊᐱᖅᓱᑎᓪᓗᖓ ᐊᕐᕌᓂ 

ᐃᑲᔪᖅᑐᐃᑦᑎᐊᕋᒪ ᑕᒪᒃᑯᓂᖓ ᐱᒋᐊᖅᑎᑕᐅᔪᓂᒃ ᐃᓅᓕᒃᓯᒍᓐᓇᖅᑐᓂᒃ ᐅᕝᕙᓘᓐᓃᑦ ᐃᓅᓯᖏᓐᓂᒃ 

ᐱᐅᓯᕚᓕᑎᑦᑎᒍᓐᓇᖅᑐᓂᒃ.  



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᓂᔅᑕ ᓇᓗᓇᐃᖅᓯᓚᐅᕐᒥᔪᖅ ᐃᑲᔪᖅᑐᐃᓂᕐᒥᓂᒃ. 2023−ᒥ ᑲᓇᑕᒥ ᑖᒃᓯᓕᕆᔨᒃᑯᑦ ᑲᑎᖅᓱᐃᓚᐅᖅᐳᑦ 

ᑐᑭᓯᒋᐊᒐᒃᓴᓂᒃ ᓄᓇᕗᒥᐅᓂᒃ ᑖᒃᓯᓕᕆᔾᔪᑎᓄᑦ ᐅᑎᖅᑐᒃᓴᓂᒃ ᐱᔾᔪᑎᒋᓪᓗᒋᑦ ᐱᓕᕆᐊᒃᑯᒥᒋᔭᐅᔪᑦ ᑎᒥᖏᓐᓂᒃ 

ᑐᓂᓯᓂᕐᒥᒃ. ᑭᐅᓪᓗᓂ ᐊᐱᖅᑯᑎᒋᓚᐅᖅᑕᓐᓄᑦ ᐊᕐᕌᓂ, ᒥᓂᔅᑕ ᐅᖃᓚᐅᕐᒪᑦ ᑎᒥᐅᔪᖅ ᐱᓯᒪᓂᐊᕐᓂᕋᖅᑐᓂᒋᑦ 

ᑐᑭᓯᒋᐊᕈᑎᒥᒃ ᑭᓯᐊᓂ ᑐᑭᓯᐅᒪᖃᑎᒌᓐᓂᕐᒧᑦ ᐊᖏᖃᑎᒌᒍᑎᒥᒃ ᐋᖅᑭᒃᓯᔪᖃᕋᓱᐊᕐᓂᖓᓂ. 

 

ᒥᓂᔅᑕᐅᔪᖅ ᑐᓴᖅᑎᑦᑎᔪᓐᓇᖅᐸ ᒪᓕᒐᓕᐅᕐᕕᒻᒥ ᑕᒪᓐᓇ ᐊᖏᖃᑎᒌᒍᑕᐅᔪᖅ ᓴᖅᑭᑕᐅᓯᒪᓕᕐᒪᖔᖅ ᐊᒻᒪᓗ 

ᓄᓇᕗᒻᒥ ᑎᑎᕋᖅᑕᐅᓯᒪᔪᖃᓕᖅᐸ ᑎᒥᓄᑦ ᐊᒻᒪᓗ ᑕᖏᖏᓐᓄᑦ ᑐᓂᓯᕙᒃᑐᓄᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᑎᔩ. ᒪ’ᓈᖅᖢᒍᓗ ᒪᓕᒐᓕᐅᖅᑎ ᐊᐱᖅᓱᕐᒪᑦ ᑕᒪᑐᒥᖓ. 

(ᑐᓵᔨᑎᒎᓕᖅᑐᖅ) ᑖᓐᓇ ᖃᐅᔨᒋᐊᓚᐅᕐᓗᒍ ᑭᐅᓛᖅᐸᕋ, ᐅᖃᖅᑎᑦᑎᔩ. ᐱᓯᒪᓐᖏᑕᕋ ᑕᒪᓐᓇ ᑐᑭᓯᒋᐊᕈᑎᐅᔪᖅ, 

ᑭᓯᐊᓂᓕ, ᑕᒪᓐᓇ ᑐᑭᓯᒋᐊᕈᑎᐅᔪᖅ ᐅᑎᖅᑎᓐᓂᐊᕐᓂᕋᕐᓗᒍ ᒪᓕᒐᓕᐅᖅᑎᒧᑦ ᑕᒪᔅᓱᒪ ᒥᒃᓵᓄᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ ᐳᕉᔅᑐ. ᒪᒥᐊᓇᖅ; ᑐᓵᔾᔪᑎᒐ ᐱᐅᑦᑎᐊᖏᒻᒪᑦ ᐅᓪᓛᖅ. ᑖᓐᓇ 

ᖃᐅᔨᒋᐊᓚᐅᕐᓗᓂᐅᒃ ᑭᐅᓛᖅᑕᖓ.  

 

ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᒡᒍᒧᑦ, ᒥᔅ ᖁᐊᓴ. 

 

ᐊᐱᖅᑯᑦ 710 - 6(2): ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐊᑐᐊᒐᖏᑦ (ᖁᐊᓴ) 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑯᑦ. ᖃᐅᒻᒪᖅᑯᑎᓕᕆᔨᒃᑯᓐᓄᑦ ᒥᓂᔅᑕ ᐱᐊᓂᖅᑰᓵᓐᖏᒻᒪᑦ 

ᐊᐱᖅᓱᐊᓚᓐᓂᐊᕐᒥᒐᒃᑯ.  

 

(ᑐᓵᔨᑎᒎᓕᖅᑐᖅ) ᐅᓪᓗᒥ ᐊᐱᖅᓱᕈᒪᓂᐊᖅᑐᖓ ᖁᓪᓕᒃᑯᑦ ᐆᒻᒪᖅᑯᑎᓕᕆᔨᖏᑦ ᒥᓂᔅᑕᖓᓐᓄᑦ. 

 

ᖃᐅᔨᒋᐊᒃᑲᓐᓂᕈᒪᔪᖓ ᐃᓚᖏᓐᓂᒃ ᐅᖃᐅᓯᕆᓚᐅᕐᓯᒪᔭᓐᓂᒃ ᒥᓂᔅᑕᐅᑉ ᓯᕗᓕᕆᓚᐅᖅᑕᖓᓄᑦ ᐅᑭᐊᒃᓴᒃᑯᑦ 

ᑲᑎᒪᓂᖃᖅᑎᓪᓗᑕ ᒪᓕᒐᓕᐅᕐᕕᒻᒥ. 

 

ᒥᓂᔅᑕ ᖃᐅᔨᒪᖕᒪᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑐᓴᖅᑎᑦᑎᓚᐅᕐᒪᑕ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 

ᑐᓴᖅᑎᑦᑎᓪᓗᑎᒃ ᐅᑐᐱᕆᐅᓚᐅᖅᑐᒥ. ᑕᒪᓐᓇ ᑐᓴᖅᑎᑦᑎᔾᔪᑕᐅᔪᖅ ᐃᒪᓐᓇ ᐅᖃᖅᓯᒪᓚᐅᖅᑐᖅ: 

 

"ᓇᖕᒥᓂᖃᖅᑎᐅᔪᑦ ᑲᒪᒋᔭᒃᓴᖃᖅᐳᑦ ᐊᔪᓐᖏᑦᑎᐊᖅᑐᒥᒃ ᐅᐊᔭᓕᕆᔨᒥᒃ ᖃᐅᔨᓴᖅᑎᑦᑎᓗᑎᒃ ᓱᕋᒃᓯᒪᔪᓂᒃ 

ᓴᓇᓗᑎᒃ ᐊᑭᓕᖅᓱᐃᔨᑦ ᐱᖁᑎᖏᓐᓂᒃ ᓄᑭᓪᓚᐅᑎᓄᑦ ᐱᔨᑦᑎᕋᐅᑎᓄᑦ." 

 

ᑕᒪᓐᓇ ᐅᖃᐅᓯᕆᒐᒃᑯ ᐅᑭᐊᔅᓵᖅ ᑲᑎᒪᑎᓪᓗᑕ, ᓇᓗᓇᐃᖅᓯᓚᐅᕋᒪ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑕᖅᑲᒃᑯᓄᖓ 

ᐱᔨᑦᓯᖅᑎᖏᑦ ᑐᓴᖅᑎᑦᑎᓚᐅᕐᒪᑕ ᐱᒡᒐᓇᓐᖏᑦᑑᒻᒪᑦ ᓇᒻᒥᓂᖁᑎᖃᖅᑐᓄᑦ ᓄᓇᓕᕋᓛᖑᓂᖅᓴᓄᑦ ᓲᕐᓗ 

ᐃᓪᓗᓕᒻᒥ ᐊᒻᒪ ᑎᑭᕋᕐᔪᐊᕐᒥ ᓇᓂᓯᒐᓱᐊᕆᐊᖓ ᐅᐊᔭᓕᕆᔨᒥᑦ ᕿᓚᒥᐅᔪᒃᑯᑦ. 

 

ᒥᓂᔅᑕᐅᑉ ᐅᖃᐅᑎᔪᓐᓇᖅᐹᖔ ᐅᓪᓗᒥ ᖃᑦᑎᐅᒻᒪᖔᑕ ᐅᐊᔭᓕᕆᔩᑦ ᐃᓪᓗᓕᒻᒥ ᐊᒻᒪ ᑎᑭᕋᕐᔪᐊᕐᒥ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᑕᒪᓐᓇ ᑐᑭᓯᒋᐊᕈᑎᐅᔪᖅ ᐱᓯᒪᓐᖏᑕᕋ 

ᒫᓐᓇᐅᔪᖅ, ᐊᑐᐃᓐᓇᐅᓂᖏᓐᓄᑦ ᐅᐊᔭᓕᕆᔨᐅᔪᑦ ᐱᔨᑦᑎᕈᓐᓇᖅᑐᑦ ᓇᒻᒥᓂᖅ ᐃᓪᓗᖃᖅᑐᓂᒃ.  



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

27 

 

ᐅᖃᖅᑏ, ᑕᒪᓐᓇ ᐅᖃᐅᓯᐅᖅᑰᓚᐅᖅᑐᖅ ᐅᔾᔨᕈᓱᓕᕐᔫᒥᖁᓪᓗᒋᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᑕ 

ᑲᒪᒋᔭᖓᓂᒃ ᐃᑯᒻᒪᖅᑯᑎᖃᖅᑎᑦᑎᓂᕐᒥᒃ ᑭᓯᐊᓂᓕ ᓇᒻᒥᓂᖅ ᐃᒡᓗᖃᖅᑐᑦ ᑲᒪᒋᔭᖃᖔᓕᓲᖑᒻᒪᑕ, ᐊᒻᒪᓗ 

ᓈᒻᒪᑦᑎᐊᖅᑐᓂᒃ ᐊᑯᓐᓂᖓᓂ ᐃᑯᒻᒪᖅᑯᑎᓄᑦ ᓇᐸᔪᐃᑦ, ᑐᑭᓕᐊᖓᔪᖅ ᐃᒡᓗᒧᐊᕐᓗᓂ, ᐊᒻᒪᓗ ᒪᕐᕋᖓᓄᐊᕐᓗᓂ. 

ᑕᕝᕘᓇ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᒃᑯᖏᑕ ᑲᒪᒋᔭᖏᑦ ᐃᓱᓕᑉᐸᒻᒪᑕ, ᐊᒻᒪᓗ ᓇᒻᒥᓂᖅ 

ᐃᓪᓗᖃᑦᑎᐅᔪᑦ ᑲᒪᒋᔭᖃᓕᖅᑐᑎᒃ. 

 

ᐅᖃᖅᑏ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᖃᐅᔨᒪᕗᑦ ᓇᒻᒥᓂᖅ ᐃᓪᓗᖃᖅᑐᑦ ᐊᑲᐅᓐᖏᓕᐅᕈᑎᖃᕈᓐᓇᕐᒪᑕ ᐊᒻᒪ 

ᐱᓕᕆᐊᖃᖅᐸᑦᑐᑕ ᐃᓛᒃᑰᖅᑕᖅᑐᒋᑦ, ᐊᒻᒪ ᐊᔅᓱᕈᑦᑎᐊᖅᐸᑉᐳᒍᑦ ᐃᑲᔪᖅᓱᕋᓱᐊᖅᑐᑕ ᓇᒻᒥᓂᖅ ᐃᓪᓗᖃᖅᑐᓂᒃ 

ᐱᓕᕆᐊᖃᖅᑎᓪᓗᑕ ᑕᒪᒃᑯᓂᖓ ᐅᐊᔭᒨᖓᔪᓂᒃ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ ᖁᐊᓴ. 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒡᓗ ᒥᓂᔅᑕ ᑕᒪᑐᒥᖓ ᓇᓗᓇᐃᖅᓯᑲᓐᓂᕋᕕᑦ. ᑭᓯᐊᓂ, 

ᑐᑭᓯᔪᒪᒻᒪᕆᒐᔭᕋᓗᐊᖅᐳᖓ ᐅᐊᔭᓕᕆᔨᓪᓚᑦᑖᓂᒃ ᓄᓇᓕᖕᓂ ᒥᑭᓐᓂᖅᓴᓂᒃ ᓇᓗᓇᐃᖅᑕᐅᓯᒪᔪᖃᕐᒪᖔᑦ.  

 

(ᑐᓵᔨᑎᒍᓕᖅᑐᖅ) ᐅᖃᖅᑏ, ᓇᒻᒥᓂᖅ ᐃᓪᓗᖃᖅᑐᑦ ᐃᑯᒻᒪᖅᑯᑎᖃᕈᓐᓇᖏᑦᑐᑦ ᐅᓪᓗᒐᓵᓗᓐᓂᒃ ᐅᕝᕙᓘᓐᓃᑦ 

ᐱᓇᓱᐊᕈᓯᕐᓂᒃ ᐱᔨᑦᑎᕋᕐᓂᖏᑦ ᓱᕋᑦᑕᐅᑉᐸᑕ ᐊᓄᕆᒧᑦ. ᐅᑉᐱᕈᓱᒃᑲᒪ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᑯᐊᐳᕇᓴᓐᑯᑦ ᐃᓱᒪᐃᓐᓇᕿᓂᖅᓴᐅᒋᐊᖃᖅᑐᑦ ᑕᒪᒃᑯᓄᖓ ᖃᓄᐃᓐᓂᐅᔪᓄᑦ. ᐆᑦᑑᑎᒋᓗᒍ, ᐃᓪᓗᓕᕆᔨᕐᔪᐊᒃᑯᑦ 

ᕿᒥᕐᕈᒍᓐᓇᖅᑐᑦ ᐱᓕᕆᓂᕐᒥᒃ ᐊᑦᑐᖅᑕᐅᓯᒪᔪᓄᑦ ᓇᒻᒥᓂᖅ ᐃᓪᓗᖃᖅᑐᓄᑦ ᐊᑭᖏᓐᓄᑦ ᐅᑎᖅᑎᑦᓯᓂᒃᑯᑦ.  

 

ᒥᓂᔅᑕ ᐊᖏᕈᓐᓇᖅᑳ ᕿᒥᕐᕈᓂᐊᕐᓂᕋᕐᓗᓂ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐊᑐᐊᒐᖓᓂᒃ ᑕᒪᑐᒧᖓ, ᐄ, 

ᐅᕝᕙᓘᓐᓃᑦ ᐋᒡᒐ? (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔪᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐄ, ᐊᖏᕈᓐᓇᖅᑐᖓ ᑕᒪᓐᓇ 

ᖃᐅᔨᒋᐊᕐᓂᐊᕐᓗᒍ, ᐅᖃᖃᑎᒋᓗᒋᑦ ᐃᖅᑲᓇᐃᔭᖅᑎᒃᑲ. ᐱᔾᔪᑎᒋᓪᓗᒍᓕ ᐃᓱᒪᒋᔭᐅᓂᖓ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᑦ ᐃᖅᑲᓇᐃᔭᖅᑎᖏᑦ ᐱᓕᕆᐊᖃᑦᑐᑦ ᐃᓪᓗᓂᒃ, ᑕᒪᓐᓇ 

ᐃᓱᒪᒋᑦᑎᐊᕆᐊᖃᕋᔭᖅᑕᕗᑦ, ᕿᒥᕐᕈᓗᑕ ᐃᓱᒫᓘᑎᐅᔪᓂᒃ ᑕᒪᑐᒧᖓ ᐸᓯᔭᐅᒍᓐᓇᓂᕐᒧᑦ, ᐊᒻᒪᓗ ᒪᓕᒐᖅᑎᒍᑦ 

ᐱᑦᔪᑎᐅᔪᑦ ᐱᑦᔪᑎᖃᑦᑐᑎᒃ ᐊᑦᔨᒌᖏᓐᓂᖏᓐᓂᒃ ᐅᐊᔭᓕᕆᔨᐅᑉ ᐊᒻᒪᓗ ᐊᖏᕐᕋᖃᑦᑐᓕᕆᔨᒥᒃ. ᐊᔾᔨᒌᓐᖏᑦᑐᑦ 

ᐱᓕᕆᐊᒃᓴᑦ, ᑕᐃᒪᓐᓇ ᑐᑭᓯᒐᒃᑯ.  

 

ᐅᖃᖅᑏ, ᖃᐅᔨᒪᔪᒍᑦ ᑕᒪᒃᑯᐊ ᓇᒻᒥᓂᖅ ᐃᓪᓗᖃᖅᑐᑦ ᑮᓇᐅᔭᖅᑐᕈᑎᖃᖃᑦᑕᕐᒪᑕ, ᐃᓚᖏᑦ ᓂᐅᕕᖃᑦᑕᖅᑐᑦ 

ᐊᕝᕕᐊᕈᑎᖃᖃᑦᑕᕐᒪᑕ ᐅᐊᔭᖏᑦ ᐋᖅᑭᒐᓱᐊᖅᑐᑎᒃ. ᑕᐃᒪᐃᒻᒪᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᓴᓂᕐᕙᐃᓯᒪᕗᑦ 

ᑮᓇᐅᔭᑎᒍᑦ ᐸᕐᓇᐅᑎᓂᒃ, ᐊᒻᒪ ᑕᑯᓐᓇᖅᐳᒍᑦ ᐋᖅᑮᔪᒪᓪᓗᑕ ᐃᑲᔪᖅᓱᕈᑎᔅᓴᓂᒃ ᐊᑭᓕᖅᓱᐃᕙᑦᑐᓄᑦ 

ᐊᑲᐅᓐᖏᓕᐅᕈᑎᖃᖅᑐᓄᑦ. ᑕᒪᓐᓇ ᐱᕙᓪᓕᐊᑎᑕᐅᔪᖅ, ᐅᖃᖅᑏ, ᑭᓯᐊᓂ ᕿᒥᕐᕈᔪᒍᑦ ᐃᑲᔪᖅᑐᐃᓂᕐᒥᑦ 

ᐃᓐᓇᑐᖃᕐᓂᒃ ᐅᓗᕆᐊᓇᖅᑐᒦᑦᑐᓂᓪᓗ ᐃᓄᓐᓂᒃ ᐊᑦᑐᐊᓂᓕᓐᓂᑦ ᐊᑭᖏᓐᓂᒃ. ᑕᒪᓐᓇ ᒫᓐᓇ ᐱᓕᕆᐊᕆᔭᕗᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅ ᖁᐊᓴ. 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒡᓗ ᑕᒪᓐᓇ ᐱᓕᕆᐊᕆᔭᐅᕙᓪᓕᐊᖕᒪᑦ. (ᑐᓵᔨᑎᒎᓕᖅᑐᖅ) ᒥᓂᔅᑕ 

ᐃᖅᑲᐅᒪᔪᒃᓴᐅᕗᖅ 2023-24 ᒥᓂᔅᑕᐅᑉ ᓂᕆᐅᓐᓂᕐᒧᑦ ᑎᑎᖅᑲᖓ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑎᒥᖁᑖᑕ 

ᐃᒃᓯᕙᐅᑕᖓᓐᓄᑦ ᓴᖅᑭᑕᐅᓚᐅᖅᓯᒪᖕᒪᑦ ᒪᓕᒐᓕᐅᕐᕕᖕᒥ ᐅᑭᐊᒃᓵᖅ ᒪᓕᒐᓕᐅᖅᑏᑦ ᑲᑎᒪᑎᓪᓗᒋᑦ. 

 

2024-25 ᑮᓇᐅᔭᓕᕆᓂᕐᒧᑦ ᐊᕐᕌᒍ ᐱᒋᐊᕐᓂᐊᖅᑐᖅ ᐱᓇᓱᐊᕈᓰᑦ ᐊᒥᓲᓐᖏᑦᑐᑦ ᓈᑎᓪᓗᒋᑦ ᐅᓪᓗᒥ ᐱᒋᐊᕐᓗᓂ. 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᐃᑦᑐᓂᒃ ᓄᑖᓂᒃ ᓯᕗᓪᓕᐅᔾᔨᓯᒪᖕᒪᖔᑦ ᑭᖑᓪᓕᕐᒥ ᑎᑎᖅᑲᒥ ᓂᕆᐅᖕᓂᕐᒧᑦ 

ᐱᔾᔪᑎᒋᓪᓗᒋᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑎᒥᖁᑖᑕ ᐊᑭᓕᖅᓱᐃᓂᕐᒧᑦ ᐊᑐᐊᒐᖏᑦ? (ᑐᓵᔨᒃᑯᑦ) ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔪᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᒫᓐᓇᐅᔪᖅ ᐅᖃᐅᓯᖃᕈᓐᓇᖏᑦᑐᖓ 

ᐃᓗᓕᖏᓐᓂᒃ ᑎᑎᖅᑲᐅᑉ ᐱᑦᔪᑎᖃᑦᑐᖅ ᐱᔨᑦᑎᓂᕐᒧᑦ, ᑭᓯᐊᓂᓕ ᖃᐅᔨᒪᑦᑎᐊᕋᓱᐊᕐᓂᐊᖅᐳᖓ ᑎᑎᖅᑲᐅᔪᖅ 

ᑎᑎᕋᖅᓯᒪᑦᑎᐊᕋᓗᐊᕐᒪᖔᖅ ᑐᑭᓯᓇᑦᑎᐊᖅᑐᒥᒃ ᐊᒻᒪᓗ ᑕᒪᒃᑯᐊ ᐱᔨᑦᑎᓂᕐᒧᑦ ᐃᓱᒫᓘᑎᐅᔪᑦ 

ᓇᓗᓇᐃᖅᓯᑎᐊᕐᓗᑎᒃ ᑲᑎᒪᔨᓄᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ-ᓯᓈ, ᒥᔅ ᐳᕉᔅᑐ. 

 

ᐊᐱᖅᑯᑦ 711 - 6(2): ᐸᕐᓇᐃᓂᕐᒧᑦ ᒪᓕᒐᖅ (ᐳᕉᔅᑐ) 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᐃᓕᓴᕆᒃᑲᓐᓂᕋᕕᓐᖓ ᐅᓪᓗᒥ. ᐅᖃᖅᑏ, ᐊᐱᖅᑯᑎᒃᑲ ᑐᕌᖅᑎᒍᒪᔭᒃᑲ 

ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ ᒥᓂᔅᑕᖓᓐᓄᑦ, ᐱᔾᔪᑎᖃᕐᒪᑕ ᐱᓕᕆᕝᕕᖓᑕ ᐱᓕᕆᐊᕆᔭᖓᓂᒃ 

ᓴᖅᑮᔪᒪᓪᓗᑎᒃ ᓄᑖᒥᒃ ᓄᓇᕗᒻᒥ ᐸᕐᓇᐃᓂᕐᒧᑦ ᒪᓕᒐᕐᒥᒃ. 

 

ᑖᓐᓇ ᐱᒻᒪᕆᐊᓗᒃ ᒪᓕᒐᖅ ᐅᖃᐅᓯᖃᖅᑐᖅ ᓲᕐᓗ ᓄᓇᒥᒃ ᐱᕙᓪᓕᐊᑎᑦᑎᓂᕐᒧᑦ ᐊᖏᕈᑕᐅᔪᓂᒃ ᐊᒻᒪᓗ 

ᑭᓪᓕᓕᐅᕆᓂᕐᒥᒃ, ᐊᒃᑐᐃᓂᖃᓪᓚᕆᖕᒪᑦ ᓂᕈᐊᖅᑎᒋᓯᒪᔭᑦᑎᓐᓂᒃ ᐱᔾᔪᑎᒋᓪᓗᒋᑦ ᑕᒪᒃᑯᐊ ᑭᓐᖒᒪᔭᐅᔪᑦ ᓲᕐᓗ 

ᐃᒡᓗᓕᐅᕐᓂᖅ. 

 

ᒥᓂᔅᑕ ᖃᐅᔨᒪᖕᒪᑦ ᐱᓕᕆᕕᖓ ᑐᓴᕋᓱᐊᕐᓂᖃᓚᐅᕐᒪᑕ ᓄᓇᓕᖕᓂ ᐊᑕᐅᓯᐅᓐᖏᑦᑐᓂᒃ ᐃᖃᓗᐃᑦ 

ᐱᖃᓯᐅᑎᓪᓗᒍ. 

 

ᒥᓂᔅᑕ ᑐᓴᖅᑎᑦᑎᔪᓐᓇᖅᐸ ᐅᓪᓗᒥ ᖃᓄᖅ ᑐᓴᖅᑎᑕᐅᓯᒪᓕᕐᒪᖔᑕ ᐱᓕᕆᕝᕕᖓ ᓄᓇᕗᒻᒥᐅᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᓐᓄᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᒪᓕᒐᓕᐅᖅᑎ ᐊᐱᕆᒻᒪᑦ.  

 

ᐅᖃᖅᑏ, ᐱᓕᕆᕕᒐ ᐲᖅᓯᔪᒪᒻᒪᑦ ᐃᓇᖐᓗᓂᓗ ᐸᕐᓇᓂᕐᒧᑦ ᒪᓕᒐᕐᒥᒃ ᐊᒻᒪᓗ ᑖᓐᓇ ᒪᓕᒐᒃᓴᖅ 

ᐊᑐᓕᖅᑎᑕᐅᓚᐅᖅᓯᒪᔪᖅ 1974-ᒥ, ᐱᑐᖃᐅᓗᐊᓕᖅᑐᖅ ᐊᒻᒪᓗ ᒫᓐᓇᐅᔪᖅ ᐊᑐᖅᑕᐅᕙᑦᑐᑦ ᓄᓇᕗᒻᒥ, 

ᐊᑐᕈᒪᔪᒍᑦ ᐅᓪᓗᒥᒨᖓᔪᓂᒃ...  

 

ᐅᖃᖅᑏ, ᐅᖃᖃᑎᖃᓚᐅᖅᐳᑦ ᑕᓪᓕᒪᓂᑦ ᓄᓇᓕᓐᓂᑦ ᐊᒻᒪ ᐱᔭᕇᖅᑕᐅᓚᐅᖅᑐᑎᒃ ᔮᓐᓄᐋᕆᒥ, 

ᑕᖅᑭᐅᓚᐅᖅᑐᒥ. ᐃᓗᓕᑯᓘᔭᖏᑦ ᖃᓄᐃᑦᑐᓂᒃ ᓄᐊᑦᑎᔪᖃᓚᐅᕐᒪᖔᑦ, ᑕᒪᓐᓇ ᖃᐅᔨᓴᖅᑕᕗᑦ ᐊᒻᒪᓗ 

ᑐᓴᖅᑎᑦᑎᓛᕆᓪᓗᑕ ᓄᑖᒥᒃ ᓴᖅᑭᑦᑎᒍᑦᑕ ᐸᕐᓇᖕᓂᕐᒧᑦ ᒪᓕᒐᕐᒥᒃ.  

 

ᐅᖃᖅᑏ, ᐊᑐᐃᓐᓇᐅᕗᖓ ᒥᓂᔅᑕᐃᑦ ᐅᖃᐅᓯᔅᓴᖏᓐᓂᑦ ᐅᖃᐅᓯᖃᕆᐊᖓ ᑕᒪᑐᒧᖓ, ᓇᓗᓇᐃᖅᓱᖅᓯᒪᔪᓂᒃ 

ᓴᖅᑮᓛᖅᐳᖓ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ ᐳᕉᔅᑐ. 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᒥᓂᔅᑕ ᑭᐅᒐᕕᓐᖓ. ᖁᔭᓐᓇᒦᕈᒪᒻᒥᔭᒃᑲ 

ᓄᓇᓕᓐᓂᒥᐅᑕᐃᑦ ᐃᓚᐅᖃᑕᐅᓚᐅᖅᑐᑦ ᐅᖃᖃᑎᒌᓐᓂᖃᑦᑎᓪᓗᒋᑦ. ᐱᒻᒪᕆᐅᕗᖅ ᓂᐱᓯ ᐊᑐᕐᓗᒋ 

ᐱᒻᒪᕆᐅᔪᓂᒃ.  

 

ᐅᖃᖅᑏ, ᑖᒃᑯᐊ ᐃᖅᑲᓇᐃᔭᖅᑎᖏᑦ ᒥᓂᔅᑕᐅᑉ ᐱᓕᕆᕕᖓᓂ ᓴᖅᑭᕋᑖᓚᐅᕐᒪᑕ ᐃᖃᓗᐃᑦ ᓄᓇᓕᐸᐅᔭᒃᑯᖏᑕ 

ᐸᕐᓇᐃᔨᖏᓐᓄᑦ ᐊᒻᒪᓗ ᐱᕙᓪᓕᐊᑎᑦᑎᔨᖏᓐᓄᑦ ᓄᕕᐱᕆ 2023-ᒥ ᐅᓂᒃᑳᕆᐊᖅᑐᖅᑐᑎᒃ ᓄᑖᒥᒃ ᒪᓕᒐᒃᓴᒥᒃ. 

 

ᒥᓂᔅᑕ ᖃᐅᔨᒪᖕᒪᑦ ᐃᖃᓗᐃᑦ ᓄᓇᓕᐸᐅᔭᖓ ᐃᓱᒪᒃᓴᖅᓯᐅᕈᑎᖃᖅᓯᒪᖕᒪᑦ ᐃᒻᒥᒃᑰᖅᑐᓂᒃ ᓄᓇᓂᒃ 

ᐱᕙᓪᓕᐊᑎᑦᑎᓂᕐᒧᑦ ᐅᐸᓗᖓᐃᔭᐅᑎᓂᒃ, ᐃᓄᐃᑦ ᐱᕙᓪᓕᐊᔭᐃᔨᖏᑦ ᑯᐊᐳᕋᐃᓴᖏᑦ ᑐᒃᓯᕋᐅᑎᓕᐅᖅᑎᓪᓗᒋᑦ 

ᐃᓄᐃᑦ ᐃᒡᓗᒃᓴᖏᓐᓂᒃ. 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᑎᒋ ᐱᓕᕆᕕᖓ ᐊᓯᔾᔨᖅᑕᐅᔪᒪᓂᖏᑦ ᓄᓇᕗᒻᒥ ᐱᖁᔭᕐᔪᐊᓄᑦ 

ᐊᒃᑐᐃᓂᖃᕐᓂᐊᕐᒪᖔᑦ ᑕᒪᒃᑯᓂᖓ ᐱᒋᐊᖅᑎᑕᐅᔪᓂᒃ ᐊᒻᒪᓗ ᐊᖏᕈᓐᓇᖅᐸ ᐃᖃᓗᐃᑦ ᓄᓇᓕᐸᐅᔭᒃᑯᖏᑦ 

ᖃᐃᖅᑯᔭᐅᓂᐊᕐᒪᖔᑕ ᑭᐅᖃᑦᑕᕈᓐᓇᕐᓂᐊᕐᒪᑕ ᑕᒪᓐᓇ ᐱᕙᓪᓕᐊᑎᓪᓗᒍ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᓐᓄᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑖᓐᓇ ᒪᓕᒐᓕᐅᖅᑎ ᓇᓗᓇᐃᖅᓯᑲᓐᓂᕐᒪᑦ 

ᖁᔭᓕᓪᓗᓂᓗ ᑕᐃᒃᑯᓂᖓ ᐃᓚᐅᓚᐅᖅᑐᓂᒃ ᑐᓴᕋᓱᐊᖅᑎᓪᓗᒋᑦ ᐊᒻᒪᓗ ᑕᐃᒃᑯᐊ ᑐᓴᖃᑦᑕᓚᐅᖅᑕᖏᑦ 

ᐊᑑᑎᖃᒻᒪᕆᑉᐳᑦ.  

 

ᐅᖃᖅᑏ, ᑕᒪᒃᑯᐊ ᑎᒍᒥᐊᖅᑎᐅᖃᑕᐅᔪᓕᒫᑦ ᑐᓴᖅᑎᒐᓱᐊᖅᑕᕗᑦ ᐊᔾᔨᒌᓐᖏᑦᑐᓂᒃ ᐱᓕᕆᐊᖃᕋᑦᑕ.  

 

ᐅᖃᖅᑏ, ᐃᓱᒪᔪᖓ ᓄᑖᖅ ᐸᕐᓇᐃᓂᕐᒧᑦ ᒪᓕᒐᖅ ᐊᑕᖐᓂᐊᖅᑐᖅ ᐱᔾᔪᑎᒋᓪᓗᒋᑦ ᐱᕙᓪᓕᐊᑎᑦᑎᔪᑦ 

ᐅᕝᕙᓘᓐᓃᑦ ᓄᓇᐃᑦ ᐊᒻᒪᓗ ᖃᓄᖅ ᐊᑐᖅᑕᐅᕙᒻᒪᖔᑕ ᐊᔾᔨᒌᓐᖏᑦᑐᓄᑦ. 

 

ᐅᖃᖅᑏ, ᐱᓕᕆᕕᒐ ᐱᓕᕆᖃᑎᖃᖅᐳᖅ ᓄᓇᓕᐸᐅᔭᒃᑯᓐᓂᒃ ᐊᒻᒪᓗ ᐊᓯᖏᓐᓂᒃ ᐱᓕᕆᖃᑕᐅᔪᓂᒃ ᑕᒪᑐᒧᖓ 

ᐊᒻᒪ ᓂᕆᐅᑦᑎᐊᖅᐳᒍᑦ ᑕᒪᑐᒥᖓ ᒪᓕᒐᕐᒥᒃ ᓯᕗᓂᔅᓴᖅᑎᓐᓂᒃ. ᐊᕐᕌᒍᖃᐃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᓴᒐᒃᓴᐃᑦ ᓴᖅᑭᑕᐅᔪᑦ ᒥᓂᔅᑕᐅᑉ ᐱᓕᕆᕕᖓᓄᑦ ᐅᖃᖅᓯᒪᔪᑦ 

ᒫᓐᓇᐅᔪᖅ ᓄᓇᕗᒻᒥ ᐸᕐᓇᐃᓂᕐᒧᑦ ᒪᓕᒐᖅ "ᓄᓇᕗᑦ ᐱᓐᖑᖅᑎᑕᐅᓂᖓᓄᑦ ᐊᒻᒪ ᓄᓇᕗᒥ ᐊᖏᕈᑎᓄᑦ. 

ᐸᕐᓇᐃᓂᕐᒧᑦ ᒪᓕᒐᖅ ᐋᖅᑭᒋᐊᖅᑕᐅᔭᕆᐊᓕᒃ ᐊᒃᑐᐊᓂᖃᑦᑎᐊᖁᓪᓗᒍ ᖃᓄᐃᓕᖓᓂᖓᓄᑦ ᐱᕙᒌᔭᐃᓂᖅ 

ᓄᓇᕗᒻᒥ, ᐃᓚᐅᓗᑎᒃ ᐱᕙᒌᔭᐃᓂᕐᓂᒃ ᐱᔭᕆᐊᓕᖕᓂᒃ Hᐋᒻᒪᓚᒃᑯᓐᓄᑦ, ᐊᒻᒪ ᑮᓇᐅᔭᖃᐅᑎᑦ ᒪᓕᒐᓕᐊᓄᑦ 

ᐊᑐᐊᒐᓄᓪᓗ ᐊᓯᔾᔨᖅᑐᓄᑦ ᐃᓗᐊᓂ ᓄᓇᕗᑦ ᑕᐃᒪᓐᖓᑦ ᐊᕕᓚᐅᖅᑎᓪᓗᒍ." 

 

ᒥᓂᔅᑕ ᖃᐅᔨᒪᖕᒪᑦ ᐊᑎᓕᐅᖅᑕᐅᓵᓚᐅᖅᑐᖅ ᓇᖕᒥᓂᖅᓱᕐᓂᕐᒧᑦ ᑭᖑᓪᓕᖅᐹᖅ ᐊᖏᕈᑎ ᐃᓚᖃᕐᒪᑦ 

ᐋᖅᑭᒋᐊᕈᑎᒃᓴᓂᒃ ᓄᓇᕗᑦ ᐊᖏᕈᑎᖓᓄᑦ, ᐊᒻᒪᓗ ᒥᓂᔅᑕ ᐃᖅᑲᐅᒪᔪᔅᓴᐅᓪᓗᓂ, ᐊᐱᖅᓱᖃᑦᑕᖅᓯᒪᒐᒪ ᓄᓇᕗᑦ 

ᒐᕙᒪᒃᑯᑦ ᕿᒥᕐᕈᓂᕆᓚᐅᖅᑕᖓᓂᒃ ᓄᓇᕗᒻᒥ ᓄᓇᒥᒃ ᐊᑐᕐᓂᕐᒧᑦ ᐸᕐᓇᐅᑎᒥᒃ. 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᖅ ᐱᓕᕆᕕᖓ ᐱᓕᕆᐊᖃᕐᒪᖔᑕ ᓄᑖᒥᒃ ᐸᕐᓇᐃᓂᕐᒧᑦ ᒪᓕᒐᕐᔪᐊᕐᒥᒃ 

ᑐᑭᒧᐊᑦᑎᑕᐅᑎᓪᓗᒍ ᐊᑐᓕᖅᑎᑕᐅᓂᖓᓄᑦ ᓯᐊᒻᒪᒃᑎᕆᓂᕐᒧᑦ ᐊᖏᕈᑏᑦ ᐊᒻᒪᓗ ᕿᒥᕐᕈᓂᖅ ᓄᓇᕗᒥ ᓄᓇᒥᒃ 

ᐊᑐᕐᓂᕐᒧᑦ ᐸᕐᓇᐅᑎᒥᒃ? 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᓐᓄᑦ, ᒥᔅᑕ ᔪᐊᓇᓯ.  

 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᖁᔭᓈᖅᓯᓂᖅ ᐃᓇᖐᓂᕐᓗ ᐸᕐᓇᐃᓂᕐᒧᑦ ᐱᖁᔭᕐᒥᒃ 

ᒪᓕᖕᓂᐊᕐᓗᓂ ᑎᑎᕋᖅᓯᒪᔪᒥᒃ 11-ᒥᒃ ᓄᓇᕗᒻᒥᑦ ᐊᖏᕈᑎᒥᒃ. ᑕᒪᓐᓇ ᐱᓪᓗᒍ, ᐅᖃᖅᑏ, ᐃᓱᒪᒋᔭᖃᕐᒥᔪᒍᑦ 

ᓄᑖᓂᒃ ᐱᕙᓪᓕᐊᑎᑕᐅᔪᓂᒃ ᓲᕐᓗ ᓯᐊᒻᒪᖅᑎᕆᓂᕐᒧᑦ ᐊᖏᖃᑎᒌᒍᑎᓂᒃ ᐊᒻᒪᓗ ᓄᓇᒥᒃ ᐊᑐᕐᓂᕐᒧᑦ ᐸᕐᓇᒍᑎᒥᒃ. 

ᐊᑦᑐᐃᓂᖃᖅᐸᑕ, ᐃᓱᒪᑦᑎᐊᕋᓱᐊᖅᐸᑦᑐᒍᑦ ᖃᓄᖅ ᐱᓕᕆᖃᑎᒌᑉᐸᒻᒪᖔᑕ ᐱᐅᓂᖅᓴᒧᑦ ᓄᓇᓕᑦᑎᓐᓄᑦ, 

ᐅᖃᖅᑏ. 

 

ᐸᕐᓇᐃᓂᕐᒧᑦ ᒪᓕᒐᕐᒥᒃ, ᐃᓕᓇᓱᒃᑕᕗᑦ ᐃᓄᐃᑦ ᐊᐅᓚᑕᖓᒍᑦ, ᐊᒻᒪᓗ ᐃᓄᐃᑦ ᓂᐱᖏᑦ ᑐᓴᖅᑕᐅᑦᑎᐊᖅᑐᑎᒃ 

ᐸᕐᓇᐃᑎᓪᓗᒋᑦ ᓄᓇᓂᒃ ᐊᒻᒪᓗ ᓄᓇᓖᑦ ᒐᕙᒪᖏᓐᓂᒃ, ᐊᒻᒪᓗ ᐊᓯᖏᓐᓂᒃ. ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᖅᐸᕋ ᒪᓕᒐᓕᐅᖅᑎ ᑕᒪᑐᒥᖓ ᓴᖅᑮᒻᒪᑦ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᒃ, ᒥᔅᑕ ᓚᐃᑦᓯᑑᓐ. 

 

ᐊᐱᖅᑯᑦ 712 - 6(2): ᑖᒃᓰᔭᖅᑕᐅᖃᑦᑕᕐᓂᖏᑦ ᐅᖅᓱᐊᓗᐃᑦ (ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᔭᕋ ᒥᓂᔅᑕ ᓄᓇᓕᓐᓂ ᒐᕙᒪᒃᑯᓂᓪᓗ 

ᐱᔨᑦᓯᕋᖅᑎᒃᑯᓐᓄᑦ ᔭᒐᑎᑦᑎᑲᐃᓐᓇᓚᐅᕐᒪᑦ ᐅᕙᓐᓂᒃ ᐊᒻᒪᓗ ᐊᐱᖅᓱᕈᓐᓇᖅᓯᑎᒃᑲᓂᕋᕕᓐᖓ. ᐅᖃᖅᑏ, ᐅᓪᓗᒥ 

ᐊᐱᖅᓱᕈᒪᓂᐊᖅᑐᖓ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᓐᓄᑦ.  

 

ᐅᖃᖅᑏ, ᑕᐃᒪ ᐅᖃᓚᐅᖅᓯᒪᒐᒪ ᐅᑭᐊᔅᓵᖅ ᑲᑎᒪᑎᓪᓗᑕ ᐃᓱᒪᓕᐅᕈᑕᐅᓚᐅᖅᑐᑦ ᑮᓇᐅᔭᓕᕆᔨᒃᑯᑦ 

ᒥᓂᔅᑕᖓᓐᓄᑦ ᐊᒃᑐᐃᓂᖃᓪᓚᕆᖕᒪᑦ ᐃᓅᓇᓱᓐᓂᐅᑉ ᐊᑭᖓᓂᒃ ᓄᓇᕗᒻᒥ. ᓄᓇᕗᒻᒥ ᐃᑯᒻᒪᖅᑯᑎᓄᑦ ᐃᑲᔫᑎᓄᑦ 

ᐱᓕᕆᐊᖅ ᐋᖅᑭᒋᐊᕈᑕᐅᕗᖅ ᐋᖅᑭᒋᐊᕐᓗᒋᑦ ᐊᑭᖏᑦ ᒥᑭᑦᑐᓄᑦ ᐊᑯᓐᓂᖅᓱᖅᑐᓄᓪᓗ ᓇᖕᒥᓂᓕᖕᓄᑦ; 

ᓱᕈᓯᐊᕿᓄᑦ ᐃᑲᔫᑏᑦ ᐊᑭᓕᖅᑕᐅᔪᑦ ᑮᓇᐅᔾᔭᔅᓴᓂᑭᑦᑐᓄᑦ ᐃᓚᒌᓄᑦ; ᐊᒻᒪᓗᑦᑕᐅᖅ ᐃᒡᓗᒥᐅᖃᑎᒋᓄᑦ ᑮᓇᐅᔭᑦ 

ᐱᔾᔪᑎᒃᓴᖅᑖᕈᑏᑦ ᐊᑐᐃᓐᓇᐅᑎᑕᐅᔪᑦ ᐅᓄᕐᓂᖅᓴᓄᑦ ᓇᖕᒥᓂᖅ ᐃᒡᓗᖃᖅᑐᓄᑦ ᓄᓇᕗᒻᒥ. 

 

ᐅᖃᖅᑏ, ᐊᓯᐊᑦᑕᐅᖅ ᐅᖅᓱᐊᓗᒻᒧᑦ ᑖᒃᓰᔭᐅᑏᑦ ᐊᑭᖏᑦ ᐅᖅᓱᐊᓗᓕᒫᓄᑦ ᓂᐅᕕᖅᑕᐅᔪᓄᑦ ᐊᒻᒪ 

ᑎᑭᑎᑕᐅᕙᑦᑐᓄᑦ ᓄᓇᕗᒻᒥ. ᔮᓐᓄᐊᕆ 1, 2024-ᒥ ᐱᒋᐊᖅᖢᓂ, ᑕᒪᑐᒪᓂ ᐊᕐᕌᒍᒥ, ᐅᖅᓱᐊᓗᖕᒧᑦ ᑖᒃᓰᔭᕈᑎᑦ 

ᐊᑭᖏᑦ ᐅᖅᓱᐊᓗᖕᒧᑦ 9.1-ᓴᒥᒃ ᓖᑕ ᐊᑕᐅᓯᖅ ᐋᖅᑭᒃᓯᒪᕗᖅ, ᐊᒻᒪ ᐃᒐᓯᐅᑎᐅᓐᖏᑦᑐᖅ 3.1-ᓴ ᓖᑕ ᐊᑕᐅᓯᖅ 

ᐋᖅᑭᒃᓯᒪᓪᓗᓂ. 

 

ᓯᕗᓪᓕᖅᐹᒥᒃ ᐊᐱᖅᑯᑎᒐ ᒥᓂᔅᑕᒧᑦ, ᑖᒃᓯᓄᑦ, ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᖅ ᑐᑭᖃᖅᑎᑕᐅᒻᒪᖔᑦ 

ᐅᖅᓱᐊᓗᒃᑐᖏᑦᑐᖅ, ᐊᒻᒪᓗ ᓱᒻᒪᑦ ᐊᔾᔨᒌᓐᖏᑎᒋᒻᒪᖔᑕ ᑖᒃᑯᐊ ᒪᕐᕉᒃ ᐅᖅᓱᐊᓗᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖅᓱᐊᓗᒃ ᐃᖏᕐᕋᔾᔪᑎᓅᖓᕗᖅ ᐊᒻᒪ 

ᓄᓇᓯᐅᑎᓄᑦ ᐅᖅᓱᐊᓗᒻᒨᖅᑐᓄᑦ. ᐃᒐᓯᐅᑎᒨᓐᖏᑦᑐᖅ ᐊᐅᓚᔪᓐᓇᐅᑦ ᐃᖏᕐᕋᔾᔪᑕᐅᓂᖅᓴᐅᕗᖅ ᓲᕐᓗ 

ᐊᐅᓚᐅᑎᑦ ᐊᒻᒪ ᐃᒐᓯᐅᑎᑦ ᐊᐅᓚᓐᖏᑦᑐᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᔭᕋ ᒥᓂᔅᑕᐅᔪᖅ ᓇᓗᓇᐃᕐᓯᒋᐊᕐᒪᑦ ᑕᒪᒃᓱᒥᖓ. 

ᐃᓱᒪᕗᖓᓕ ᐅᖅᓱᐊᓗᑐᐃᓐᓇᕐᒧᑦ ᐊᐅᓚᔪᓐᓇᐅᑦ ᐊᑐᖅᑕᐅᓂᐊᕆᐊᖓ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᐅᖅᓱᐊᓗᖏᓐᓄᑦ ᐊᐅᓚᐅᑎᖏᓐᓄᑦ.  

 

ᐅᖃᖅᑎᑦᑎᔩ, ᑐᑭᓯᐅᒪᔭᒃᑯᓪᓕ ᑮᓇᐅᔭᓕᕆᔨᒃᑯᑦ ᓄᓇᕗᑦ ᒐᕙᒪᒃᑯᖏᓪᓗ ᐱᓕᕆᐊᖃᓪᓗᐊᑕᓚᐅᖕᒪᑕ 

ᐊᓯᖏᓐᓂᒡᓗ ᐅᑭᐅᖅᑕᖅᑐᒥᐅᓂᒃ ᐋᔩᖃᑎᖃᖅᖢᑎᒃ ᑭᑭᑕᐅᓂᖕᒥᑦ ᒐᕙᒪᑐᖃᖅᑯᑦ ᐸᐅᒃᓴᓄᑦ ᑖᒃᓰᔭᕈᑎᓂᑦ 

ᐅᖅᓱᐊᓗᖕᒧᑦ ᐊᑐᖅᑕᐅᔪᑦ ᐆᒻᒪᖅᑯᑎᓄᑦ ᐊᒻᒪᓗᑦᑕᐅᖅ ᖃᖓᑕᓲᓄᑦ ᐅᖅᓱᒧᑦ.  

 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᑦᑎᔩ, ᐅᑭᐅᒐᓴᐅᓕᖅᑐᑦ ᑖᒃᑯᐊ ᐋᔩᖃᑎᒌᖕᓃᑦ ᐃᓱᓕᓚᐅᖅᑎᓪᓗᒋᑦ, ᖁᔭᓕᔪᒪᕙᒃᑲᓗ ᓄᓇᕗᑦ 

ᒐᕙᒪᒃᑯᖏᑦ ᑖᒃᑯᐊ ᐅᖅᓱᕗᑦ ᐊᑐᕐᑕᕗᑦ ᐆᒻᒪᖅᑯᑎᓄᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑭᑭᑕᐅᓚᐅᖕᓂᖏᓐᓂᑦ, 

ᑭᓯᐊᓂᓕ ᖃᐅᔨᔪᒪᕗᖓ ᖃᓄᐃᒻᒪᑦ ᒐᕙᒪᒃᑯᑦ ᕿᓂᕋᔭᕐᒪᖔᑕ ᑭᑭᑕᐅᓂᕐᒥᒃ ᐸᐅᒃᓴᒧᑦ ᑖᒃᓰᔭᕈᑎᒥᑦ 

ᐅᖅᓱᐊᓗᖕᒧᑦ ᐊᑐᕐᑕᐅᔪᒧᑦ ᐆᒻᒪᖅᑯᑎᓄᑦ, ᓱᓕ ᐊᑐᖅᑏᓐᓇᕐᓗᒍ ᓇᖕᒥᓂᖅ ᐅᖅᓱᐊᓗᖕᒧᑦ ᑖᒃᓰᔭᕈᑎᑦ 

ᑖᔅᓱᒧᖓᔅᓴᐃᓐᓇᖅ ᐅᖅᓱᐊᓗᖕᒧᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑮᓇᐅᔭᓕᕆᓂᕐᒧᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑲᓇᓐᓇᖅᐸᓯᒻᒥ ᐳᕌᕕᓐᓯᐅᔪᑦ 

ᐊᐃᕙᖃᑎᖃᑦᑎᐊᓚᐅᖅᐳᑦ ᐊᒻᒪ ᐱᓕᕆᐊᖃᖅᑐᑎᒃ ᑖᒃᓰᔭᖅᑎᑦᑎᓐᖏᓂᕐᒥᒃ ᐊᒻᒪ ᓄᓇᕗᑦ ᐃᓚᓕᐅᔾᔭᐅᓚᐅᖅᐳᖅ 

ᐋᔩᕐᓂᐅᔪᓂᒃ. ᓱᒻᒪᑦ ᐃᓚᓕᐅᔾᔨᓚᐅᓐᖏᒻᒪᖔᑦ ᓄᓇᓯᐅᑎᓂᒃ ᐅᖅᓱᐊᓗᒻᒥᒃ, ᐅᖅᓱᐊᓗᒻᒥᒃ, ᖃᐅᔨᒪᓐᖏᓚᖓ 

ᒫᓐᓇᐅᔪᖅ ᐊᒻᒪ ᖁᕕᐊᓱᒃᑲᔭᖅᐳᖓ ᐅᑎᕆᐊᖓ ᒪᓕᒐᓕᐅᖅᑎᐅᖃᑎᓐᓄᑦ ᖃᐅᔨᑐᐊᕈᒪ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓕᔪᒻᒪᕆᐅᕗᖓ ᓄᓇᕗᒻᒥᐅᑦ ᐱᖃᑕᐅᕙᓐᖏᒻᒪᑕ ᐊᖏᕐᕋᒥᓄᑦ 

ᐅᖅᑰᓴᐅᑎᒧᑦ ᐅᖅᓱᐊᓗᒻᒧᑦ ᐱᔾᔪᑎᒋᓪᓗᒍ ᐳᔪᕐᓗᒻᒧᑦ ᑖᒃᓰᔭᕐᓂᖅ ᐊᒻᒪ ᓄᓇᕗᑦ ᒐᕙᒪᒃᑯᑦ ᓇᒻᒥᓂᖅ 

ᐅᖅᓱᐊᓗᒻᒧᑦ ᑖᒃᓰᔭᐅᑎᖓ. ᑭᓯᐊᓂᓕ, ᐃᓅᓇᓱᓐᓂᐅᑉ ᐊᑭᖓ ᐊᑭᑦᑐᐸᓪᓕᐊᖏᓐᓇᖅᐳᖅ ᐊᒻᒪ ᐅᖅᓱᐊᓘᑉ 

ᐊᑭᖓ ᐊᑭᑦᑐᐸᓪᓕᐊᖏᓐᓇᖅᑐᓂ, ᐊᒻᒪ ᐳᔪᕐᓗᒻᒧᑦ ᑖᒃᓰᔭᕐᓂᖅ ᐊᑭᑦᑐᕆᐊᒃᑲᓐᓂᕈᒫᓐᓂᐊᖅᑐᖅ ᐊᐃᐳᕈᒥ 17-

ᓴᒧᑦ ᓖᑕᒧᑦ.  

 

ᐅᖃᖅᑏ, ᐃᓅᓇᓱᓐᓂᕗᑦ ᐊᑭᑦᑐᐸᓪᓕᐊᑐᐃᓐᓇᕐᒪᑦ. ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐊᖏᓛᖑᓪᓗᑎᒃ 

ᓂᐅᕕᖃᑦᑕᖅᑐᑦ ᐅᖅᓱᐊᓗᖕᓂᑦ ᓄᓇᕗᒻᒥᑦ, ᐊᑐᖅᖢᑎᒃ 50 ᒥᓕᐊᓐ ᓖᑕᓂᑦ ᐊᕐᕌᒍᒥᑦ, ᑖᓐᓇ ᓄᓇᕗᑦ 

ᒐᕙᒪᒃᑯᖏᑦ ᐅᖅᓱᐊᓗᖕᒧᑦ ᑖᒃᓰᔭᕈᑎᑦ ᐊᑐᓐᖏᑦᑐᓄᑦ ᐅᖅᓱᐊᓗᖕᒧᑦ ᐃᑲᔫᑕᐅᕗᖅ ᐊᑭᑦᑐᖅᐸᓪᓕᐊᓂᖏᓐᓄᑦ 

ᐃᓅᓇᓱᐊᕐᓂᕐᒧᑦ ᓄᓇᕗᒻᒥ. 

 

ᐊᐱᕆᔪᒪᔭᕋ ᒥᓂᔅᑕ ᐃᓱᒪᒋᐊᕈᓐᓇᕐᒪᖔᖅ ᐋᖅᑭᒋᐊᕆᓂᕐᒥᒃ ᐅᖅᓱᐊᓗᒻᒧᑦ ᑖᒃᓰᔭᐅᑎᓂᒃ ᐊᒻᒪᓗ 

ᐱᕕᖃᑦᑎᑕᐅᓗᑎᒃ ᐅᖅᓱᐊᓗᐃᑦ ᐊᑐᖅᑕᐅᕙᑦᑐᑦ ᖁᓪᓕᖅ ᐆᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᖏᓐᓄᑦ, 

ᑐᓂᔭᐅᓕᖅᐸᒃᖢᑎᒃ ᐊᑐᖅᑎᓕᒫᓄᑦ, ᓄᓇᕗᒻᒥᐅᓕᒫᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑮᓇᐅᔭᓕᕆᓂᕐᒧᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᓰᔭᕈᑏᑦ ᐱᖃᑦᑕᖅᑕᕗᑦ ᐊᔾᔨᒌᖏᑦᑐᓂᒃ 

ᐱᓕᕆᕕᐅᔪᓂᒃ ᐊᒻᒪᓗ ᐊᔾᔨᒌᖏᑦᑐᓂᒃ ᑖᒃᓰᔭᕈᑎᓂᒃ ᐊᑐᖅᐸᑦᑕᑎᓐᓂᒃ ᐃᑲᔪᖅᑐᐃᓪᓗᑕ ᓴᖅᑮᒍᓐᓇᕐᓗᑕ 

ᐊᒥᓱᓂᒃ ᐱᓕᕆᐊᖑᔪᓂᒃ ᐊᐅᓚᑕᑦᑎᓐᓂᒃ ᒐᕙᒪᒃᑯᓐᓂᑦ ᐃᑲᔪᖅᑐᐃᒍᓐᓇᖁᓪᓗᑕ ᓄᓇᕗᒻᒥᐅᓂᒃ. 

ᖃᐅᔨᒋᐊᕈᓐᓇᖅᑕᕋ ᖃᓄᑎᒋ ᐊᑦᑐᐃᓂᖃᕋᔭᕐᒪᖔᖅ ᐊᒻᒪᓗ ᑕᐃᒪᐃᒃᑲᔭᕐᒪᖔᖅ, ᓄᖅᑲᖅᑎᓪᓗᒋᑦ ᐅᕝᕙᓘᓐᓃᑦ 

ᓱᒃᑲᐃᓪᓕᒋᐊᕐᓗᒋᑦ ᐊᓯᖏᑦ ᐱᔨᑦᓯᕈᑕᐅᕙᑦᑐᑦ ᑖᒃᓰᔭᖅᑎᓄᑦ ᐊᒻᒪ ᓄᓇᕗᒻᒥᐅᓄᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ, 40-ᓂᒃ ᓴᖅᑭᔮᖅᑎᓪᓗᒋᑦ, ᐊᐱᖅᓱᕐᓇᖅ ᐃᓱᓕᒻᒪᑦ. ᑲᑎᒪᔾᔪᑎᒃᓴᖅ 7. 

ᑎᑎᖅᑲᑎᒍᑦ ᐊᐱᖅᑯᑏᑦ. ᑲᑎᒪᔾᔪᑎᒃᓴᖅ 8. ᑭᐅᔾᔪᑏᑦ ᑎᑎᖅᑲᑎᒍᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᒃᓴᖅ 9. 

ᑭᐅᔾᔪᑏᑦ ᑲᒥᓯᓇᐅᑉ ᐅᖃᐅᓯᕐᖓᐅᑎᖏᓐᓄᑦ. ᑲᑎᒪᔾᔪᑎᒃᓴᖅ 10. ᐊᑎᓕᐅᕈᑕᐅᓯᒪᔪᑦ. ᑲᑎᒪᔾᔪᑎᒃᓴᖅ 11. 

ᑭᐅᔾᔪᑏᑦ ᐊᑎᓕᐅᖅᓯᒪᔪᓄᑦ ᑐᒃᓯᕋᐅᑎᓄᑦ. ᑲᑎᒪᔾᔪᑎᒃᓴᖅ 12. ᐅᓂᒃᑳᓕᐊᖏᑦ ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᖅᑐᓪᓗ ᕿᒥᕐᕈᓇᓚᐅᖅᑎᓪᓗᒋᑦ ᒪᓕᒐᒃᓴᓂᒃ ᐊᓯᖏᓐᓂᒡᓗ. ᑲᑎᒪᔾᔪᑎᒃᓴᖅ 13. 

ᓴᖅᑭᑕᐅᓂᖏᑦ ᑎᑎᖅᑲᐃᑦ. ᒥᓂᔅᑕ ᐃᓄᓕᕆᓂᕐᒧᑦ, ᒥᔅ ᓇᑲᓱᒃ. 

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓴᖅᑭᑕᐅᔪᖅ ᑎᑎᖅᑲᖅ 230 - 6(2): ᖃᑕᓐᖑᑎᒌᑦ ᐃᓅᓯᖃᑦᑎᐊᕐᓂᖏᓐᓄᑦ ᑐᑭᒧᐊᕈᑎᖏᑦ 2023-28 

(ᓇᑲᓱᒃ) 

ᐊᖓᔪᖅᑲᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᖁᕕᐊᓱᑦᑐᖓ ᐃᓄᓕᕆᔨᒃᑯᓐᓄᑦ 

ᐃᓚᒌᑦᑎᐊᕐᓂᖅ ᖃᑕᓐᖑᑎᒌᑦ ᐃᓅᓯᖃᑦᑎᐊᓂᕐᒧᑦ ᑐᑭᒧᐊᕈᑎᖏᑦ 2023-2028 ᓴᖅᑭᑦᑐᓐᓇᕋᒃᑯᑦ ᐊᒻᒪᓗ 

ᐃᓄᑦᑎᑑᖓᔪᑦ ᑖᒃᑯᐊ ᒪᓕᒐᓕᐅᕐᕕᒻᒧᑦ ᓴᖅᑭᑕᐅᓂᐊᖅᑐᐃᑦ ᐃᓄᑦᑎᑑᓕᖅᑎᑕᐅᕌᓂᑉᐸᑕ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᑦ ᓴᖅᑭᑕᐅᓂᖏᑦ. ᒥᔅᑕ ᑕᐃᕕᑎ ᐊᕿᐊᕈᖅ.  

 

ᓴᖅᑭᑕᐅᔪᖅ ᑎᑎᖅᑲᖅ 231 - 6(2): ᐃᓄᐃᑦ ᓂᕿᑐᖃᖏᓂᒃ ᑐᓐᓂᖅᓴᐃᓂᕐᒧᑦ ᐱᓇᓱᐊᒐᕐᒧᑦ 2020-21 

ᐊᒻᒪᓗ 2021-22 ᐊᕐᕌᒍᑕᒫᖅᓯᐅᑦ ᐅᓂᒃᑳᒃ (ᐊᕿᐊᕈᖅ, ᑕ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᕕᐊᓱᑦᑐᖓ ᓴᖅᑭᑦᑎᔪᓐᓇᕋᒪ 

2020-2021, 2021-2022, ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂᒃ ᐃᓄᐃᑦ ᓂᕿᖏᑦᑕ ᓯᐊᒻᒥᑦᑖᕈᓯᒪᖃᑦᑕᕐᓂᖏᑕ 

ᒥᔅᓵᓅᖓᔪᖅ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᑦ ᓴᖅᑭᑕᐅᓂᖏᑦ. ᐊᕐᓇᐃᑦ ᑲᑐᔾᔨᖃᑎᒌᖏᓐᓄᑦ ᒥᓂᔅᑕᕆᔭᐅᔪᖅ, ᒥᔅ ᓇᑲᓱᒃ.  

 

ᓴᖅᑭᑕᐅᔪᖅ ᑎᑎᖅᑲᖅ 232 - 6(2): ᖁᓪᓖᑦ ᓄᓇᕗᒥ ᐊᕐᓇᐃᑦ ᑲᑐᔾᔨᖃᑎᒌᖏᑦ 2022-23 

ᐊᕐᕌᒍᑕᒪᖅᓯᐅᑦ ᐅᓂᒃᑳᖓ (ᓇᑲᓱᒃ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᖁᕕᐊᓱᑦᑐᖓ ᖁᓪᓖᑦ ᓄᓇᕗᒻᒥ 

ᐊᕐᓇᐃᑦ ᑲᔾᔨᑐᖃᒌᖏᑕ ᐅᓂᒃᑳᖏᑦ ᓴᖅᑭᑦᑐᓇᕋᒃᑭᑦ 2022-2023−ᒥ ᐊᑐᖅᑐᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᑦ ᓴᖅᑭᑕᐅᓂᖏᑦ. ᒪᓕᒐᓕᐅᖅᑎ ᐊᒡᒍᒧᑦ, ᒥᔅ ᖁᐊᓴ.  

 

ᓴᖅᑭᑕᐅᔪᖅ ᑎᑎᖅᑲᖅ 233 - 6(2): ᑎᑎᖅᑲᒃ ᓄᓇᓕᓐᓄᑦ ᒐᕙᒃᑯᓐᓄᓪᓗ ᐱᔨᑦᑎᕋᕐᓂᕐᒧᑦ 

ᒥᓂᔅᑕᖓᓃᓐᖔᖅᑐᖅ ᑭᐅᔾᔪᑕᐅᓗᓂ ᐅᖃᐅᓯᒃᑯᑦ ᐊᐱᖅᑯᑦ 662 - 6(2) (ᖁᐊᓴ) 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᖃᐅᔨᒪᔪᔅᓴᐅᕗᓯ ᐊᑕᐅᓯᐅᓐᖏᑦᑐᓂᒃ 

ᐊᐱᖅᑯᑎᖃᖃᑦᑕᖅᓯᒪᓚᐅᕋᒪ ᐅᑭᐊᔅᓵᖅ ᑲᑎᒪᕐᔪᐊᖅᑎᓪᓗᒋᑦ ᐱᔾᔪᑎᒋᓪᓗᒋᑦ ᐃᒡᓗᓕᐅᑉ ᐃᒥᓕᕆᔾᔪᑎᖏᑦ. 

ᖁᕕᐊᓱᑦᑐᖓ ᓴᖅᑭᑦᑎᔪᓐᓇᕋᒪ ᐅᓪᓗᒥ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ ᐅᕙᓐᓄᑦ ᑎᑎᕋᓚᐅᖅᑕᖏᑦ 

ᑕᒪᓐᓇ ᐱᔾᔪᑎᒋᓪᓗᒍ. ᐊᑏ ᑖᒃᑯᐊ ᕿᒥᕐᕈᓇᑦᑕᐅᑎᐊᕐᓂᐊᖅᐳᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᑎᒍᑦ): ᑲᑎᒪᔾᔪᑎᒃᓴᖅ 14. ᑎᑎᖅᑲᑦ ᓴᖅᑭᑕᐅᓂᖏᑦ. ᒪᓕᒐᓕᐅᖅᑎ ᓇᑦᓯᓕᖕᒧᑦ, ᒥᔅᑕ ᖂᑭᐊ.  

 

ᓴᖅᑭᑕᐅᔪᖅ ᑎᑎᖅᑲᖅ 234 - 6(2): ᑎᑎᖅᑲᒃ ᓄᓇᓕᓐᓄᑦ ᒐᕙᒃᑯᓐᓄᓪᓗ ᐱᔨᑦᑎᕋᕐᓂᕐᒧᑦ 

ᒥᓂᔅᑕᖓᓃᓐᖔᖅᑐᖅ ᑭᐅᔾᔪᑕᐅᓗᓂ ᐅᖃᐅᓯᒃᑯᑦ ᐊᐱᖅᑯᑦ 681 - 6(2) (ᖂᑭᐊᖅ) 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᖅᑲᐅᒪᔪᒃᓴᐅᕗᓯ ᐊᑕᐅᓯᐅᓐᖏᑦᑐᓂᒃ ᐊᐱᖅᑯᑎᖃᖃᑦᑕᓚᐅᕋᒪ 

ᑕᕝᕙᓂ ᑲᑎᒪᕐᔪᐊᕐᓂᐅᓚᐅᖅᑐᒥ ᐅᑭᐊᔅᓵᖅ ᐱᔾᔪᑎᒋᓪᓗᒍ ᓄᓇᓕᖕᓂ ᑐᖁᖓᔪᒃᑯᕖᑦ. ᖁᕕᐊᓱᑦᑐᖓ ᐅᓪᓗᒥ 

ᓴᖅᑭᑦᑎᔪᓐᓇᕋᒪ ᓄᓇᓕᖕᓂ ᒐᕙᒪᒃᑯᓂᓪᓗ ᒥᓂᔅᑕᖓᑦᑕ ᑎᑎᕋᓚᐅᖅᑕᖏᑦ ᐅᕙᓐᓄᑦ ᑕᒪᓐᓇ ᐱᔾᔪᑎᒋᓪᓗᒍ. ᐊᑏ 

ᑖᒃᑯᐊ ᕿᒥᕐᕈᓇᑦᑕᐅᑎᐊᕐᓂᐊᖅᐳᑦ ᒪᓕᒐᓕᐅᖅᑎᓕᒫᓄᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 14. ᐱᖁᔨᕗᖔᓕᐅᓂᐊᕐᓂᕐᒧᑦ ᖃᐅᔨᒃᑲᐃᔾᔪᑏᑦ. ᒪᓕᒐᓕᐅᖅᑎ 

ᐊᐃᕕᓕᖕᒧᑦ, ᒥᔅᑕ ᒪᓕᑭ.  

 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 

ᐱᒋᐊᖅᑎᑕᖅ 029 - 6(2): ᐃᓚᔭᐅᓂᖏᑦ ᑲᑎᒪᓂᐅᑉ ᐃᑲᕐᕋᖏᑦ ᐅᓪᓗᖏᓪᓗ - ᖃᐅᔨᒃᑲᐃᒍᑦ (ᒪᓕᑭ) 

 

ᒪᓕᑭ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒃᑲᐃᕗᖓ ᓇᒡᒐᔾᔭᒥ ᕖᕗᐊᕆ 26 ᐅᓇ ᐱᖁᔨᕗᖔᕈᑦ 

ᓴᖅᑭᓂᐊᕋᒃᑯ: ᐱᖁᔨᕗᖓ ᐊᐃᑉᐱᖅᑕᐅᓪᓗᖓ ᕿᑭᖅᑖᓘᑉ ᓂᒋᐊᑕ ᒪᓕᒐᓕᐅᖅᑎᖓᓐᓄᑦ ᑖᓐᓇ ᐅᖃᖅᑏ 

ᐱᔪᓐᓇᕐᓂᖅᑖᖅᑎᑕᐅᖁᓪᓗᒍ ᐋᖅᑭᔅᓯᔪᓐᓇᕐᓗᓂ ᑲᑎᒪᕐᔪᐊᕐᓇᐅᑉ ᐃᑲᕐᕋᖏᓐᓂᒃ ᐅᓪᓗᖏᓐᓂᓪᓗ 

ᑲᑎᒪᔾᔪᑎᒋᔭᐅᔭᕆᐊᓖᑦ ᐱᔭᕇᖅᑕᐅᔪᓐᓇᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ.  

 

ᑲᑎᒪᔾᔪᑎᒃᓴᖅ 15. ᐱᖁᔨᕗᖔᓕᐅᕐᓂᐊᓂᕐᒧᑦ ᖃᐅᔨᒃᑲᐃᔾᔪᑏᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᖅ. 

ᒥᔅᑕ ᑯᓱᒐᖅ.  

 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 37 - ᑮᓇᐅᔭᐃᑦ ᐊᑐᖅᑐᒃᓴᓄᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 2024-2025 - 

ᖃᐅᔨᒃᑲᐃᒍᑦ 

 

ᒪᓕᒐᒃᓴᖅ 38 - ᑮᓇᐅᔭᐃᑦ ᐊᑐᖅᑐᒃᓴᑦ ᐃᓚᒋᐊᕈᑎᖏᓐᓄᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ,  

ᓈᓴᐅᑎᖓ 2, 2023-2024 - ᖃᐅᔨᒃᑲᐃᒍᑦ 

 

ᒪᓕᒐᒃᓴᖅ 39 - ᑮᓇᐅᔭᐃᑦ ᐊᑐᖅᑐᒃᓴᑦ ᐃᓚᒋᐊᕈᑎᖏᓐᓄᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᖓ 4, 

2023-2024 - ᖃᐅᔨᒃᑲᐃᒍᑦ 

 

ᒪᓕᒐᒃᓴᖅ 40 - ᑮᓇᐅᔭᐃᑦ ᐊᑐᖅᑐᒃᓴᑦ ᐃᓚᒋᐊᕈᑎᖏᓐᓄᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᖓ 1, 

2024-2025 - ᖃᐅᔨᒃᑲᐃᒍᑦ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒃᑲᐃᕗᖓ ᓇᒡᒐᔾᔭᒥ, ᕖᕗᐊᕆ 26, 2024-

ᒥ, ᒪᓕᒐᒃᓴᖅ 37, ᑮᓇᐅᔭᑦ ᐊᐅᓚᔾᔪᑏᑦ ᒪᑭᒪᐅᑏᓪᓗ ᒪᓕᒐᕐᔪᐊᖓ 2024-2025, ᐃᓚᒋᐊᕈᑏᑦ ᐊᐅᓚᔾᔪᑏᑦ 

ᒪᑭᒪᐅᑏᓪᓗ ᓈᓴᐅᑎᓕᒃ 2, 2023-2024, ᒪᓕᒐᒃᓴᖅ 39, ᑮᓇᐅᔭᑦ ᐃᓚᒋᐊᕈᑏᑦ ᐊᑭᑐᔪᖅᑐᕈᑎᔅᓴᐃᑦ 

ᒪᓕᒐᕐᔪᐊᖓᑦ 4, 2024-2025-ᒥ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 16. ᐱᖁᔨᕗᖔᕈᑏᑦ. ᑲᑎᒪᔾᔪᑎᒃᓴᖅ 17. ᓯᕗᓪᓕᖅᐹᒥᒃ 

ᐅᖃᓖᒫᖅᑕᐅᓂᖏᑦ ᒪᓕᒐᒃᓴᑦ. ᑲᑎᒪᔾᔪᑎᒃᓴᖅ 18. ᑐᒡᓕᐊᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᑲᑎᒪᔾᔪᑎᒃᓴᖅ 

19. ᑲᑎᒪᑐᐃᓐᓇᕐᓂᖅ ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ ᒪᓕᒐᒃᓴᓂᒃ ᐊᓯᖏᓐᓂᒡᓗ. ᐱᑕᖃᓐᖏᒻᒪᑦ. ᑲᑎᒪᔾᔪᑎᒃᓴᖅ 

20. ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᑦ. ᐱᑕᖃᓐᖏᑦᑐᖅ. ᑲᑎᒪᔾᔪᑎᒃᓴᖅ 21. ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖏᑦ 

ᒪᓕᒐᒃᓴᑦ. ᐱᑕᖃᓐᖏᑦᑐᖅ. ᑲᑎᒪᔾᔪᑎᒃᓴᖅ 22. ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ.  

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᖅᑲᐃᑎᑦᑎᔪᒪᓪᓗᖓ ᑲᑎᒪᔨᕋᓛᑦ ᐅᓐᓄᓴ 1:30-ᒧᐊᖅᐸᑦ 

ᑲᑎᒪᓂᐊᖅᑐᑦ.  

 

ᑲᑎᒪᔾᔪᑎᒃᓴᑦ, ᕖᕗᐊᕆ 26:  

 

1. ᑐᒃᓯᐊᕐᓂᖅ 

2. ᑮᓇᐅᔭᖅᑑᑎᒃᓴᓄᑦ ᐅᖃᐅᓯᒃᓴᖅ 

3. ᐊᖓᔪᖅᑳᑦ ᐅᖃᐅᓯᖏᑦ 

4. ᒪᓕᒐᓕᐅᖅᑏᑦ ᐅᖃᐅᓯᖏᑦ 



ᐅᓪᓗᑐᐃᓐᓇᖅ, ᕕᕝᕗᐊᕆ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

5. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

6. ᐃᓕᑕᖅᓯᓂᖅ ᐳᓛᖅᑎᓂᒃ 

7. ᐅᖃᐅᓯᒃᑯᑦ ᐊᐱᖅᑯᑎᑦ 

8. ᑎᑎᖅᑲᒃᑯᑦ ᐊᐱᖅᑯᑎᑦ 

9. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

10. ᑭᐅᔾᔪᑎᑦ ᒪᑐᐃᕈᑎᒧᑦ 

11. ᑭᐅᔾᔪᑎᑦ ᑮᓇᐅᔭᖅᑑᑎᒃᓴᓄᑦ ᐅᖃᐅᓯᒃᓴᒧᑦ 

12. ᐊᑎᓕᐅᕈᑕᐅᓯᒪᔪᑦ 

13. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

14. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᒃ ᐊᓯᖏᓐᓂᓪᓗ ᐅᓂᒃᑳᖏᑦ 

15. ᑎᑎᖅᑲᓂᒃ ᓴᖅᑭᑎᕆᓂᖅ 

16. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᒃ 

17. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᒃ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

18. ᐱᒋᐊᖅᑎᑕᐃᑦ 

 ᐱᒋᐊᖅᑎᑕᖅ 29 - 6(2) 

19. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ 

 ᒪᓕᒐᒃᓴᖅ 37 

 ᒪᓕᒐᒃᓴᖅ 38 

 ᒪᓕᒐᒃᓴᖅ 39 

 ᒪᓕᒐᒃᓴᖅ 40 

20. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ 

21. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

 ᒪᓕᒐᒃᓴᖅ 10 

22. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

23. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ 

24. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᓄᖅᑲᖓᓚᐅᑲᓐᓂᐊᖅᐳᒍᑦ ᓇᒡᒐᔾᔭᐅᓐᖑᒐᓱᓐᓂᖓᓂ, ᕕᕗᐊᕆ 26, 1:30-ᒧᐊᖅᐸᑦ.  

 

ᐃᖅᓱᖅᑏ.  

 

>>ᑲᑎᒪᓂᖅ ᓄᖅᑲᖅᑐᖅ 10:56ᒥ



 

 

ᑎᑎᕋᖅᓯᒪᔪᑦ ᑐᑭᓯᒋᐊᕈᑏᑦ - ᕕᕝᕗᐊᕆ 23, 2024



 

 



 

 



 

  


